
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

Мэндэлсний нь 170 жилийн ойд

	 


М. Ю. ЛЕРМОНТОВ ХИЙГЭЭД ТҮҮНИЙ ЗОХИОЛЫГ МОНГОЛД ОРЧУУЛСАН ТУХАЙ

	 

	Михаил Юрьевич Лермонтов өнгөрсөн зууны оросын зохиолчдын гайхамшигт оддын нэг билээ. Энэ нь хамжлагат ёс, хэмжээгүй эрхт хаант засгийн эсрэг тэмцэлд боловсорч гэгээрсэн сурвалжтануудын тэргүүний төлөөлөгчид оролцон нууц нийгэмлэгүүд байгуулан хаант засгийн дотоод гадаад бодлогын эсрэг өндийн боссон оросын чөлөөлөх хөдөлгөөний эхний үе байлаа. Эдгээр нийгэмлэгүүдийн үйл ажиллагаа 1825 оны арван хоёрдугаар сарын 14-ний зэвсэгт бослогод хүргэсэн юм. 

	Хэдийгээр уг бослогыг нухчин дарсан боловч хаант засаг феодалын хамжлагат ёсны хямралыг арилгаж чадсангүй. Хувьсгалт чөлөөлөх хөдөлгөөнийг дарах гэж I Николайн авсан арга хэмжээ нь хэмжээгүй эрхт хаант засаг, хамжлагат ёсыг түр зуурын ялалтад хүргэжээ. 

	Николайн харгислалын нөхцөлд хувьсгалт хөдөлгөөн зохион байгуулалтын шинэ хэлбэрт орсон юм. Нууц дугуйлангууд бий болж, сургуулийн газруудад санал алдагдах явдал дэвэрч байлаа. Декабристуудыг бут цохигдсоны дараа нийгэм-улс төрийн хоёр лагерь оршин тогтносон хэвээр байлаа. Энэ нь утга зохиолд мөн тусгалаа олжээ. Харгис чиглэлийн зэрэгцээ В. Г. Белинский, А. И. Герцен нарын манлайлсан хувьсгалт ардчилсан чиглэл байж байлаа. Лениний гойд онож тодорхойлсноор «ард олноос аймшигтай хол» байсан декабристуудыг бодвол хувьсгалт ардчилсан үзэлтнүүдийн энэ үеийнхэн хэмжээгүй эрхт хаант засагтай хийх тэмцлийнхээ түшиг тулгуурыг тариачин олон гэж үзэж байлаа. Энэ үеийнхний нэг төлөөлөгч нь М. Ю. Лермонтов юм. «Лермонтов тэр аяараа манай үеийн хүн. Бид зөвхөн цааз, цөллөгийг л үзэж байлаа. Хүчинд автан дуугай байхад хүрсэн бид нулимсаа барин бодлоо төвлөрүүлж, санаагаа нууж сурцгаасан юм... Эрэмгий, гунигт бодол түүний магнайд ямагт илрэн тодорч бүх шүлгүүдэд нь нэвчин шингэж байсан» гэж А. И. Герцен бичсэн байдаг. 

	Лермонтов язгууртны нийгмийн суурь, хүнийг хавчин боогдуулагч аливаа хориг, дөнгийг бүгдийг эсэргүүцэж, бодит байдлын зөрчлөөс гарах зам, «жирийн ард олонтой» ойртох замыг эрж хайж байлаа. 

	Түүний уран бүтээлийн зам декабристуудыг бут цохигдсоны дараах харгислалын хүнд хүчир жилүүдэд төлөвшин тогтносон байна. 

	Михаил Юрьевич Лермонтов 1814 оны аравдугаар сарын 3-нд Москва хотноо төржээ. Бага насаа хөгшин эх Елизавета Алексеевна Арсеньевагийн эдлэн Пензенск мужийн Тархан тосгонд өнгөрөөжээ. Эх нь түүнийг гурван настайд нь нас нөгчсөн бөгөөд угаас охиныгоо зиндаа таарахгүй хүнтэй суув гэж дургүйцдэг байсан хөгшин ээж нь Лермонтовыг эцэгт нь өгөлгүй өөрийн дэргэд байлгаж тэр үеийн язгууртнуудын заншил ёсоор жаал хүүд зохих боловсрол олгохын тулд 1827 онд Москвад суурьшжээ. Тэгээд 1828 оны есдүгээр сарын 1-нд Лермонтов тэр үеийн оросын шилдэг дунд сургуулийн нэгний нь 4-р курст бүртгүүлжээ. Тэр сургуульд орохоосоо өмнө Лермонтов оросоос гадна англи, герман, франц хэл мэддэг орос болон баруун европын утга зохиолыг сайн мэддэг байлаа. Тэр бээр Пушкиныг ихэд бахдан, Байрон, Шекспир, Шиллер нарын зэрэг нэртэй зохиолчдын бүтээлийг тус тусын нь эх хэлээр уншдаг байжээ. 

	1830 оны намар уг дунд сургуулийг гимназ болгон өөрчлөхөд Лермонтов Москвагийн их сургуулийн ёс суртахуун-улс төрийн салбарт элсэн орж суралцсан байна. Тэр үес уг их сургуульд В. Г. Белинский, А. И. Герцен, Н. П. Огарев нар ажиллаж байжээ. Тэр үеийн сургалтын хоосон цэцэрхэх арга барилд их сургуулийн олон оюутан сэтгэл дундуур байсан бөгөөд тэд оюутны дугуйлангууд байгуулж тэндээ ард түмний хүнд хүчир аж байдал, дуулиан нь дарагдаагүй декабристуудын бослогын тухай зэрэг залуусын сэтгэлийг догдлуулсан асуудлыг хэлэлцэж, улс төрийн хориотой ном уншдаг байв. 

	Ямагт няхуур, соргог, бүтээлч их эрмэлзэл дүүрэн Лермонтов энэ үеэс буюу 1830-1831 онд хоёр зуу орчим шүлэг, арван найраглал, гурван жүжиг бичсэн байна. 

	Лермонтовын бүүр эхэн үеийн нь бүтээлүүдэд хүртэл хамжлагат ёс, газрын эздийн Дур зоргоороо байдлыг эсэргүүцсэн аяс илэрч байлаа. 

	Яруу найрагч Москвагийн их сургуулийн хуучныг баримтлагч харгис профессоруудтай хэд хэдэн удаа харгалдсаны эцэст Петербургийн их сургуульд үргэлжлүүлэн суралцах бодолтойгоор тэндээс явсан боловч Москвагийн их сургуульд суралцсан хоёр жилийг нь тооцохгүй гэсэн тул энэ нь бүтсэнгүй. 

	Тэгээд цэргийн сургуульд орж 1834 онд төгсөөд Хаан сууринд байх торгон цэргийн хороонд томилогджээ. 

	Чингээд тэнд 1837 он хүртэл ажиллахдаа дээдсийн хүрээлэнгийнхний найр наадамд оролцон тэдний гадна өнгөний цаана нуугдсан жигшүүрт явдлыг үзэн мэдэж «Багт наадам» гэдэг алдарт жүжгээ бичжээ. 1837 оны эхээр «Бородино» гэдэг эх оронч үзэл санаа гүн шингэсэн шүлгээ бичсэн байна. 

	Гэхдээ, оросын уншигч олон түмэн аугаа их яруу найрагч Пушкинаа эцсийн замд нь үдэж байсан 1837 оны нэгдүгээр сарын сүүлчийн өдрүүдэд Михайл Юрьевич Лермонтовыг жинхэнэ ёсоор нь мэдэх болсон юм. Хаант засаг, түүний гар хөл бологчдын ялт хэргийг уудлан илчилсэн «Шүлэгчийн үхэл» гэдэг алдарт шүлэг нь Петербург даяар аянга шиг сүртэй тархаж байлаа. Залуу яруу найрагчийн эл шүлгийг «Хувьсгалд дуудсан уриа» гэж цохон хааны гар хөл бологсод хаанд хүргүүлсэнд эзэн хаан I Николай Лермонтовыг декабристууд болон Пушкиныг шууд залгамжлагч хэмээн үзэж Кавказад «номхрог» эс бөгөөс уулынхантай тулалдаж яваад алагдаг гэж цөлсөн боловч эл номхоршгүй, билгүүн авьяас төгөлдөр яруу найрагчийн билгийн хараа Кавказад өнгөрөөсөн нэг жилийн дотор улам ч нээгдэж тэнд байхдаа олон олон сайхан бүтээл туурвих, «Тийрэн» гэдэг найраглалаа дуусгах, «Манай үеийн баатар» романаа сэдэвлэн бичих боломжтой болжээ. 

	Хөгшин ээжийнхээ шаргуу хөөцөлдсөний үр дүнд 1838 онд цөллөгөөс эргэж «Бодол» гэдэг шүлгээ хэвлүүлсэнд тэр нь «Шүлэгчийн үхлийн» нэгэн адил үеийнхний нь сэтгэл зүрхийг долгилуулан донсолгожээ. 

	 

	Үе насныхнаа би

	Үлэмж гунин ширтнэм!

	Үзэгдэх ирээдүй нь хоосон

	Үгүй бол будангуй байна

	 

	гэж харуусан дуу алдсаныг нь Белинский «Зэвүүцлийн аянга», «Нийгмийн шившигт доромжлогдсон сэтгэлийн аянга» гэжээ. 

	Санаандаа нийцээгүй яруу найрагчийг зайлуулах хүсэлт дээдсийн хүрээнийхэн түүний тухай элдэв хов жив, цуу үг тарааж улмаар 1840 оны эхээр Лермонтовыг францын элчин сайдын хүү барон де Баранттай санаатайгаар буудалцуулан баривчилж улмаар Кавказад дахин цөлсөн байна. Түүнийг хоёр дахь удаагаа цөлөгдөн Кавказ руу явах үед нь «Манай үеийн баатар» роман нь нийслэлийн номын дэлгүүрүүдэд гарч эхэлжээ. Яруу найрагчийн шинэ бүтээлийг уншиж үзээд I Николай хаан хатандаа: «Миний бодлоор бол энэ нь зохиогчийнхоо ихэд эвдэрснийг илтгэсэн өөдгүй ном юм... Ноён Лермонтов аян замдаа сайн явах болтугай. Боломжтой бол тэр тархи толгойгоо цэвэршүүлэг... » гэж бичжээ. «Манай үеийн баатар»-ын тухай дурдсан хааны захидлын мөрүүдэд яруу найрагчийг жигшин зэвүүцсэн нь илэрхий байв. Тийнхүү яруу найрагчийн мятаршгүй тэргүүн дээр харгис хар хүчний үүл хуралдан хуралдсаар цэргээс халагдсан хийрхүү, мунхаг хошууч Мартынов хаант засгийн гар хөл бологчдыг турхиралтаар ямар ч шалтаггүйгээр яруу найрагчийг эрүүлд дууджээ. Тийнхүү бүүр 1839 оны намар В. Г. Белинскийгээс хилийн чанад сууж байсан найз нарынхаа нэгэнд «Орост шинэ хүчирхэг билгүүн авьяас — Лермонтов гарч ирлээ» гэж, өөр нэг захидалдаа «... энэ залууд оросын гурав дахь яруу найрагч бүрэлдэн боловсорч байна. Пушкин өөрийгөө залгамжлагчгүйгээр насан эцэс болоогүй юм байна» гэж бахдан бичиж байсан оросын сод авьяастныг 1841 оны долоодугаар сарын 15-нд 18 цаг 30 минутад Машук уулын бэлд хөнөөжээ. Ингэж Лермонтов оросын утга зохиолд Пушкиныг залгамжлан гарч ирээд бүүр залуудаа, хорин долоо ч хүрээгүй байхдаа Пушкины нэгэн адил хөнөөгдсөн юм. Пушкины дараа Лермонтовын хөнөөгдсөн нь оросын утга зохиолд хамгийн том гарз байлаа. «Лермонтовыг алдсанаараа бид агуулгаараа Пушкинаас давах байсан яруу найрагчаа алдав» гэж Белинский хэлсэн бол «Лермонтов амьд байсан сан бол миний ч, Достоевскийн ч хэрэг байхгүй байх байсан биз ээ» гэж Л. Н. Толстой бичиж байлаа. 

	Энэ гайхамшигт яруу найрагч хорвоод хорин долоо хүрэхтэй үгүйтэй насалж утга зохиолд 12 гаруйхан жил авьяас билгээ зориулахдаа дэлхийн утга зохиолын алтан санд мөнхөд орсон гайхамшигт бүтээлүүд туурвиж аугаа их яруу найрагчдын эгнээнд зүй ёсоор орсныг бид мэдэх билээ. 

	Энэ гайхамшигт яруу найрагчийн шүлэг зохиолыг манай улсад бүүр дөчөөд оны эхнээс авхуулан орчуулан хэвлэсээр иржээ. Манай уншигчид түүний алдарт роман «Манай үеийн баатар», «Наймаачин Клашников», «Банди», «Оргодол» зэрэг найраглалуудыг эх хэлээрээ амтархан уншдаг бөгөөд «Далбаа», «Бородино», «Шүлэгчийн үхэл» зэрэг гайхамшигт шүлгүүдийг нь чээжээр унших хүн олон. 

	Энэ удаад урьд өмнө номд орж, сонин сэтгүүлийн хуудаснаа хэвлэгдсэн, шинээр орчуулагдсан зарим шүлэг, найраглалуудыг эмхэтгэн нэгэн дэвтэр болгон уншигч олондоо барьж байна. Үүнээс өмнө 1941 онд гарсан «Шүлгүүд» гэдэг номд нь орсон шүлгүүдийг бүгдийг нь энэ номд оруулж хэвлэе гэсэн боловч уг ном нь нэгэнт Улсын номын сангийн фондод үгүй байсан тул болсонгүй. Чингээд ном зүйн бүртгэлээр хөөн сонин сэтгүүлээс түүвэрлэж байж урьд өмнө хэвлэгдсэн шүлгүүдийн заримыг нь олж эл номд оруулав. Уншигч олны ихэнхийн нь чээжээр мэдэх «Шүлэгчийн үхэл», «Далбаа» зэрэг шүлгийн орчуулгын утгыг зөвтгөхийн үүднээс зарим нэг засвар хийсэн болно. Жишээлбэл: орос эхэд

	 

	А вы надменные потомки

	Известной подлостью прославленных отцов

	Пятою рабскою поправшие обломки

	Игрою счастия обиженных родов!

	 

	гэснийг

	 

	Адгийн муухай жигшүүрт явдлаараа

	Алдар гарсан эцгүүдийн үр сад та нар

	Зомгол болсон хэмхэрхий дээрээ тавхайгаараа зогсож 

	Зол жаргалын тоглоом болон гомдогсдын төрлийнхөн

	 

	гэж орчуулж хэвлэжээ. Энд утгыг яльгүй ташаа ойлгосныг залруулж

	 

	Алдаршсан эцгүүдийнхээ адгийн явдлаар

	Амьтны дунд цууд гарсан та нар

	Аз заяаны тоглоом болон гомдогсдын удмаас

	Ард нь үлдэж хоцрогсдыг даран давтагсад та нар!

	 

	гэж зассан болно. 

	Яруу найргийн орчуулга нь хэлний мэдлэг төдийгүй яруу найрагчийн авьяас шаарддаг ярвигтай ажлын нэг бөгөөд утгын сацуу уг найраг шүлгийн яруу сайхан айзам, хэлбэр хэмжээг нөгөө хэлэнд буулгаж гэмээж нь сая эх бүтээлд нь дөхөж очдог байна. Энэ нь өнгөц харахад үргэлжилсэн үгийн зохиолын орчуулгыг бодвол эхдээ яг баригддаггүй арай чөлөөтэй мэт санагдах боловч чухамдаа эхэд байгаа үгийг орчуулж байгаа хэлний ижил утгатай үгээр оноогоод зогсохгүй уг үгийн өнгө, айзам аялгуутай дүйх тийм үг, уг шүлгийн хэлбэртэй дүйх тийм хэлбэрийг сонгон олж түүндээ зохиогчийн гаргах гэж зорьсон утга санааг шингээх нарийн няхуур хөдөлмөр, билгийн харааг шаарддаг билээ. Иймээс эл няхуур хөдөлмөрийн жишээ болгох, бас ч яруу найргийн орчуулга оролдогч нөхдөд санаа авхуулахын үүднээс Лермонтовын ихэд алдаршсан «Яруу найрагч» гэдэг шүлгийг туршлагатай орчуулагч Ш. Гаадамба, залуу орчуулагч И. Цэрэнжамц нарын орчуулсныг уг номд зэрэгцүүлэн хэвлэв. 

	Уншигч та бүхэн эл номын талаар орчуулагчид болон редактор, хэвлэлийн газрын нэр дээр санал бодлоо. илэрхийлсэн захидал, шүүмж ирүүлнэ биз ээ гэж гүнээ найднам. 

	 

	Редактор Д. Алтанхуяг

	 

	 


Ш Ү Л Э Г 

	 


ЯРУУ НАЙРАГЧ

	Ш. Гаадамбын орчуулга 

	 

	Өө сэвгүй чи хурц торгон иртэй

	Өнгөт алтан чимэгт чинжаал хутга минь гялалзана. 

	Угийн дайчин Дорнын өв эрдэнэ болсон

	Уян хатын нууцыг болд биедээ хадгалжээ. 

	Харамж шан, хариу ачлал ер горьдолгүй

	Хан уулын морьтонд он удтал зүтгэжээ. 

	Хатуу хөө хуяг олонтоо нэвтлэн чадаж

	Хавтай цээжинд аймшигт мөрөө үлдээж явжээ. 

	Дуудалцах муу үгийн хариу болон хангинаж, 

	Дуулгаварт боолын адил зугааг хуваалцаж иржээ. 

	Сийлбэр цоолборт чимгээр тэр цагтаа дүүрэн, 

	Сэтгэлд зэврүүн ичгүүрт чимэг болж явжээ. 

	Эрэмгий хасаг цэрэгт Терек голын тэртээгээс 

	Эзнийхээ хөрсөн хүүр дээрээс олджээ. 

	Хожим нь Армян хүний зэр зэвсгийн мухлагт

	Хоног сар улирааж, удтал хэвтсэн байжээ. 

	Баатар эрийн дагалдан энэ хөөрхий зэвсэг

	Байлдаанд үрэгдсэн гэр-хуйнаасаа бүрмөсөн хагацаж 

	Аяа, алдар нэр, аюул хөнөөлөө алдаад

	Алтат тоглоом болж, айлын туурганд өлгөгджээ. 

	Энэ сайхан зэвсгийг одоо болоход хэн ч

	Эвлэг гараараа зүлгэж арчлахаас нэгэнт өнгөрч 

	Сийлбэрт дурсгал бичиг сэлтийг нь үүрийн хяраанаар 

	Сэтгэл тавьж хэн ч уншиж суухаа больжээ. 

	Найман зовхисын дэлхий дахиныг дуугүй бишрүүлдэг 

	Найгүй эрх чадлаа алт мөнгөөр солиод

	Наалинхай эрхэмсэг манай цагт хүрч ирээд

	Найрагч минь, чи тэгж үүргээ алдсан биш үү?

	Шидэт чадалт яруу үгсийн чинь жигд авиа

	Ширүүн тулалдаанд дайчин эрсийн зоригийг хөгжөөдөг сөн

	Хурал мөргөлийн хүж, найр хуримын дугараа шиг 

	Хуралдсан олонд тэр чинь нэн хэрэгтэй байдаг сан. 

	Чиний шүлэг тэнгэрийн зарлиг шиг даяарт дуурсан. 

	Чин шударга санаа бодлын уриа болж,

	Амжилт ялалт, аюул гамшгийн үед хангинах,

	Ариун сүмийн цамхагт харанга адил дүнгэнэдэг сэн

	Ов мэх, гял цалаар сэтгэлээ зогоодог

	Одоогийн бидэнд омогт үг, эгэл хэл чинь уйтгартай. 

	Овоо хээнцэр хөгшин эм шиг өгөр ертөнц мань

	Оо энгэсэг дороо үрчгэрээ нуудаг зуршилтай. 

	Ад үзэгдсэн зөнч минь! Ахиад чи сэргэх үү?

	Аль эсвэл өшөө хариулах дуудлагад өндийж,

	Эс тоомсорлохын зэвд идэгдсэн ирт мэсээ 

	Эрдэнийн алтат хуйнаас нь эгнэгт сугалахаа болио юу?


ЯРУУ НАЙРАГЧ

	И. Цэрэнжамцын орчуулга 

	 

	Болд биедээ нууц хадгалсан

	Байлдаанч дорнын дурсгал

	Ир нь хурц, илт найдвартай

	Эрдэнэ нуухтай чинжаал минь!

	Уулын морьтон эзнийхээ ташаанд элж

	Уур омгийг нь аагаар зангасан зүг рүү ороо!

	Баатар зоригт цээжинд аймшигт ормоо үлдээн

	Бат хөө хуяг олныг цөм цохио. 

	Дуулгаварт боолоос ч илүү зугаа цэнгэлийг минь хуваалцаж

	Дургүй үгний хариуд хангинаж явсан чинжаал

	Харь хээ ичгүүрт чимгийг

	Ханатал тэр өдрүүдэд сийлэх л байсан

	Эрэлхэг хасаг эр Терек голын цаанаас

	Эзний хөрсөн хүүрээс энэ чинжаалыг олжээ

	Алтаар сийлсэн чинжаал авах эзнээ хүлээн

	Армян хүний лангуун дээр удтал хэвтжээ

	Хөөрхий энэ чинжаал баатрын хань байснаа

	Алалдах тулалдаанд хуйнаасаа салаад

	Хүний ханан дээр алдар ч үгүй, гэм хор ч үгүй

	Алтан тоглоом шиг гялалзан байна. 

	Ирт энэ мэсийг урьдынх шиг

	Илбэн таалж зүлгэн гялалзуулахгүй

	Үүрийн өмнөхөн мөргөхдөө түүний бичээсийг

	Өндөр дуугаар ч уншихгүй!

	Алаг дэлхийг бишрүүлэн дагуулдаг

	Аугаа чадлаа алтаар арилжаад

	Энэ манай танхи үед яруу найрагч чи

	Ирт тэр мэс шиг хэргээ бараагүй биз?

	Хүнгэнэн дуугарах чиний хүчтэй хоолой

	Хөвүүдийг тулаанд дүрэлзүүлдэг байсан

	Найр хуримд хундага, мөргөлийн цагт хүгэл шиг

	Найрагч чиний үг хэрэг болдог байсан

	Өгөөмөр сэтгэлийг уриалан тэнгэрийн зарлиг шиг

	Өнөр олны дээгүүр цуурайтаж байсан

	Ард түмний баяр, зовлонгийн өдрүүдэд

	Дуудлагын цамхгийн хонх шиг дуу чинь уянгалж байсан. 

	Өмхөрч муудсан энэ орчлонд дасгаж

	Үрчлээг нь энгэсгээр засах шиг

	Одоо биднийг заль мэх, өнгө тайтгаруулж

	Омогт энгүүн үг чинь харин уйтгартай байна

	Ахин сэргэх болоогүй юу, тохуу болсон зөнч минь!

	Өшөө дуудан босох үгний хариугүй байна уу?

	Өгөр жигшлийн зэв идсэн хутгаа

	Өнгөт алтан хуйнаас нь сугалах болоогүй юу?... 

	 

	1838


БОДОЛ

	Ш. Гаадамбын орчуулга

	 

	Үе насныхнаа би

	Үлэмж гунин ширтнэм. 

	Үзэгдэх ирээдүй нь хоосон,

	Үгүй бол будангуй байна. 

	Мэдэж ядаж цөхөрсөөр

	Мэл гайхаж эргэлзсээр

	Мэрийх үйлс явдалгүй

	Миний үе хөгшрөх байна. 

	 

	Өлгийнөөсөө дөнгөж гарахдаа

	Өвгөдийнхөө алдаагаар баян байна. 

	Оройтож цэлмэдэг ухааны нь

	Одоо ч бид өвлөсөн байна. 

	Харгуйгаа алдсан аян шиг. 

	Харийн найрт суусан шиг

	Тавгүй амьдрал биднийг

	Тарчилган зовоож байна л. 

	 

	Сайн, муугийн алинд нь ч

	Санаа амар маань жигшмээр байна. 

	Тэнцэж дөнгөж өндийгөөд л

	Тэмцэлгүйгээр гундаж байна. 

	Аюул заналтай тулгарахдаа бид

	Арчаагүй муухай хулчгар байна. 

	Муйхар засагт бөхөлзөж,

	Муугаа дуудуулсан боолууд байна. 

	 

	Урьтаж болоод ялзарсан

	Улбагар жимс л тэгж

	Амт шимт ч байхгүйг

	Алаг нүд ч хужирлахгүй

	Унаж хатахаас л өөр

	Урамтай хувь тавилангүй

	Өнөр цэцгийн дунд

	Өнчин ганцаараа дүүжигнэдэг юм 

	 

	Элдэв хүсэл шунал маны

	Элэг доог болох бий гэж

	Эрхэм итгэл найдвар,

	Эрс шударга бодлоо

	Анд шадар нөхдөөсөө ч

	Атаа сэтгэлээр нуусаар

	Ашиггүй эрдмээр бид

	Ариун оюунаа гашилгав. 

	 

	Амтат цэнгэлийн аяганаас

	Амсаж дөнгөж амживч

	Хавтай идрийн хүчээ

	Хадгалж хэмнэж чадсангүй. 

	Бялуурч гулгихаас айсаар

	Баяр хөөр бүхнээс бид

	Эрхэм шим шүүсийг нь

	Эгнэгт шавхаж орхилоо. 

	 

	Уянгат найргийн мөрөөдөл,

	Урлагийн эрхэм бүтээл ч

	Хөхиүн хөөрөөр оюуны мань

	Хөдөлгөж чадахгүй нь

	Хээр булсан харамчийн

	Хэргээ барсан эрдэнэс шиг

	Чин сэтгэлийн шавхруугаа бид

	Цээжиндээ л хав дарж байна. 

	 

	Хорсол, дурлалын алинд ч

	Хохирол тавигийг өргөлгүй,

	Санаандгүй дэмий өшилцөж,

	Саар завхай дурлалцаж байна. 

	Залуугийн халуун, цусанд мань

	Задгай гал шиг дүрэлзэхэд ч

	Жигтэй нэг л хүйтэн

	Жигнэж байна, сэтгэлийг минь!

	 

	Элэнц хуланцын эрхэмлэдэг

	Эндүү тансаг зугаа цэнгэл

	Гэмгүй цайлган завхайрал нь ч

	Гэтэл, бидэнд уйтгартай байна. 

	Элэг доогтойгоор бид

	Эргэн эргэн хялалзсаар

	Аз жаргал, алдар нэргүй

	Авс руугаа тэмүүлцгээж байна. 

	 

	Үр шимтэй санаа бодол

	Үе эриндээ үлдээх ч үгүй. 

	Үлэмжийн суу залиар

	Үүсгэж оролцсон ажил ч үгүй. 

	Орчлон дэлхий дээгүүр бид

	Ор мөр, чимээ амиагүй,

	Уруу доройгоор явж өнгөрөөд

	Удах ч үгүй мартагдах байна. 

	Үрэмхий эцэгтээ мэхлэгдсэн

	Үрийн хүйтэн инээдмээр. 

	Үхтэл жигшсэн сэтгэлийн

	Үзэн ядсан шүлгээр,

	Үнэнч шүүгч иргэний

	Үлэмж хатуу зэмлэлээр

	Үр удмынхан мань бидний

	Үхдэл хүүрийг доромжлох байна. 


ХӨРШ

	Сохор хар тавилангийн

	Шогтой хатуу тоглоомоор

	Хорихын ханаар одоо

	Хожим-Танихгүйн эрхээр

	Та бид нар үүрд

	Таслагдан салсан боловч

	Тавгүй амьдралын замд

	Тааралдаж санаандгүй учирсан

	Хэмжээгүй гунигт хөрш минь,

	Хэн н байлаа чамайгаа

	Хэзээний багын найз шигээ

	Хэнхдэг цээжнээсээ хайрлана би. 

	 

	Үдшийн гэгээний энгэсэг

	Үгүй болж замхрахдаа

	Салахын ёсны мэндийг

	Сараалжин гэгээвчээр хүргэхэд

	Дуу ихтэй буугаа

	Духан дороо тулаад

	Хуяг харгалзагч мань төдий

	Хугацаат харуулдаа гараад

	Сайхан хуучны цагаа

	Санан санан мөрөөдөөд

	Босоогоороо үүдний орчим

	Бүүр түүрхэн зүүрмэглэхүйеэ

	 

	Гяндангийн чийглэг туурганд

	Гилжийж тэргүүнээ наагаад

	Харанхуйд түгсэн аниргүйд

	Хажуугийн өрөөгөө чагнахад

	Чиний минь аялан дуулах

	Чимээгүйн дундаас хангинаж. 

	Цурхиран уйлахын нулимс

	Цувран бөмбөрөхийн адил

	Уйтгар дүүрэн ая чинь л

	Урсан урсан гарахуйяа

	 

	Эрхэм үеийн минь найдвар,

	Энхрий халуун хайр 

	Аюулхай цээжин дотор минь

	Амилж дахин сэргээд,

	Алимад бодол санаа

	Алс хэтэд тэмүүлж,

	Аагтай хүсэл шуналаар

	Ариун оюун минь бялхаад

	Халуун цус минь булгилж,

	Хар нулимс нүднээс минь

	Уйтгар гунигийн ая шиг чинь

	Урсан мэлмэрэн гарна л!


БҮҮВЭЙН ДУУ

	Ц. Хасбаатарын орчуулга

	 

	Танхил хөөрхөн, хонгор үр минь

	Тайван унт бяцхан хүү минь

	Бүүвэй, бүүвэй. 

	 

	Алиман саран өлгий дээр чинь

	Аниргүйхэн мишээж байна

	Ээж нь чамд үлгэр ярья

	Эгшиг сайхан дуу аялъя

	Алаг хөөрхөн нүдээ аниад

	Амар тайван унт хүү минь

	Бүүвэй, бүүвэй. 

	 

	Хадан хавцлын дундуур

	Хатан Терек урсаж байна. 

	Булингарт их ус нь

	Бургилан шуугин долгилж байна. 

	Чечень тэндээс сэм гэтэж

	Чинжаал хутгаа билүүдэж байна. 

	Алганы чинээ алаг үр минь

	Айх юмгүй тайван унт

	Дайн тулаанд хал үзсэн

	Дайчин баатар аав чинь бий

	Бүүвэй, бүүвэй. 

	 

	Хүнд хэцүү цаг ирнэ

	Хүү минь чи өөрөө үзнэ

	Хурдан мориндоо мордоно чи

	Хурц зэвсгээ барина чи

	Эр цэргийн эмээлийг

	Ээж нь чамд зэхэж өгнө. 

	Алаг хонгор үр минь

	Амар тайван унт даа. 

	Бүүвэй, бүүвэй. 

	 

	Ханхар баатрын сүртэй

	Хасаг эрийн зүрхтэй

	Хосгүй сайн хүн болж

	Холын замд мордоно хүү минь

	Ээж нь чамайгаа үдэж мордуулна. 

	Энхрий хүү минь даллаад явчихна. 

	Би чинь тэр шөнө чамайгаа үгүйлж

	Битүүхэндээ хэчнээн уйлах бол!

	Амин сүнс минь, хайрт үр минь

	Амгалан тайван унт, унт!

	Бүүвэй, бүүвэй. 

	 

	Ээжийн нь санаа хэзээ ч амрахгүй

	Эргэж иртэл чинь ер тайтгарахгүй

	Өдөржингөө залбирна, мөргөнө 

	Шөнөжингөө зурхайлна, мэргэлнэ

	Хүний газар шаналж яваа гэж

	Хүүгээ ээж нь дандаа бодно

	Айх зовохыг мэдэхгүй дээрээ

	Аятай тайван унтаж амар

	Бүүвэй, бүүвэй. 

	 

	Алсын замд мордоход чинь би

	Ариун сахиус чамд өгнө

	Тэнгэр бурханд залбирч яваарай

	Тэр сахиусанд шүтэж яваарай. 

	Эвдрэлдэх тулалдаанд орохдоо

	Ээжийгээ чи дурсан санаарай. 

	Алаг хонгор үр минь

	Амар тайван унт, унт

	Бүүвэй, бүүвэй. 


ДУУЛЬ

	Жижигхэн байшинд үдэш орой

	Славян бүсгүй гуниглан сууна. 

	Алс тэртээ тэнгэрийн хаяагаар

	Аранзал улаан туяа татна... 

	Өнөө бүсгүй дуу аялж

	Өлгийтэй хүүхдээ бүүвэйлж байна... 

	«Айсуй гамшгийг хүү минь

	Аюулхай зүрхээрээ мэдрэв үү!

	Битгий уйл, хүү минь

	Би дэргэдээс чинь холдохгүй

	Эр нөхрөө алдах цаг байна гэж үү

	Эвий үр минь уйлахаа боль!

	Ээжийн чинь дотор бачимдаж байна!

	Өндөр алдар бурхны төлөө

	Өшөөт дайсан 

	Татарын эсрэг

	Өмгөөлөн тулалдахаар аав чинь явсан

	Аялах зам нь цустай осолтой

	Алалдах мэс нь цогтой очтой

	Гал дөл улалзан бадарч

	Гамшиг зовлон учирч байна. 

	Ухаан суугаагүй бяцхан үр минь

	Уршиг аюул нөмөрч ирснийг

	Анзаарч мэдэхгүй амгалан байгаа нь

	Ашгүй дээ, ашгүй. 

	Тамлагдаж үрэгдэхийн зовлон

	Талхигдаж дарлагдахын гаслан

	Аль алиныг нь ойлгох биш дээ. 

	Алаг хонгор үрс... »

	Гэв гэнэт чимээ гарч

	Гэрт хүн орж ирлээ. 

	Хөмсөг сахал нь цус болж

	Хөө хуяг нь няц цохиулжээ. 

	«Баларлаа, та минь баларлаа!

	Бах нь ханаг үхээрүүд!

	Энхрий сайхан нутаг орон маань

	Эрхэнд нь орж боол нь боллоо. 

	Татарын мэсэнд даан ч тэссэнгүй. 

	Тэд эзэлж бид ялагдлаа»

	Энэ үгийг хэлээд

	Эр цэргийн цуст үхлээр

	Эцэс боллоо тэр дайчин. 

	Эхнэр нь хүүгээ тэвэрч өргөөд

	Эцгийнх нь тэргүүн дээр барьж зогсоод

	Эр хүн яаж нөгчдөгийг

	Эгцэлж сайн харж ав

	Өмөг эхийн өвөрт байхаасаа

	Өшиж занаж сур!... гэжээ. 


ӨЛГИЙТЭЙ ХҮҮХЭД

	(Шиллерийн зохиолоос)

	 

	Өнөөдөр, буянтай бяцхан энэ хүүхдэд

	Өлгий нь ч хүртэл уужимдаад байна. 

	Гайгүй, нэр төртэй их хүн болоход нь

	Газар дэлхий ч давчдах цаг ирнэ ээ. 


ЗАЛБИРАЛ

	Улигт амьдралын хүнд минутад

	Уйтгар сэргэж дотор давчдахад

	Үнэн гайхамшигт нэгэн зүйлийг

	Үргэлж би залбиран уншдаг юм. 

	 

	Уран яруу үгсийг найруулахад

	Урамтай сайхан хүчин болдог

	Үл ухагдах нандин чанар

	Үгсийн утгад шингэсэн байдаг. 

	 

	Эмгэгээс салах мэт дотор онгойгоод

	Эргэлзэх сэтгэл бүр арилаад

	Юманд итгэж, уйлмаар санагдахад

	Юутай сайхан, юутай тэнүүхэн... 


* * * Үг яриа минь…

	Үг яриа минь одоо гунигтай ч гэсэн

	Өрөвдөж хайрлууштай хүн гэж намайг бүү бодоорой

	Уйтгарлан гиюүрч, тарчлан зовж байгаа минь

	Улам их гамшгийг урьдаас зөгнөсөн хэрэг шүү. 

	Бага залуу настай ч гэсэн авьяас билэг минь ундарч

	Байрон шиг яруу найрагч болох сон гэж бодогдох юм. 

	Тэр бид хоёрын сэтгэх гуниглах адилхан

	Тэгээд бас тавилан маань ч адилхан байсан ч болоосой

	Байрон шиг эрх чөлөө, энх амгаланг эрж

	Балчир байхдаа сэтгэл минь түүнийх шиг догдолж 

	Хөөсөрсөн долгио, шингэх нарыг харах би дуртай сан 

	Хөдлөн шуугьсан салхи шуургыг үзэх би дуртай сан

	Амар тайван байхыг Байрон шиг дэмий л хүсэж 

	Адилхан юм сэтгэж газар сайгүй тэнэнэ. 

	Хойшоо харахад өнгөрөөн явдал аймшигтай

	Урагшаа харахад дотночлох хүн алгаа. 


* * * Тэсгэлгүй тачаадан үймэрч …

	Тэсгэлгүй тачаадан үймэрч, гүнээ гуниглан

	Тэр хоёр удтал ялдамхан дурлалцсан авч

	Атаат дайснууд шиг учирч ярилцахаас зайлсхийж 

	Аягүй, хоосон хэдхэн үг хааяа солилцдог байжээ. 

	 

	Аниргүй, битүүхэн зовсоор тэр хоёр хагацжээ. 

	Ариун дүрээ хааяа нэг зүүдэндээ хардаг байжээ

	Үхэл ирж хойд насандаа болзоо тогтоосон боловч 

	Үлэмжийн шинэ тэр хорвоод бие биеэ таньсангүй. 


УЙТГАРТАЙ Ч БАЙНА, ГУНИГТАЙ Ч БАЙНА

	Үймрэн тачаадсан гүн зовлонт үед санаж сарвайх хүнгүй

	Уйтгартай ч байна, гунигтай ч байна үсч зорих уу? 

	Үргэлж дэмий хүсэж тэмүүлсний хэрэг юу билээ

	Үнэтэй сайхан он жил өнгөрсөөр л байх юм. 

	Амраглаж дурлах уу?

	Дурлая гэхэд хэндээ ч дурлах билээ дээ?

	Хэсэгхэн зуур дурлаад ч яах юм билээ

	Хэзээд мөнхийн дурлал гэж байхгүй шүү дээ

	Балран арилж мөргүй болсон өнгөрсөн явдлаа дурсахад

	Баясан хөөрч зовон гиюүрч явсан минь юухан ч билээ дээ. 

	Тачаал хүсэл ч гэсэн дээ

	Эрт орой хэзээ нэгэн цагт эргэцүүлж бодохтой зэрэг л 

	Аль сайхан бүхэн нь арилж үгүй болно шүү дээ. 

	Хүйтэн харцаа тусгаж орчин тойрныг ажихад

	Хүний амьдрал гэдэг чинь мунхаг хоосон шог юм байна. 


ШҮЛЭГЧИЙН ҮХЭЛ

	X. Пэрлээгийн орчуулга

	 

	Алдар хүндийн боол нас баржээ!

	Авиа ихтэй цуу гүтгэлэгт унажээ. 

	Цээжиндээ тугалга зоолгоод хонзонгоор буцалсаар 

	Чин зоригт тэргүүнээ даржээ!

	Яльгүй муусайн хорсол доромжлолын гутамшгийг 

	Яагаад ч шүлэгчийн сэтгэл тэсвэрлэсэнгүй

	Дээдсийн саналын эсрэг, тэр босоод

	Дээрхийн адил гав ганцаараа... тэгээд алагджээ. 

	Алагдаж дээ, цурхиран уйлаад юугаа хийх вэ,

	Аргаа барсан цагаатгалаар яах вэ?

	Хувь заяа, нэгэнт хэргийг дуусгажээ. 

	Хоолой нийлүүлсэн дэмий магтаалаар яах вэ!

	Ховор эрдэнэ шиг түүний цогтой чөлөөтэй, авьяасыг 

	Хортойгоор, та нар мөрдөн хөөж байсан билүү? 

	Сэмхэн нуугдаж байсан хилэнгийн түймрийг

	Сэргээн хөөрөгдөөд, зугаа хийж байсан биш билүү!

	За яах вэ, та нар наргицгааж л бай!

	Занаж бэлтгэсэн эцсийн тарчлалыг тэр давсангүй! 

	Баясгалант цэцгийн баглаа гутан гулзайж

	Бадарсан зул жаргах шиг, суут гайхамшиг мөхөв, 

	Алаач нь нинжин сэтгэлгүй самбаа гаргаж

	Аюулт цохилтоо хийсэн хойно, аврал алга!

	Гал нь үхсэн хоосон зүрх жигдхэн цохилно

	Гар нь чичирч, буу нь хөдөлсөнгүй

	Гайхах юм энд ерөөсөө алга. 

	Газрын холоос үйлийн үртэй нь чулуудагдаж,

	Хэргэм жаргал хоёр цулбуурдан барьж авахаар

	Хэдэн зуугаадаараа манайханд ирдэг оргодлууд шиг 

	Тэр хүн манай нутгийн хэв заншил, хэл бичгийг 

	Тэсгэлгүй элэглэн хэрцгийгээр жигшсэн юм

	Тэр хүн, манай алдрыг хайрлаж чадахгүй байсан юм 

	Чухам юунд гараа өргөснөө

	Цуст тэрхэн агшиндаа ойлгож чадахгүй байсан. 

	Хайргүй гартай, өөртэй нь адилхан тулгарч

	Хальт тэнэг хардлагын олз болсныг

	Гайхалтай сайхан чадлаар өөрт нь бичигдсэн

	Тэр нэгэн үл мэдэгдэх дотно дууч шигээ

	Тэр хүн нас барж, хүйтэн хөрсөнд булагджээ. 

	Эрхэм энхрийлэл, үнэнч нөхөрлөлөөс юунд холдож 

	Эрмэлзлийн дөл бадарсан чөлөөт зүрхэнд

	Эгнэгт атаархал болсон дээдэст очив

	Яруухан идэр наснаасаа хүний чанарыг таньдаг мөртөө

	Яльгүй муу гүтгэгчид юунд гараа өгөв?

	Яах гэж, худал долдгонуур занг нь итгэв?

	Лав хэрэг нь өнгөрсөн урьдах титмийн оронд

	Лавраар бүрхсэн өргөст титмээ түүнд өмсгөжээ

	Зүү шиг далд өргөснүүд нь тун ширүүн

	Зүг бүрээс алдарт магнайг нь хорлон хатгажээ

	Тэр хүний хамгийн эцсийн агшин нь

	Тэнэгүүдийн шивнэлдсэн хуйвалдаанаар хорлогджээ 

	Хуурагдсан найдварын далд гомдлыг хадгалж 

	Хонзонгоо авна гэж дэмий горьдсоор үхжээ

	Онц гайхамшигт дуунуудын чимээ тасарлаа

	Одоо тэр дахин дуулахаа болилоо. 

	Дуучийн орон давчхан бөгөөд уйтгартай. 

	Дуугүйн тэмдэг аман дээр нь дараастай. 

	Алдаршсан эцгүүдийнхээ адгийн явдлаар

	Амьтны дунд цууд гарсан та нар

	Аз заяаны тоглоом болон гомдогсдын удмаас

	Ард нь үлдэж хоцрогсдыг даран давтагсад та нар! 

	Эзэн ширээний дэргэд хомхойрон хуйлрагчид та нар 

	Эрх чөлөө, суу заль, алдар гавьяаны яргачид мөн!

	Та нар хуулийн саравчинд хоргодоцгоо!

	Та нарын өмнө үнэн ба шүүх байна. Бүү дуугарцгаа!

	Байна, бурхны шүүх байна, самууныг таригчид аа! 

	Байх байхдаа догшин шүүгчид байна, тэр хүлээж байна

	Сайхан алтны жингэнэх дуунд тэр худалдагдахгүйг 

	Санаа хэрэг хоёрыг урьдаас мэддэг юм. 

	Тэгэхэд та нар гүтгэлт рүүгээ дэмий гүйцгээнэ байх, 

	Тэр чинь та нарт дахин тус болохгүй. 

	Аль байдаг хар цусаараа тургивч та нар

	Ариун шударга шүлэгчийг бузарлаж чадахгүй!

ДАЛБАА

	Хөх далайн цэнхэр мананд

	Хөлгийн далбаа ганцаар цайрч

	Ахуй нутгаа юунд орхиж

	Алс газар юуг эрэв?

	Аливаа жаргалыг эрэх нь бус

	Амар жаргалаас зугтах нь бус!

	Салхин исгэрч долгио наадахад

	Сайхан шураг чахран найгана. 

	Ариун урсгал дор нь мяралзаж

	Алтан нар дээр нь гийвч

	Хүрхрэх эрчид нь амгаланг үзэх мэт

	Хүлцлийг огоорч шуургыг тэмцэнэ. 


Э. К. МУСИНА — ПУШКИНАД

	 

	Сайхан Эмельян ноёгтой

	Сарнай цэцгээс цагаахан. 

	 

	Харцагаараа гол шиг цогтой

	Хаана ч ижилсэхгүй нарийхан

	 

	Ирмэх хос мэлмийд нь

	Италийн тэнгэр туяатна. 

	 

	Бас түүний сэтгэл

	Бастилийн шорон шиг харанхуйлна


ГЭРЭЭСЛЭЛ

	Анд тантай хоёулхнаа

	Аятайхан ярилцах юм сан. 

	Хорвоогоос хагацах цагийг минь,

	Холгүй болсон гэлцэх юм!

	 

	Ах та мөд харина биз дээ. 

	Аль вэ? Хардаа, юу байна?

	Намайг үнэндээ сайн яваасай гэж

	Надад санаа зовох хүн алга

	 

	Хэрвээ хүн асуух юм бол... 

	Хэн ч байсан, тэдэнд хэлээрэй. 

	Элэг өрцөө цөм буудуулж,

	Эзний төлөө шударга үхэв. 

	 

	Эмч домч нь олхиогүй юм. 

	Эцэслэж нас барсан гээрэй!

	Төрсөн эх нутагтаа

	Төрийн мэнд хүргэв гээрэй. 

	 

	Ах таныг харьж очиход

	Аав ээж минь байх болов уу даа. 

	Эднийг уй гашуу болгохдоо

	Эгээ л түвдэхгүй гунина. 

	 

	Тэдний нэг нь амьд бол хэл

	Тэмдэг захидал бичихээ залхуурав,

	Харьяат цэрэг нь дайнд мордов. 

	Харихыг минь бүү хүлээгээрэй,

	 

	Айл байдаг нэгэн охин бий,

	Анх салснаа санахад уджээ!

	Тэр миний тухай асуухгүй... 

	Тэгэвч миний үнэн бүгдийг

	 

	Хоосон зүрхийг нь хайрлалгүй

	Хоггүй шавхан хэлж өгөөрэй. 

	Хонуут өнжүүт тэр уйлавч

	Хор түүнд болохгүй юм!


ХАВЦГАЙ

	Аварга хавцгайн өвчүүнд

	Алтан үүлхэн хоноцолж,

	Өглөө эрт мордон хөдөлж

	Өргөн огторгуйд зугаалан аялав. 

	 

	Өвгөн хавцгайн үрчлээнд

	Өлөн чийгийн мөр үлдэж,

	Энэ хавцгай гүнээ санааширч,

	Ээрэм цөлд сэмхнээ уйлна. 


Д-В-д

	Хөвчин Орос орныг хэсэн,

	Хөөрхий бадарчин мэт явсан би

	Хорлолын могой хаана ч хатгахад

	Хорвоод ханьгүй гэж бодоод

	Салахгүй өнө танхи нөхөрлөл

	Санаанд орохоо болив

	 

	Уриагүй зочин чи үзэгдэж,

	Уйтгарыг минь ахин сэргээв. 

	Зочин чамтай нийлэн хүүрнэснээс

	Зол жаргалыг амсан хүртэв. 

	Харт охидыг хүлцэн азнахгүй!

	Харин тэдэнд дахин итгэхгүй!.. 

	 


ГУРВАН ДАЛ МОД

	(Дорно дахины домог)

	 

	Араб газрын элсэн цөлд

	Асар өндөр гурван дал мод ургаж, 

	Эдний дундах хахир хөрснөөс

	Эх авсан хүйтэн булаг оргилж, 

	Аагим халуун элсэн хуйгаас

	Ариун ундаргаа ногоон навчаар халхална. 

	 

	Олон он мэдэгдэлгүй улиран өнгөрөөд, 

	Ондоо орны цангасан аянчин ирж, 

	Хүйтэн булгийн уснаас ундаа хариулж, 

	Хөвсгөр ногоон навчин доор нь суусангүй. 

	Шаагьдаг сэрүүн булаг, сайхан навчис нь

	Шатам халуун наранд хатаж эхлэв. 

	Тэрхүү цөл дэх гурван дал мод

	Тэнгэр бурханд гомдон хэлсэн нь:

	 

	— Ганц ч хүний нүд баясахгүй, 

	Гандаж хувхайрах гэж энд ургаа юу?

	Салхинд найгаж наранд түлэгдэх гэж

	Сайран цөлд ургасан юм уу бид?

	Бурхан тэнгэр чиний шийтгэвэр

	Буруу гэж гоморхон байж, 

	Эд гомдлоо хэлэн хэлж дуусмагц, 

	Энэтээ цэнхэртэх алсад

	 

	Алтан элс хуйлран эргэлдэж, 

	Алхиж балбах мэт хонх цангинан, 

	Алаг хивсэн бүтээлэгт ачаа эрээлэн, 

	Алс далайн онгоц шиг найган, 

	Тэмээн жингийн цуваа зурайн бараантаж, 

	Тэвэр тэвэр элс сацлан цувна. 

	 

	Атнуудын бөхөн хооронд босгосон

	Аяны майхнуудын угалзат хормойг

	Гандсан жижиг гарууд өргөж сөхөн, 

	Галт хар нүднүүд гялганан... 

	Араб хүн бүүргээ түшин өцийж

	Агт морьдоо ташуурдан давхина. 

	 

	Шавхдаж гуядсан морь нь хурдлан хурдалж

	Шархтсан барс шиг харайлан дүүлж, 

	Мөнгөн цагаан хувцас нь урнаар үрчлээтэж

	Мөрөн дээрх нөмрөг нь намиран хийсэж, 

	Зандран исгэрэн элсэн дээгүүр довтолж, 

	Жадаа хаян чулуудан давхиут шүүрнэ. 

	 

	Тэмээн жин шуугилдан дал мод хүрч, 

	Тэдний сэрүүн сүүдэрт зугаалан бууж, 

	Булгийн ундармал усаар домбо дүүргэхэд

	Булт дал мод бардамлан дохиж, 

	Санаанд үгүйд ирсэн зочдоо мэндчилэн, 

	Сайхан усаараа ундлан зочлов. 

	 

	Орой үдэш барай бүрий болоход

	Оёороор нь тасар цавчлан огтолж

	Зуун наст моднуудыг унагах нь тэр!

	Зузаан холтсыг нь багачууд хуучиж

	Их биеийг нь хэсэг хэсэг хэрчиж

	Ирэх өглөө болтол түлэн дуусав. 

	Униар манан баруун тийш арилмагц

	Уул жинчид аялан цааш хөдлөв. 

	 

	Нүүсэн жинчдийн хар нутаг дээр

	Нүүрс чандруу зэвхийрэн харагдаж, 

	Хуурай цуцлын өөдөс нь наранд цонож

	Хуй салхиар хийсэн талд тархав. 

	 

	Одоо тэнд зэрлэг цөл болоод

	Оргилдог булагтай навчис шивнэхгүй, 

	Тэр булгийг халуун элс л булаад

	Тэнгэрээс булаг сүүдэр гуйн залбираад

	Хүнгүй цөлийн элээ эргэн нисэж, 

	Хүнсний олзоо тоншин зулгааж байна. 


ЧИНЖААЛ ХУТГА

	Хөх болд чамдаан би дуртай. 

	Хүйтэн биетэй гэрэлт нөхөр чамайг

	Санаат гүрж өшөө авахаар давтаж, 

	Саруул черкес ширүүн тулаанд хурцалсан. 

	 

	Хагацахын цагт дурсгал болгож, 

	Халуун гараар өгсөн юм. 

	Анхан ирээр чинь цус урссангүй

	Ангижралын тунгалаг сувдан урссан!

	 

	Хав хар нүдэт өөдөөс минь ширтэж, 

	Хайрын нууц уйтгараар мэлмэлзээд

	Гэрэлд барьсан чиний бие шиг

	Гэнэт гялалзаад гэнэт сүүмэлзэнэ. 

	 

	Амрагийн тэмдэг, замын хань чи

	Аянч надад тустай жишээ, 

	Болд нөхөр чам шиг би хатуужиж

	Бодол сэтгэлээ хувилгах үгүй. 


МӨНГӨН ШПОР

	 

	Болд мөнгөн шпорыг1

	Бодлоготойхон харахдаа би

	Хайрт хурдан хөлөг чиний

	Хавиргыг ёврохоос халширдаг. 

	 

	Эртний өвгөд хөдөөгөөр давхихдаа

	Энэ шпорыг мэдээгүй байжээ. 

	Бүрэн унаашаагүй морьдоо

	Бүдүүн ташуураар гуяддаг байж. 

	 

	Эрдэм гэгээрлийн ачаар

	Эртний суртлыг халаад

	Харь газрын хүн ухаалсан

	Хатгачих шпорыг хэрэглэв. 

	 

	Энэ цагт морьдоо тэжээж, 

	Эмээллэх нурууг арчилж, 

	Урьд ташуурддагийг одоо ёвчино, 

	Уул нь таардаг юм уу даа? Тэнгэр мэдэг!


АМЬДРАЛЫН АЯГА

	Амь зуулгын аяганы

	Алтан амсрыг нулимстаж, 

	Аньсан нүдээн харалгүй

	Амсан ууцгаана бид. 

	 

	Үхлийн өмнөхөн цагт

	Үзэх нүдээн нээхэд

	Санаа булаасан бүхэн

	Сарнин алга болоод

	 

	Амьдралын энэ алтан аяга

	Авах юмгүй хоосон байдаг. 

	Энэ аяганы ундаан бол

	Ээрэл мөн ч манайх бишээ!


ОЛЗЛОГДСОН БААТАР

	Гяндангийн цонхон дор дуугүй суухад

	Гялбам цэнхэр огторгуй гэгээвчээр үзэгдээд

	Хамаг чөлөөт шувууд огторгуйд нисэлдээд

	Харин тэднийг хараад ичин гутна би. 

	 

	Амандаа нүглээ залбирах ч биш

	Амраг нөхрөө хүсэн дуулах ч биш

	Ганцхан хуучин тулалдаанаа нэхэн санаж, 

	Ган илд, хөө хуягаа дурсан бодно. 

	 

	Одоо би чулуун хуяг нөмрөн өмсөж, 

	Орой дээрээс чулуун дуулга дарж, 

	Илд, сум халахгүй бамбайтай болж

	Итгэлт морь минь эзэнгүй давхиж явна. 

	 

	Өнгөрөх цаг - хувилшгүй морь минь болж, 

	Өндөр хана - чулуун хуяг минь болж. 

	Шоронгийн сараалж-дуулганы нүүрэвч болж

	Ширмэн хаалга-халх бамбай минь болов

	 

	Шинэ хуяг минь надад бариухан байна. 

	Шилжин улирах цаг бушуухан давхицгаа!

	Хүрээд ирмэгц үхэл дөрөөг минь түшиж, 

	Хүлгээс буумагц нүүрэвчээ тайлна би. 


ХОРИГДОЛ

	Надад шоронгийн үүдийг нээнэ үү, 

	Нарт өдрийг харуулах ажаамуу, 

	Бага хар нүдтийг уулзуулна уу. 

	Бараан дэлт морийг өгчилгөнө үү. 

	 

	Хар нүдэн залуу охиноо

	Хамгийн тэргүүнд амтлан үнсье. 

	Хөлөг сайн морио унаад

	Хөндий талаар довтлон давхия. 

	 

	Хар байшин, цонх нь өндөр, 

	Хаалга үүд нь цоожтой

	Хар нүдэт алс газраа

	Харш ордондоо сууна. 

	 

	Хөлөг сайн морь минь ганцаараа

	Хөтлөх хазааргүй зоргоороо. 

	Салхинд сүүлээн хийсгэж байгаа. 

	Саруул зугаатай давхиж яваа. 

	 

	Ганц бие намайг нүцгэн хана тойрон

	Гайхан баярлах юмгүй байна. 

	Дэнгийн бүдэг гэрэл гийн, 

	Дэрвэлзэн сүүмэлзэн чичгэнэн байна. 

	 

	Асуусанд хариугүй манаачийн

	Алхах хэмжээт чимээ

	Харанхуй шөнийн дундаас

	Хаалганы цаана сонсогдоно. 


ТАМАРА

	Манан дундуур Терек мөрөн урсдаг, 

	Маш гүн Дарьялын их хавцалд

	Эгц цавчим ханан хадны оройд

	Эртний цамхаг харлаж байлаа. 

	 

	Хавчуу өндөр цамхгийн дотроо

	Хатам Тамара суудаг байлаа. 

	Тэнгэрийн дагина шиг үзэсгэлэнтэй

	Тэрсүүдийн шулам шиг хартай. 

	 

	Тамарын ордны алтан гэрэл

	Тас харанхуй шөнө улалзаж

	Аян замын хүнд харагдан

	Амарч хонохыг урьдаг байжээ. 

	 

	Тамарын дуу сонсогдох нь

	Тачаал хүслээр дүүрэн, 

	Огоорч холдохын аргагүй

	Онцгой увдисаар бүрэн. 

	 

	Хоньчин, наймаачин, цэргүүд ч

	Хосгүй дуунд нь очно

	Дурлаж ирсэн зочин эрсийг

	Дуугай тайган угтана. 

	 

	Зочдоо хүлээсэн Тамара

	Зоогийн хундага тавиулж

	Хоргой сувдлагаар чимсэн

	Ховор зөөлөн ор дээр заларна. 

	 

	Халуун гараараа тэврэлцэж

	Ханахыг мэдэхгүй озолцож

	Энэ хуучин цамхгийн дотор

	Эрхэм шөнийн хурим идэхээр

	 

	Насан залуу хөвүүд охид

	Ная ерөөрөө цугларсан шиг

	Бөглүү зэрлэг чимээнүүд

	Бөхөл шөнөдөө дуулдана. 

	 

	Өглөө болж гэгээ ороод

	Өндрийн оройг гийгүүлмэгц

	Цангинан хангинах дуу намхарч

	Цамхаг ёрдойн харлаж байна. 

	 

	Тэр Дарьял хавцлын дундуур

	Терек мөрөн давлан урсаж, 

	Цалгин хуйларсан долгио шуугиад

	Цамхгийн нам гүмийг эвдэн байж, 

	 

	Амиа Тамарад хорлуулсан хүнийг

	Алс аваачихыг яаран урсана. 

	Цайвалзан харагдсан нэгэн юм

	Цамхгийн цонхоор, Уучил! гэнэ. 

	 

	Ямар сайхан саллага байна даа, 

	Яасан амттай дуу билээ, 

	Ахин уулзахын баяр мэт, 

	Амраглаж таалахын андгай мэт. 


БОРОДИНО

	Д. Сэнгээгийн орчуулга

	 

	Авалцан шатсан Москваг францчуудад өгсөн нь

	Арай жирийн хэрэг биш биз дээ. Авга минь ярьж өгөөч!

	Байлдаан тулалдаанууд байсан л биз

	Байх байхдаа жигтэйхэн байсан гэж ярилцдаг юм. 

	Одоо хүртэл Бородиногийн өдрийн тухай

	Орос даяар шагшин дурсдаг нь жирийн хэрэг биш биз»

	— Тиймээ, хүү минь, бидний үед

	Тийм айхавтар хүмүүс байсан юм одоогийнхтой адилгүй

	Та нар биш! баатрууд байсан юм. 

	Даанч хөөрхий минь, тэдэнд муу хүртээл ногдож, 

	Дайны талбараас цөөхөн хүн буцаж ирсэн юм. 

	Хэрэв дээдсийн зарлиг байгаагүй бол

	Хэрхэвч Москвагаа өгөхгүй байсан юм. 

	Хоорондоо бид дуугаралгүй ухарч билээ. 

	Хор хөдлөөд байлдах юм сан гэж хор хөдөлж билээ. 

	Өвгөчүүл ингэж үглэцгээж байсан юм. 

	«Яаж байна даа, бид чинь, өвөлжөөндөө буух нь уу? 

	Яагаад дарга нар минь зүрхлэхгүй байгаа юм бол? 

	Хүний мундирийг Оросын жад

	Хүү татаж чадахгүй гээ юм болов уу?» гэж байсан юм

	Тэнхээ мэдэн дураар зугаалмаар

	Тэнүүн уудам талд ирцгээлээ!

	Тэр доор нь бэхлэлтээ барьцгааж

	Тэсэж ядан хүлээцгээж байлаа

	Үүрийн гэгээ их буу

	Өндөр моддын оройг гийгүүлэхэд

	Өмнөхөн маань францчууд ирчихсэн байлаа. 

	За одоо найзыгаа зочилно шүү дээ гэж бодоод

	Зантай сайн цэнэглэж авлаа, би их буугаа

	Байзнаарай, та минь, мисье гуайтай тулалдана байгаа

	Энд бид маяглаад байхын ч хэрэг алга. 

	Эвдэршгүй хана мэт ханаран дайръя. 

	Ариун сайхан эх орныхоо төлөө!

	Амь насаа хайрлахгүй зогсъё!

	Яг хоёр хоног бид харилцан буудалцлаа

	Ямар ашиг байна даа, ингэж цаг нөхцөөх

	Гурав дахь өдрөө хүлээх боллоо. 

	«Галт сумаар галлах цаг болжээ» гэж

	Газар сайгүй ярьцгаах боллоо

	Сүрт тулалдаан тал дунд болж

	Шөнийн харанхуй сүүдэрлэн ирлээ. 

	Бууныхаа суурин дээр би дуг хийхээр хажууллаа. 

	Бузар их хөөр болж байгаа францчуудын чимээ

	Үүр цайтал сонстож байлаа

	Тэгэхэд манай хонуурын газар чимээгүй

	Тэнд зарим нь үнгэлдсэн малгайгаа цэвэрлэж байна

	Урт сахлаа шовгонуулан байж

	Ууртайгаар, зарим нь жадаа хурцална. 

	Гэгээ дөнгөж тусахтай зэрэг

	Гэнэт цөм шуугин хөдөлцгөөв. 

	Жагсаалууд эгнээ эгнээгээр жирэлзэнэ. 

	Харин манай хурандаа цог жавхлантай эр байсан юм. 

	Хаанд зарц нь, цэрэгт эцэг нь байсан юм. 

	Хөөрхий минь, хайран хүн болдоор сүлбүүлээд

	Хөвдөөр хучигдсан хөрсөн доор нойрсож байгаа юм. 

	Алаг сайхан нүдээ гялалзуулан түүний хэлсэн нь

	«Ард минь Москва байна шүү, нөхөд өө!

	Ах нартайгаа адил үхэцгээе

	Алтан амиа Москвагийн дэргэд өгцгөөе» гэж билээ. 

	Тэгэхэд би үхнэ гэж ам алдсан юм. 

	Тэр тангаргаа ч Бородиногийн тулалдаанд

	Тэнгэртэй сайхнаар биелүүлж чадсан юм. 

	Хуйларсан утаан дундуур манай бэхлэлтийг чиглээд 

	Хуйрагнасан үүл шиг францчууд хөдөлцгөөв. 

	Ер нь тэр жигтэйхэн өдөр байсан юм. 

	Морьтой явган цэргүүд тэмдгээ гялалзуулсаар

	Морины сүүлт далбаагаа сагсалзуулсаар

	Бүр бидний өмнөхөн жирэлзэж гарлаа

	Бүгдээрээ дэргэд минь тулаад ирлээ

	Барагтай бол та нар тийм тулалдааныг үзэхгүй биз дээ 

	Барьж явсан туг нь үүл шиг байсан юм шүү дээ. 

	Гал улалзаж утаа суунаглаж байлаа

	Улайран цавчсан байлдагчийн гар эцэж

	Уул шиг сүндэрлэсэн махан овоог

	Улайдсан ширмэн сум даахгүй байсан юм

	Ер нь Оросын гардан байлдах эрэмгий тулалдаан гэж

	Егөөндөө чухам юуг хэлдгийг тэр өдөр

	Дайсан маань сайн мэдэж авсан

	Газар дэлхий манай цээж шиг оволзож байсан юм. 

	Ганцхан доор морь хүн хоёр овоологдож байсан. 

	Үй түмэн бууны зэрэг буудалт

	Үргэлжилсэн тулалдаанд тэнгэрийн дуу шиг нижигнэж байсан. 

	Үдшийн бүрий барай болж байлаа. 

	Үнэндээ бид маргаашийн тулалдаанд төхөөрөөд

	Эцсийгээ үзэхэд ч бэлхэн байлаа. 

	Харин бөмбөрүүдээ учир дүрсгүй нүдсээр

	Хар санаат буруу номтон ч ухарлаа

	Тэгэхэд бид шарх сорвио тоолж

	Тэр дороо нөхдөө бүртгэж авлаа

	— Тиймээ, хүү минь бидний үед

	Тийм айхавтар эрэлхэг хүмүүс байсан юм одоогийнхтой адилгүй

	Та нар биш, баатрууд байсан юм

	Даанч хөөрхий минь, тэдэнд муу хүртээл ногдож

	Дайны талбараас цөөхөн хүн буцаж ирсэн юм

	Хэрэв бурхны зарлиг байгаагүй сэн бол

	Хэрхэвч Москвагаа өгөхгүй байсан юм. 

	 

	1837


ЭХ ОРОН

	И. Цэрэнжамцын орчуулга

	 

	Эх хязгаар нутагтаа би

	Энгүй их, хайртай

	Эргэлзээ сүсэглэл миний

	Энэ хайрыг ялахгүй. 

	Бардам итгэлийн дүүрэн нам гүм ч

	Байлдаж худалдаж олсон алдар ч

	Цэцэн сургаалт цуут домог ч

	Цэнгэлт хүслийг минь оргилуулсангүй!

	Уудам талын хүйтэн чимээгүйд үү

	Ургаа ойн бөхөлзөх найгаанд уу

	Цутгах голын тэнгис шиг үерт үү

	Чухам яагаад гэдгийг нь мэдэхгүй ч

	Цээжний гүнээс хайртай юм би. 

	унтах газраа шүүрс алдан бодож

	Уйтгарт тосгодын чичгэнэсэн галыг харж

	Хүүшлэх харанхуйг алгуур харцаар нэвтлэн

	Хөдөөгийн замаар нь давхих би дуртай

	Шаргал толгодын дунд

	Цайран харагдах хос хус

	Харанхуйд хоноглох ачаа хөсөг

	Хадсан талын утааны нь үнэрт дуртай!

	Өтгөн сүрлэн дээвэртэй байшин

	Өнгийн янз сийлбэрт цонх

	Үтрэм дүүрэн тариа будаа

	Үзээгүй бүхэн ч надад цэнгэлтэй!

	Шүгэлдэн исгэрч, дэвсэн бүжих

	Шүүдэрт үдшийн баяр наадмыг

	Согтуу эрсийн гүнгэнэх дуун дор

	Шөнө дүлжин ч харахад би бэлхээн!


Аниргүйхэн шөнө хээр... 

	1

	Аниргүйхэн шөнө хээр ганцаараа гарнам

	Алсын манан нэвт чулуут зам гялалзана

	Амгалан шөнө. Аг чиг цөл бурхныг сонсон

	Анивчих одод хоорондоо ярилцана. 

	 

	2

	Сэлүүн өндөр огторгуйд баяр-гайхамшигт!

	Цэнхэр номин туяанд газар дэлхий нойрссоор л... 

	Сэтгэл минь юунд гэтэл шанална вэ?

	Сэмхэн юу хүсэж, шимширч юуг харамсана вэ?

	 

	3

	Амьдралаас илүү ихийг хүлээхгүй

	Амссанаа илүү дутуу гэж халаглахгүй

	Эрх чөлөө гагцхүү хичээж хайрла!

	Энх мөнх нойр надад хайрла!

	 

	4

	Үхлийн булшны хүйтэн нойроор биш

	Үүрд бөх дугжрах юм сан

	Амьдралын хүч цээжинд минь зүүрмэглэж

	Амьсгал минь намуухан түхэлзүүлж байгаасай

	 

	5

	Өдөр шөнөгүй миний сонорыг илбэн

	Үнэнч амрагийн тухай тансаг хоолойгоор дуулаасай

	Үүрд ногооноороо зулай дээр минь

	Өтгөн царс бөхөлзөн шуугиасай. 

	 

	1841


* * * Олны хайр ивээсэн... 

	Олны хайр ивээсэн үр чамайг

	Оройтсон шүлгээрээ мэндчилж байна

	 

	Манцуй зөөлөн өлгийд чинь хүрч

	Мянган бурхад адислаг!

	 

	Эхийнхээ сайхан царайг өвчин

	Эцгийнхээ нэр төрийг өвлөөрэй!

	 

	Үзэл бодол нь чиг амгалан

	Үнэнийг хэлэхээс битгий айгаарай!

	 

	Алдарших шуналыг цагаасаа эрт

	Амрагийн зовлонтой бүү эдлээрэй!

	 

	Энэ дэлхийн шалдар булдар

	Элдэв хуурмагийг тэвчээрэй

	 

	Олон түмэнд цэцэрхэж зоволгүй

	Орчлонг тэнүүхэн нүдээр хараарай

	 

	Гэнэдүүлэх аюулт дээдсийн балчгаас

	Гэнэн зүрхтэй сэтгэл цагаан гараарай!

	 

	1839


* * * Аятай дулаан хариас…

	Аятай дулаан хариас

	Алс умраад яаран

	Дорнын харуул Казбект

	Дотноор мэхэсхийн мэндчилье!

	Үүлэн чалмаа ороосон

	Үрчлээт духаар ширтэн

	Үйлтэй омгорхог хүний ч

	Үзэх сүрд нь үймэхгүй!

	Алс оддын хязгаар

	Аллах тэнгэрийн ширээнд

	Үнэн зүрхний минь гуйлтыг

	Өндөр байц минь хүргээч!

	Ангам цөлд золгүйгээр

	Амарч чулуун дээр үдлэхэд

	Ундаа мэт өдрүүдийг

	Учруул гэж мөргөнөм. 

	Эгц Даръялын хавцалд

	Эцсэн морьтой явахад

	Цас шуургаа тавилгүй

	Зам гэтлүүл гэж гуйнам

	Өр зүрх минь өвдөх

	Өөр нэгэн гуйлт байна

	Хөөгдсөн дор л эх орон

	Хүмүүс намайг мартчихаагүй байгаа!

	Олон жил зовоод

	Орон гэртээ харихад

	Урьдын адил угтах болов уу?

	Учрах найзууд золгох болов уу?

	Омгорхог залуу насныхаа

	Од заяаг хуваалцсан

	Олон нөхдийнхөө шарил дунд

	Орчих юм болов уу?

	Өө! Кавказ цас шуургаа

	Өндрөөс тэгвэл буулгаарай!

	Хувьгүй тэнэмэл хүүрийг минь

	Хумхын тоосоороо булчхаарай!

	 

	1837


* * * Зүгээргүй гүнзгий утгатай …

	Зүгээргүй гүнзгий утгатай биш ч

	Зүрхийг дайрсан үгс байдаг. 

	Ханилахын баясал түүнд буцлаад

	Хагацлын нулимсаар дүүрсэн байдаг. 

	Ертөнцийн шуугианд ер дарагдахгүй

	Гал дөл шиг гарсан үгс;

	Сүмд ороод мөргөж байхад

	Сүрт тулаанд байлдаж явахад

	Эгэлгүй сайхан аяыг нь сонсоод

	Энэ бие догдолдог бус уу. 

	Өргөл мөргөлөө орхин босож 

	Өнөө дууг угтахаар гарнам

	Бахардуу сайхан аяыг нь чагнахаар

	Байлдаан дундаас ч харайж гарнам. 

	 

	1840


*** Салхины сэрчигнэх чимээнд…

	Салхины сэрчигнэх чимээнд зөөлөн ой шуугин

	Шаргал тал халиуран найгах үед

	Ногоон навчсын тааламжит сүүдэр дор

	Номин цэцэрлэгт бөөрөлзгөнө нуугдаж байдаг даа

	 

	Алтран гийх өглөө, улаарах үдшийн цагаар

	Анхилуун үнэрээ шүүдэр цацлах үед

	Мөнгөн хонхлой өтгөн бутан дороос

	Мэндийг хүргэн надад дохиж харагддаг даа

	Хүйтэн харз гуу жалгаар тонгочин

	Хөнгөн мансууралд бодлыг автуулах үед

	Амгалан хязгаар, хаанаас түргэлсэн тухайгаа

	Аминчилж домог нууцхан шулганаж гардаг даа

	Тэгэхэд миний сэтгэлийн түгшүүр арилан

	Тэнийх завд магнайн үрчлээ тавин

	Аз жаргалыг газар дэлхий дээр мэдэрнэ

	Асар тэнгэрээс ч бурхныг би үзнэ... 

	Ид зүүдэндээ үзэж байгаа мэт

	Эрээн мяраан олон намайг тойрон бүчээд

	Хөгжим бүжгийн чих дэлссэн шуугиан дор

	Хүндгүй үгсийн зэрлэг шивнэх авиа дор

	Нүүртээ баг зүүсэн ёозгүй хүмүүсийн сүрэг

	Нүдний өмнүүр жирэлзэн байна. 

	Илт зоримог хотын хатагтайн гар

	Итгэл муутай, хүйтэн гарт минь хүрэх үед

	Хөл үймээн гял цал өнгийг гаднаас харан бодлогошир 

	Хүүхэд насныхаа унтарсан дуу хоолойг сэтгэлдээ хайрла 

	Хүсэл мөрөөдлөө хуучнаар нь би сэргээж сууна

	Амжиж хараахан хуучраагүй дуртгалдаа автах

	Азтай мөч надад олдох үед

	Хүүхэд бага насаа эргэн тойрон үзэж

	Хөлд орсон нутаг-ноёны өндөр байшин

	Хүлэмж нурсан цэцэрлэг мандлыг харж

	Хөх тэнгэрийн шувуу шиг дураараа ниснэм

	Ногоон өвс өвч бүчсэн зүүрмэглэгч цөөрөм... 

	Нозоорон хөөрөх тосгоны утаа цаана харагдан

	Номин талын дээгүүр манан алс руу өндийнө. 

	Өтгөн модот гудамжаар орон алхахад

	Үдшийн нарны туяа бутан завсраас шагайж

	Үй түмэн навчис хөлийн дор шуугина

	Сэтгэлийг минь жигтэй уйтгар гэвч давчдуулж

	Сэмхэн түүний тухай бодож шимширч байна

	Жаргалын туяа улааран босох

	Жавхлант шинэ өдөр шиг

	Цээжний ягаахан инээмсэглэлтэй

	Цэнхэр галаар бүтсэн нүдтэй

	Хүсэл мөрөөдлийн эзнээ би

	Хайрлан уйлж байна

	Гайхамшигт орны бүхнээс эрхт эзэн болж

	Ганцаар би удаан ингэж суунам. 

	Дарамт болсон хардлага, хүсэл хяслын будан дор

	Дуртгал минь одоо хүртэл амьдарсан хэвээр

	Цэлэлзэх тэнгисийн гэм хоргүй шинэ арал шиг

	Цөлийн чийглэг хөрсөн дээр нь цэцэглэж байна. 

	Хамаг нандин хүслийг минь энэ хүмүүс баллаж

	Хамаг найран дээр ганцаардсан зочин мэт мэхэлснийг

	Хожуу ухаарч мэдүүт

	Хор шар, хорсол занал буцлан

	Хоосон цэнгэлийн үргүй найрыг нь тараан

	Төмөр мэт шүлгээ шазруунаар

	Тэдний нүд рүү нь шидэх хүсэл оргино!


*** Унхиагүй барлагууд эздийн…

	Унхиагүй барлагууд эздийн орон. 

	Угаагдаагүй Орос минь баяртай!

	Хөх мундиртай та нар ч

	Хүлцэнгүй ардууд чи ч баяртай!

	 

	Бүхнийг үзэгч өлөн харцат

	Бүгдийг сонсогч урт чихт

	Харгис цагдаа, ихэс дээдсээс чинь би

	Кавказын чанад хоргодож магадгүй


НАЙРАГЛАЛ

	 


ОРШАА НОЁН

	И. Цэрэнжамцын орчуулга

	 

	I бүлэг

	 

	Then burst her heart in one long shriek

	And to the earth she fell like stone

	Or statue from ifs base o erthrown

	Byron2

	 

	Одоогоос урьдын цагт

	Оршаа хэмээх хочтой 

	Михайл гэдэг ноёнтон

	Москвад суудаг байжээ. 

	Дотночилж эрхэм цолыг Оршаад

	Догшин Ионн хайрлажээ

	Хаадын өв үнэт бөгжөө

	Хуруунаас мултлан өгч :

	Ханхар мөрнөөсөө булган дахаа

	Хөгжөөнт цагтаа тайлан өгч:

	Христийн дахин мэндэлсэн өдөр

	Хаан эзэн уруулыг нь үнсээд

	Ордондоо насаар нь суулгахаар

	Оршаад гучин тосгоноо амлажээ. 

	Харин Оршаа зангаар дүнсгэр

	Хааны ордны хөгжөөнд дургүй

	Бялдууч хүмүүсийг харахаараа

	Буурал сахлынхаа үзүүрийг чимхэнэ. 

	Ордны шадарт гомдож нэг удаа

	Оршаа Ионнаас ингэж гуйжээ. 

	«Хаан эзэн минь, хамаг найдвар минь

	Халуун элгэнд минь явуулж аль!

	Харь дайснаас ч өшөөгөө авалгүй

	Хамаг сүлд минь барагдаж хөгширлөө

	Халгих Днеприйн эрэг дээр

	Харь Литвын хилийн дэргэд 

	Өөрийн байшин минь оршуулгын ногоонд

	Өгөрч өмхөртлөө даруулчихсан байгаа

	Удаж энд би жилээр саатвал

	Унхиараа ялзарч унах болно

	Унаган Днепртээ харих гэсэн юм

	Унасан тэндээ үхэх гэсэн юм

	 

	Төрж өссөн хуучин байшингаа

	Тэгээд ч удалгүй тэр харжээ. 

	Хааны хишиг алт мөнгөөр

	Харанхуй өрөөгөө битүү цайлгав

	Хавчиг буланд сувд эрдэнээр

	Харамгүй сийлсэн бурхан өлгөв

	Хачин чамин торгон хивсээр

	Хараа эрээлжилтэл шалаа бүрэв

	Хааны бэлгээс тэнгэрийн бэлэг

	Харин бага охин нь юм санж

	Өдөр шөнөгүй боддог юм байж түүнээ

	Өөрийн нь нүдэн дээр өссөн охин нь

	Өнө ирээдүйн анхилуун цэцэг

	Өнгөрөгч бүхний нь амьд дурсгал!

	Шарилын хүйтэн чулуу илбэн

	Шаагих навчсаараа нааданхан

	Голгүй хүйтэн булшны ханыг

	Гоо үзэсгэлэнгээрээ амилуулан

	Эвдэрч нурсан балгасан дунд заримдаа

	Идэрхэн хус ингэж ургадаг даа!

	 

	Өргөн тал манантай, харанхуй

	Үүл нэвт шагайх од шиг

	Ноёны байшинд орой болтол

	Нэгэн цонх гэрэлтэнэ

	Ханхай хашаа дүнсгэр хоосон, 

	Хангинах хүнд цүү дуугарав

	Түлхүүр хэлхсэн өвгөн манаач

	Түгжээ цүүг шалгаж үзэв

	Хаалганд дөхөж хүрсэн хойноо

	Харцаа тэнгэр рүү нүүлгэн

	«Үер маргааш асган буух нь» гэж

	Өвгөн буурал хэрээслэн залбираад

	«Хараач! Тэртээ тэнгэрийн цахилгаан

	Хариугүй газар шүргэнэ. 

	Хар лам шиг цагаахан сар нь

	Харанхуй үүл нөмөрчхөж гээч!

	 

	Аймшигт салхи араатан мэт улина

	Овоо алт надад амлаад

	Онгон хүлэг эмээллэж өгөөд

	Төрсөн эцгийнхээ төлөө яв гэсэн ч

	Төөрсөн би үүднээсээ холдохгүй!»

	Өвгөн манаач ингэж өгүүлэн

	Өөртэйгөө ярьсаар янцаглан харив

	Хэлхээ түлхүүрийн хангинах дуу

	Хөндий өрөөнүүдэд дөнгөж дуурьсаад

	Нэлдээ ахин нам гүм болов

	Нэгэн цонх л гэрэлтэй харагдав

	 

	Өрөө тасалгаанд бүгд нойрсоно

	Өргөөний эзэн ганцаар дүнсгэр

	Ханхай том гоё өрөөний

	Хамбан орон дээр сууна. 

	Хагас шатсан лаа

	Хайлан шажигнаж гялтганан урсаж

	Хавь орчныг дутуу хагас

	Хачин гэрлээр гийгүүлнэ. 

	Орны ард өлгөөтэй

	Онгон бурхдын баринтаг гялалзана

	Амилж нүд нь гэнэт харцгаана

	Адилхан ямар харц байдаг вэ?

	Амьд болоод үхсэний харцнаас

	Аймшигтай болоод ойлгомгүй!

	Уйтгар гунигт ноён дарагдана

	Унтах ч боллоо. Цонхон доор

	Учиргүй шуугин гол хөөсөрч

	Усан бороо салхитай нүднэ. 

	Булан бүрд сүүдэр орогноно. 

	Бүр хачнаа Оршаа айлаа

	Харьж өтөлсөн ч Польш, татааруудтай

	Хангал залуудаа дайтаж явахдаа

	Доройтох үед эзэн хааны

	Догшин дуу харцтай тулахдаа

	Аюулын өмнө нэг ч удаа

	Авир зангаас нь хулчийгаагүй байж. 

	Энэ удаа исгэрэхэд гаднаас

	Итгэлт зарц орж ирэв. 

	«Хар бодол тархи эзлэн

	Хачин уйтгар намайг бүрхэнэ

	Үнэнч зарц минь нааш суу!

	Үгээр гунигийг минь эмнэж аль!

	Эртний сайхан өдрүүдийн тухай

	Эхлэн чи үлгэрээ ярь!

	Эргэж хуучнаа би ч дурсъя

	Энэ ярианд чинь унтаад өгье»

	Оршаа зарцдаа ингэж хэлэв

	 

	Ойртон суусан Начин

	Олон үггүй эхэлсэн нь

	«Эрт урьд газрын мухарт

	Эндээс гуч дахь эзэмшил газар

	Агуу их мэргэн хаан

	Амьдран суудаг байжээ. 

	Одоо цагт, дээр үед ч

	Онцын тансаг түүний өргөө шиг

	Ордныг хэн ч үзээгүй гэнэ. 

	Хөлтэй цагийн олон өдрүүд

	Хөгжөөн наргианд урсаж байжээ. 

	Хүнээс харамлам ганц охин нь

	Хөндийн цэцэг шиг ургаж байжээ. 

	 

	Хаан хөгширч ядарч, доройтож!

	Харин охин-хэврэг бараа биз!

	Хамгийн нандин эрдэнэ шигээ

	Харчуулын өлөн нүднээс нуужээ. 

	Харанхуй шөнө, өдөр хоёр

	Хааны охиныг үздэг байж. 

	Хангал салхи л гоо охины

	Хацар нүүрийг үнсдэг байж. 

	 

	Хайртай охиноо өдөрт гурав

	Хаан өөрөө эргэдэг байж. 

	Хар нялх шиг унтахыг нь харах гэж

	Харанхуй шөнө гэнэт босжээ. 

	Мөнгөн түлхүүрээ хаан аваад

	Торгон гутлаа тайлж бариад

	Хэн ч гүнжийг нь үзэхгүй бат

	Хэрэмдээ ороод ирсэн гэнэ. 

	 

	Оронгуут өрөөнд нам гүм

	Охин нь амттай нойрсоно гэнэ. 

	Орь ганцааргүй, хааны агтчин

	Онгон цээжийг нь дэрлэнэ гэнэ. 

	Хаан хилэгнэн тэр дороо

	Хамт хоёулыг гэсгээжээ

	Цээрлүүлж хосыг торхонд давирхайдаад

	Цэнхэр далайд хаяулжээ»

	 

	Яахаа дотроо шийдэж ядах мэт

	Яльгүй инээмсэглэл зурсхийв

	Тэнгэр рүү харан санаа алдаад

	Тэр дорхноо дуугүй болов

	«За харь! Начин» гэж ноёны

	Зангасан гар хачин чичрээд

	«Доромжлогдсон эцгийн тухай үлгэрээ

	Дараа дуустал ярьж өг!» гэв

	 

	Өвгөний царай хачин хувиран

	Үүлэн сүүдэр баралзан хөвөв

	Сэжигт бодлын хар сэв

	Сэтгэл санааг сэм үймүүлэв. 

	Хал дол олныг үзэн

	Хар мууг гайхахаа байжээ. 

	Санасан бүхэндээ урьдын адил

	Сайнаар тэр итгэхээ больжээ. 

	 

	Хүч тамираа ноён шавхан

	Хилэн орноосоо зөөлөн үсрэв

	Булган дахаа хөдөрч нөмрөөд

	Баруун гартаа лаагаа авав

	Охины тасалгаа руу чичрэн яарахад

	Огцом шат чахран яраглав. 

	Гайгүй яарснаас барьсан лаагаа

	Гараасаа ноён алдах ч дөхөв. 

	 

	Асрагч эмгэн булан байрандаа

	Авдар дээрээ унтсан харагдана

	Хааяа нэг толгой сэгсрэн

	Харам нойртоо зүүдэлж харагдана. 

	Ноён муу бодолд автан

	Нэгэн мөч дуугүй зогсов. 

	Сэмхэн гэтэж хажуугаар нь өнгөрөхөд

	Сэрсэн эмгэн наманчлан залбираад

	Гүн нойртоо ахин дарагдан

	Гүйцээж хүссэнээ зүүдэндээ үзэхээр

	Буурал толгойгоо хааяа сэгсрэн

	Булан байрандаа унтаж хоцров. 

	 

	Охиныхоо саруул тасалгааны үүдэнд

	Оршаа ноён зогсож байна

	Цоож цуургад чихээ наалдуулж

	Чимээ чагнахдаа бодож байна. 

	«Үгүй охин минь нялхаараа

	Өөдгүй боол чи могой, 

	Зоримог зальтай ёгт сануулгадаа

	Зайлшгүй үхлийн сургамж авна даа»

	Тэгтэл гэнэт халаг минь, шившиг!

	Тэр шивнэх чимээ сонсов

	Нэг дэх дуу

	Арсени минь жаахан азнаач!

	Анги байгаагүй билүү чи, өчигдөр

	Өдрийг надгүй өнгөрөөсөн хэр нь

	Өчүүхэн зуур л хамт байх юм гэж үү?

	Хоёр дахь дуу

	Битгий уйл... тайтгар мөдхөн

	Бид хоёрт хорвоо юу ч биш болно!

	Эндээс холгүй ч харь газар

	Энэ биес минь жаргалд умбана. 

	Амгалан шөнөөр боолыг биш

	Амрагаа чи тэврэх болно. 

	Түрийвчээ султган шалдан банди шиг

	Төрхмөөс намайг эцэг чинь авчирсан

	Тэр цагийг санана уу?

	Гутарч ганцаардам бодлогошрон өсөж

	Гуниг зовлонг эдлэхээрээ боллоо

	Энхрий чинийхээ ялдам хоолой

	Эзэн тэнгэрлэг харцны гэгээг

	Эхэлж үзсэн тэр цагаас

	Эндээс хаачих ч үгүй хадагдах боллоо

	Өөрийн төрөлх хязгаараа орхихдоо

	Үүрд чамтайгаа гэж бодсон юм

	Хамгийн шилдэг жинхэнэ нөхдөө

	Харь ойгоос хайж оллоо

	Омог хатуу нь болд мэт

	Олны хуулийг хөл дороо гишгэнэ. 

	Алалцаан тэднүүст — диваажин

	Амгалан байна гэдэг там!

	Зүрх сэтгэлээрээ дэнчин тавьж

	Зүтгэж нөхөрлөж явахаа би шийдсэн. 

	Хайрт минь чи минийх болохоор

	Хамгаас би ганцаар баян!... 

	 

	Шивнэх яриа ч чимээгүй! болов

	Үнсэлцэх анир... бас... 

	Үүдийг дүрсхийн Оршаа түлхэв

	Ангайж хоцрон мэл гайхсан

	Амраг хос хувхай цайв. 

	............... 

	Алхам арагшаа ноён ухрав

	Аймшигт харцаа охин руу нүүлгэв

	Харц тулгарах тэр агшинд

	Хамгийн зовуурьтай хадах дуу 

	Хашхираад нам болов

	Нисэн хадах дууг сонссон

	Хэн нь ч лав хэлэх байсан

	Нэгэн цээжнээс дахиад ер

	Тийм дуу гарах аргагүй

	Аль эрт хөшсөн хүүр шиг

	Айхавтар хүнд юм пидхийв. 

	Дуудах чимээнд ноёны

	Дуулгаварт боолууд цуглав. 

	Эсэргүүцэл тэмцэл үзэлгүй

	Идэр боолыг хүлэв. 

	 

	Хатуу хүлэгт залуу боол

	Хааш ч хөдлөхгүй зогсоно. 

	Хамаг биеийг хүлсэн олс

	Хатгах могой шиг үхлийг зөгнөнө. 

	Цээжинд нь зүрх нь

	Цөхрөл, гуниг, ичгүүрээр булгилна. 

	 

	Хөөрхий боолыг аваачих

	Хөлийн чимээ алслав

	Начин дэргэд үлдэж

	Ноён хаалга руу дөхөв. 

	Эцсийн удаа харахдаа

	Эгдүүцсэнгүй санаа ч алдсангүй

	Элж зэвэрсэн цоожинд

	Эргүүлэв түлхүүрээ... 

	Гурван удаа эргүүлэхэд

	Гарт түлхүүр чичрэв

	Хаалттай цонхыг онгойлгов. 

	 

	Харанхуй тэнгэр харагдав

	Хадан хавцлаар цонхон доор

	Харгих Днепр шуугина. 

	Үүд цоожилсон түлхүүрээ

	Үймэх ус руу шидчихэв

	Үйлээр ирсэн түлхүүрийг

	Үнсэх давлагаа залгив. 

	 

	Үйл заяагаа шийдээд

	Үнэнч зарцдаа хандав

	Үймрэх давлагаа руу ноён

	Үг дуугүй заав... 

	Үнэнч зарц нь мэхэсхийв

	Үйлийн үргүй зөвшөөрөв

	Өрөө тасалгаанууд цагийн дараа

	Өвч нойрт дарагдав. 

	Өргөөний эзэн дугхийхгүй ч

	Үлдэж ганцаар дүнсийнэ. 

	 

	II Бүлэг

	 

	The rest thou dost already know. 

	And all my sins, and half my woe, 

	But talk no more of penitense... 

	Byron3

	 

	Хийд сүмд хүмүүс буцална

	Хашаанд, ариун хаалганы дэргэд

	Ноёны боолууд

	Номхон зогсоно. 

	Зэс зэв гялалзан

	Жадны үзүүр сэрийнэ. 

	Минжин хөвөө хадсан

	Малгайн орой ирийнэ. 

	Үнэтэй чинжаал хутгууд

	Өргөн бүснээс гялалзана. 

	Эзэн ноёны хүлгийн

	Их дэл гөхлөөс

	Эрмэг залуу атгаж

	Энд бас зогсоно. 

	Эргэцэх тоолон дөрөө

	Эгшиг хадаан жингэнэнэ. 

	Эзнийхээ суудалд элсэн

	Эмээлийн дэвс хөхөрнө. 

	Замын тоос хөлсөнд

	Загал болсон хүлэг

	Хур дэлээ хийсгэн

	Хүчит туурайгаар цавчилна

	Анхны цас шиг цэвэрхэн

	Зөөлөн цагаан хөөс

	Амгай халгахад унан

	Алга болж бутарна. 

	 

	Холдох мөргөлийн араас

	Хонхны дуу хадна

	Эрдүү хоолой хангинан

	Эгнээ лаа сүүмэлзэнэ. 

	Гэгээн эцгийн араас

	Гэлэнгүүд гүнцэгт морилно. 

	Хувьтай нүгэлт толгойн

	Хураасан үйлийн дээгүүр

	Гэм ялыг оноох

	Гэгээн эцгийн араас

	Гэсгүй нар хөвөрнө. 

	Эцсийн аймшигт ялыг

	Энд шүүн оноох юм. 

	 

	Цугласан олон гүнцгээ

	Цөм чимээгүй барьцгаав. 

	Голлуулж зассан ширээ тойрон

	Гоёхон сандал дугуйрна. 

	Ховор гарын бүтээл

	Хоргой нулам гялалзана

	Өндөр цонхноос зурвас

	Өдрийн гэрэл тусна

	Цацарч ойсон туяа

	Чулуун шалан дээр тоглоно. 

	Хананы өнгөц сийлбэр

	Хачин уран дүйтэй

	Хаалганд нь алтаар гархилан

	Хутагтын цутгасан дүртэй

	Намхан балтгар таазанд

	Нарийн хээ тавьсныг ээ?

	Хайран цагаа барсан

	Харамсмаар хөдөлмөр!

	Ариун үйл бүтээх гэж

	Аз нь хаясан урлаг!

	 

	Зөөлөн сандалд Оршаа

	Зүгээр дуугүйхэн сууна

	Онгон буурал сахалд

	Ойх туяа наадна

	Цал мөнгөөр цутгасан мэт

	Цагариг бужгар үс

	Сэвэлзэх салхинд

	Сэмбэлзэн хийснэ

	Хаалганы зүг

	Хааяа гунигтай хяламхийнэ

	Үнэн дотроо давчидсанаас

	Өмнөх ширээгээ тогшино

	 

	Эсрэг танхимын мухарт

	Эгц шонгийн хажууд

	Болд дөнгө, гав

	Боолын хувцастай Арсений

	Буруу харан зогсоно

	Хагацлын цагт сандарч

	Халирч үймсэн шинж

	Харин залуу царайгаас

	Хайгаад хэн ч олсонгүй. 

	Өстөн дайсныхаа өмнө

	Үймэрсэн янзгүй зогсож

	Хүйтэн ихэрхүү царайлан

	Хорслоо тайлах гэв үү, тэр?

	Эсхүл өөрийн эрхгүй

	Хүнд бодолдоо дарагдан

	Эртнээс өөрийгөө хүмүүст

	Хэрэггүй болсон гэж санана

	Хөх тэнгэрийг цонхоор

	Арсени бодолхийлэн харав

	Хаа холоос цэнхэртэн

	Хараа булаах тэнгэрт

	Мөнгөн хөнжил нь болсон

	Хөвөн цагаан үүл

	Хөөцөлдөн нүүж

	Уул толгодын дээгүүр

	Урт сүүдрээ тусгана. 

	Чамин янз угалзтай!

	Цонхны доогуурхан шүргэн

	Чулуун хөвөөт дээврийн

	Чийгтэй ангал руу годхийн

	Алтан хараацай нуугдан

	Асар удалгүй дэрхийнэ

	Сухай улаан туяа руу

	Сум шиг шуугин живнэ. 

	Харин байгальтай нэг

	Харь хүслээр өнгөрөөсөн

	Урдах өдрүүдээ бодон

	Уртаар сүүрс алдав. 

	Манант нүд нь гялсхийлээ

	Магад энэ нь нулимс бишээ

	Инээмсэглэлээ, гэвч үүнд нь

	Энгүй хатуу зэмлэл дүүрэн!

	 

	Алхах хөлийн чимээ, 

	Аяар ярилцах сонстов. 

	Онгойх хаалга чахраад... 

	Ороод ирцгээлээ. Тэд!

	Өндөр хар малгайтай

	Өрөөсөн гартаа лаатай

	Бүхний эцэг Ширээт лам

	Бөгтийсөн сохор өвгөн

	Бүхнээс түрүүлэн айсуй!

	Хорвоогийн гэрэл гэгээг

	Дөчин жил үзээгүй ч

	Хомсхон биш ухаан нь

	Дөрвөн арваар залуу. 

	Өвгөн таягаа тулан

	Өмнөө хэрээс барьжээ

	Атгасан тэр хэрээс нь

	Алмаас, сувдаар дүүрэн. 

	Ширээт ламын тулсан

	Зааны ясан таяг

	Ширхэг бүр цагаан

	Цалин сахалтай нь дүйнэ

	 

	Наманчлан суудалдаа тухлаад

	— Нааш хэрэгтнийг оруул гэв

	Гэлэн санваартны нэг

	Гэмтний нэрийг дуудахад

	Гэгээнтэн түүний царай

	Гэсэмгүй хүйтэн байв

	Ширээт эцэг бөхийн

	Ноёнд инээмсэглэн хандав

	Сонирхох асуулт тавьсан уу

	Сонгох зөвлөгөө байсан уу

	Сонссон ноён зөвшөөрөв

	Сохор ч гараараа дохив

	Тэмдэг дохиогоор гэлэн

	Тэвэрсэн судраа цэгцлэн

	Тээргүй цээжилсэн номнолоо

	Тэрсүүдийн хүүд буулгав

	«Уужим газар дэлхийн

	Ухаангүй, үйлт хүү!

	Бузар санаа тачаал чинь

	Буруу номтны замаар оруулав

	Олон нүгэл хилэнцээс чинь

	Онцгой аймшигтай нь эцсийнх!

	Газар дэлхийн шүүх

	Гамшиг нүглээс хэлтрүүлэхгүй

	Агаа нигүүлсэнгүй шүүх

	Ариун тэнгэрт бий

	Аливаа гэм нүглээ

	Аминчлан бидэнд залбир!»

	 

	АРСЕНИЙ

	Нүглээ наманчлахыг минь сонсохоор

	Наашаа ирсэнд чинь талархъя

	Хэрэг явдал яасан гэж

	Хэтийн санаа агуулна вэ?

	Хийсэн явдлыг надгүйгээр

	Хэн ч чи ч мэдэж байгаа!

	Хиргүй ариун сэтгэлийг харин

	Хэлж ярьж болох уу?

	Цээж зүрхээ дэлгэж

	Чамд уншуулж болдог бол 

	Өөдгүй муу хорлогчин гэж

	Өөрөө хараад хэлэхгүй сэн!

	Хийд сүмийн хууль

	Хир халдамгүй байг!

	Алаг зүрхэнд өөр

	Ариун хууль бий юм шүү

	Алтан дэлхийд намайг

	Авч яваа юм шүү

	Ядуу хувцас хорыг

	Ялдам зүрх рүү эс шүүвэл

	Яавч би буруудна

	Ядарсан боолын хувцсан доор

	Яралзсан залуугийн амьдрал дүүрэн

	Яг л бусдын адил хүн шүү би

	Тэнэмэл зүүдэндээ сохор чи

	Тэнгэрлэг түүний минь царайг

	Ядаж ганц үзсэн бол

	Яавч надад атаархах сан даа!

	Тэсгэл алдахдаа аймшигт тангаргаа

	Тэртээ тэргүй мартах биз

	Ямар ч нүгэл үйлдэхээсээ

	Яавч ер буцахгүй биз, 

	Уян үг харцны төлөө

	Учрах зовлон доромжлолыг тэсэж

	Ухаангүй жаргалтайд өөрийгөө тооцох биз!

	 

	ОРШАА

	Тэрний тухай битгий дурс!

	Тэнэг минь... миний цээжинд

	Могой үүрлэн өссөнийг

	Мунхагтаа одоо харж байна!

	Өдий болтол тэжээлгэснийхээ

	Өрийг чи төлөх болно

	Өөдгүй новш минь, охиныхоо төлөө

	Өгөх болно би ногдох хувийг нь!

	Адисалж аваагүй бутач

	Адгийн шившигт боол

	Асрах эзэнгүй шоодмол... 

	 

	АРСЕНИЙ

	Чиний зөв өө... хаа төрснөө би мэдэхгүй!

	Жинхэнэ эцэг минь амьд уу, үхсэн үү?

	Хар нялхад минь чамайг авсан гэж

	Хамаг улс хэлэлцдэг юм

	Хуврагийн хатуу хяналт дор

	Хувь заяаг минь даатгасан гэдэг юм

	Хүрээлсэн явцуу хананы дунд

	Хүүхдийн сэтгэлээр хуврагийн заяагаар өслөө!

	«Эх» «Эцэг» гэдэг ариун үгийг

	Энд хэнээс ч би сонссонгүй. 

	Эрхэм сайхан энэ нэрийг

	Эгнэгт мартуулах гэж

	Эцсийг хүртэл хийдэд суулгахаа

	Эртнээс өвгөн чи хүсээ биз?

	Бүтэхгүй ээ, тэдний аялгуу

	Бүрэлдсэн юм цусанд минь

	Өрөөл бусдад эх нутаг, орон гэр

	Үерхэх нөхөд төрөл төрөгсөд байхад

	Өөрт минь өгөөмөр сэтгэлтэн байтугай

	Үхээд хэвтэх булш олдохгүйг мэдсэн би!

	Аль л янзаараа байсан бүхнийг

	Адгийн ичгүүр цусаар бялдах гэж

	Авсанд орохынхоо өмнөхөн

	Алуурчинд нэрийг нь хэлэхгүй ээ

	Үнэнчээр зүтгэж явсан шигээ

	Үхнэ би боолын чинь маягаар!

	— Ариун эцэг минь битгий ширүүл!

	Айх аюул бидэнд юу байна вэ?

	Авс л адилхан хүлээж байгаа шүү дээ... 

	Өнжих өдөр, өнгөрөх жилд

	Үнэндээ ямар ялгаа байх вэ?

	Өөрөө-диваажинд би-тамд ч

	Өртөөлж очих зам нэг!

	Үнэндээ хэн ч бидний эзэн биш. 

	Амьдралд надад хоёрхон тохиолдсон

	Аз жаргалтай мөчийг сананам

	Анхных нь танайд тоост судар

	Ариун мөргөлийн дунд байхдаа

	Атар талынхаа үзэсгэлэнг хараад

	Агшин зуур ийн бодсон юм

	Төрөлх нутгийнхаа сайхныг мэдэх гэж

	Төмөр тор эсхүл эрх чөлөөг үзэх гэж

	Төөрөг заяагаар бид орчлонд

	Төрсөн юм уу гэж бодогдсон юм. 

	Аянга цахилгаанаас айн мэгдэж

	Айдас хүргэсэн шөнөөр харин

	Гонх шүтээнийхээ өмнө таныг

	Газар элэглэн мөргөх үед

	Аюулт аянгын гялбаанд би

	Ариун өргөөнөөс оргодог байлаа. 

	Айх сэтгэлээ хувцастайгаа чулуудаж

	Адислан ерөөж хүйтэн шөнийг

	Ахуйн зовлон гунигаа мартан

	Албин шуургаар нөхрөө хийж

	Айхавтар гайхширалд бүрнээ автаад

	Алслан түүнтэй одмоор байдаг сан

	Хөвөх үүлсийг дагуулан харж

	Хөрвөх цахилгааныг барьдаг байлаа. 

	Оволзох зүрх аянга хоёрын

	Охорхон боловч амьд нөхөрлөлийн

	Оронд нь чи юуг надад

	Олгох юм бэ, энэ газар?

	 

	ШИРЭЭТ ЛАМ

	Хүсэл бодлыг чинь мэдэх гэсэн гэж үү?

	Хүлээх хэрэгт ирснээ чи сана!

	Үнэнээ хуулийн өмнө хүлээх

	Өөр хэрэгт чи буруутан!

	Аваачна гэж хөөрхийг ятгасан

	Алдар нэрээ уландаа гишгэсэн чиний

	Андалдаж тэр үгээ тохирсон

	Харанхуй шөнөөр халхавч хийж

	Халуун цус урсгаж явдаг

	Хамгийг хядагч дээрэмчдээ илчил!

	 

	АРСЕНИЙ

	Гэгээнтэн минь тэднийг би нэрлэх гэж үү?

	Гэрэлт орчлонгоос надтай одно. 

	Орчлонд салшгүй нөхөд байсаар

	Оноолт цаг ирэх хүртэл

	Өөрийнхийгөө бус тэдний нууцыг

	Үүрд би чандлан хадгална

	Галаар угжиж, төмрөөр төөнөсөн ч

	Ганц үг алдаж улайхгүй, 

	Хэрвээ хашхирч үг алдвал

	Хэлээ суга татна би, өвгөөн!

	 

	ГЭЛЭН

	Сүрдүүлэх хэрэггүй тэнэг минь!

	Сүнс чинь тонилох цаг ойртлоо

	Ариун мөнхрөлийн диваажинд очих уу

	Адгийн хар тамд ойчих уу

	Андалдаж явсан нөхдөө хэл!

	 

	АРСЕНИЙ

	Алив сонсоцгоо! Харанхуй гянданд

	Амтат зүүдэндээ үзсэнээ ярья

	Танил дуу гэнэт гарлаа

	Татагдан би тийш тэмүүллээ. 

	Энхрий дотно яриа байлаа. 

	Эелдэгхэн харцыг нь харж байлаа

	Харанхуйд сэрчхээд тэр дороо

	Харцыг дууг нь хайж байлаа. 

	Онгон зүрхийг минь тамгалан дарж

	Оволзох цээжинд минь тэд шингэжээ. 

	Зүрхэлж мартахын аргагүйгээр

	Зүүдэнд амьдарч, цээжинд шатах тэд

	Зүйлийн там, жаргалын диваажин минь

	Ахин дахин тэднээ санахад

	Амьдрал юу ч биш

	Үүрд мөнхийн бүхэн ч

	Үзэгдэх төдий эгшин!

	 

	ШИРЭЭТ ЛАМ

	Тэрсүү номтон амаа тат! Тэрийж уна, уйл, мөргө!

	Айдас хүйдсээ ариутган

	Адгийн хүслээсээ ангижран

	Бурхны цаазыг хүлээж ав!

	Бушуу мөргө... 

	 

	АРСЕНИЙ

	Дэмий хэрэг!

	Тэнгэр бурхан ял унагаасан

	Тэр худлаа!

	Олон түмэн, хүмүүсээс өөр

	Ондоо эцэг надад байхгүй

	За яах вэ үхье... үхэл минь

	Заяасан шигээ амархан мартагдана

	Өнгөрөгч миний ирээдүйн өдрүүд

	Өргөн олонд ашгаа өгөхгүй

	Хэрээсээ хальсан тэнэг залуугийн

	Хилс хэрэгт хальсан цусанд

	Өргөн олны хөрсөн зүрх

	Өчүүхэн ч бүлээцэж, эргэцүүлж суухгүй. 

	Нартад заяасан тэдний амьдрал

	Нандин ариун нь туйлгүй байлаа ч

	Нартад залсан хоосон авс минь

	Сульдсан хөлийг нь тэнгэрт хүргэх

	Суварган цагаан шат болохгүй

	Баяр золгүй сүүдэр минь тэдэнд

	Бат хаалга диваажинд нээхгүй

	Авс булшаар битгий сүрдүүл

	Хөрсөн хүйтэн мөнхийн нам гүмд

	Айхавтар зовлон унтдаг гэлцэх юм

	Хүссэн амьдралаас сална гэдэг хөөрхий!

	Ид бага залуугаараа шүү би

	Эрэмцэх насыг мэдэх үү чи

	Эгдүүцэн зэвүүцэх, энхрийлж хайрлахыг

	Эрт мартсан уу, эсхүл мэдэхгүй юү?

	Хананы нь гүн ангалд заримдаа

	Хэлж мэдэхгүй орны үр сад

	Өдөлж гүйцээгүй залуу тагтаа

	Аянга цахилгаанаас айн нугдайх

	Алс булангийн цамхаг дээрээс

	Агаарын сайханд үе үе

	Алтрах наран, талыг харахад

	Алаг зүрх догдлоод ирдгийг

	Анзаарч чи ер мэдсэн үү?

	Гэгээн гэрэл чамайг хулдана

	Гэлээ ч буурал минь чи сохор!

	Хүсэл бүхнээсээ хагацсан чамд

	Хүлээх ер юу байна

	Хорвоо ертөнцийг мартах л үлдэж дээ

	Хоосон амьдарч би ч дөнгөх сөн дөө!

	 

	Шударга бусаар үгийг нь таслан

	Ширээт эцэг суудлаа орхив

	Хувь заяаныхаа өмнө сөгдөхгүй

	Хурц ухаан, омгорхог байдалд

	Хурсан олон дургүйцэн шивнэлдэв

	«Эрүү шүүлт» гэсэн үг

	Эгшин зуур ам дамжив

	Хоригдол залуу анзаарах ч үгүй

	Хорсож зэвүүцсэн шинжгүй зогсоно

	Хүчит шуурганд элсэнд шигдтэл

	Хөнгөн завь эрэгт шидэгдээд

	Хөгжилт сэлүүрээсээ салсан давлагааг

	Хөдөлгөөнгүйгээр ингэж хүлээж байдаг

	................................ 

	................................ 

	................................ 

	... Өргөн тал нам гүм. 

	Үүр цайж гэгээ тусав

	Өтгөн манан Днеприйг хучин

	Мөрний дээгүүр харанхуй эмжиж

	Мөнгөн хажлага шиг суунаглан тогтжээ

	Уулын хажуугаар өндөр ургасан

	Ургаа ой манан нэвтлэн

	Мөрний усанд чимээгүй тусч

	Мөчиг тачиг сүүдэртэн харлана. 

	Өтгөн ойн цаахна тэнгэрээс

	Үүлэн сүрэг товолзон гарч

	Шунхан улаан үүрийн гэгээ

	Шатсан гал шиг туяаран гийв. 

	Хийд сүмийн ганжир гялалзан

	Хэрэм цайзын хаалганаа цохисон

	Амьд гоё, уран сийлбэрийн

	Алтан өнгөнд нарны туяа

	Атар залуугийн цэнгэл бялхсан

	Аз жаргал шиг наадан байна. 

	 

	Гэгэлгэн хонхны уйтгарт дуу

	Гэгээнтний сүмд урин дуудаж

	Годгодох утаа багана сүлжин

	Гэлэнгүүд ярайн уншлага хадна

	Сүмд зарц сандран орж ирэв

	Ширээт эцэгт нэгийг шивнэв

	Суудлаасаа тэр цочин босож

	Сүүлчийн үгийг нь таслан залбирч

	«Харгалзагч нярав хаа байна?

	Хариугүй одоохон олж ир

	Хаалганы түлхүүрээ хаячхаагүй биз» гэж

	Хатуу тушаахдаа хамт залбирав

	Шүтээний өрөөнөөс нярав гүйж

	Шуудхан ирээд өмнө нь зогсов

	Өөрт минь түлхүүр бүгд байгаа, 

	Өчүүхэн буруугүйгээ өчин чичрэв

	Шавь хуврагууд дорхноо үймэн

	Шалав түргэн гүйж одов

	«Хаашаа, хэн яаж оргочих оо вэ?» гэж

	Хааяа зуураа асууж гүйлдэв

	Хийдийн шорон руу нэг нэгээр

	Хэрэгтэй юм шиг цувран орцгоов. 

	Ариун хийдийн лам хуврагууд

	Амархаан оньсогод мад сууцгаах

	Төмөр тор тас хөрөөдсөнийг

	Цөмөөрөө нөмрөн харах гэж зүтгэв

	Түүний доор элсэн дээр

	Цөөнгүй мөр олж үзэцгээв

	Эмтэрхий иртэй чинжаал хутга

	Элсэн дээр гээсэн олдов

	Цоо таттал мөчирт хүлсэн

	Польш торгон бүс

	Цонхны доорх хусны мөчирт

	Үзүүр уяатай хийсэн байв

	Холдох мөрийг нэхэн хөөвөл

	Холгүй цаахна Днепр хүрэв

	Эргээс холдсон завины мөрийг

	Эндхийн хайрга хэлээд өгөв

	Цөөрмийн усны мандал дээр

	Цөөн зэгсний үзүүрт өлгөгдсөн

	Торгон бүсний өөр еөдөс

	Тогтуун салхинд намиран байв

	«Оргожээ. Хэн түүнд туслав аа?

	Олхиогүй хүмүүс тусалснаас зайлахгүй

	Хань нөхдийг хаанаас олов оо

	Харваас аюултай хүн» гэж

	Өөр хоорондоо хэлэлцэн шуугьж

	Өргөл мөргөлийнхөн баталцгааж байв. 

	 

	III Бүлэг

	 

	This he! I know him now;

	I know him by his pallid brow... 

	Byron4

	 

	Үндэс хожуул хунгар доороос

	Өвлийн цаснаас сэрвийн харлана

	Мөсөн хөнжилдөө Днепр шургаж

	Мөд сэрэхгүй нойртоо дарагдана. 

	Бүрхэг өдрийг шил шиг тусгах

	Голын мөс гартал шуурч

	Бургих цасыг салхи хийсгэн

	Гүнзгий жалга руу аваачиж овоолно

	Хар үүрээр зөвхөн туулай л

	Халуун хэвтэш рүүгээ яаран яаран

	Хойш, урагшаа дэвхрэн дэвхрэн

	Холдох мөрөө төөрүүлж байна. 

	Өлсгөлөн гуринх чоно

	Үтрэм тойрон хөлхөхөд

	Хоточ нохдын улин хуцах нь

	Харанхуй шөнө үе үе хадна. 

	Аниргүйд хэрэв тал умбасан бол

	Араатан чонын шүдээ хавирах

	Алхах хүнд хөлийн чимээ

	Алсад хүртэл дуулдан байдаг. 

	Бүрэнхий нөмрөн үдэш болоход

	Бут сондуулд, асаасан лаа шиг

	Олон хурц нүд ярайн

	Оч адил гялалзан үсчдэг... 

	 

	Өглөө эрт нэгэн удаа

	Өвлийн цас шуурганаас айлгүй

	Өвгөн ноён албатаа цуглуулж

	Хүлгээ зэхэж, илдээ хурцлахыг

	Хүн бүрд тушаав гэнэ. 

	Түгшүүрт Литвын шазруун ноён

	Түрэмгий олон цэргээ дагуулан

	Оросын нутаг руу айсуй цуу

	Олны ам дамжин тарав. 

	Оросын дайчдын элч нар

	Олон зүгт довтлон одож

	Отготон ноёдыг хүмүүсийн нь хамт

	Олдошгүй алдар, сэлмийн найрт

	Оролц гэж урин дуудав. 

	 

	Оройлон тэргүүлж мориндоо мордон

	Онцгой дохиурт, нижигнэн, хангинаж

	Орилсон хүүхэд хүүхнээ орхин

	Олон эрчүүл мориндоо дөрөөлөв

	Адисалж залбиран дор бүртээ

	Араас даган хаалга зүглэв. 

	Харин Оршаа сүсэглэн залбиралгүй

	Харь татаарын ноён шиг царайлж

	Урьд нь тайван амьдарч байсан

	Урьхан салхи л үлээж байгаа

	Өлгий хөдөлгөн суугаа эх шиг

	Өрвөлзөх шуурга дуулж байгаа

	Өлгөж зүүсэн цоож ч үгүй

	Өөрөө аяндаа савлах хаалга

	Өргөө орд байшингийнхаа зүг

	Өөрийн харцыг чиглүүлэв гэнэ. 

	 

	х

	........................... 

	........................... 

	........................... 

	Унаж эрсэдсэн морьдын дунд

	Урт жад, сэлмийн хугархай

	Улай татуулан замаа үлдээж

	Уршигт тулаан алслан холдов

	Хар мориныхоо дэлэнд

	Хацраа үе үе наан

	Эсвэл гэнэт дөрөөн дээрээ өндийн

	Энд тэнд ямархан нэгнийг хайх

	Энэ хэн бэ?.. 

	Ганган хийцтэй польш нөмрөгт нь

	Мөнгөн шигтгээ зайгүй

	Уран хийцтэй Польш сэлэм

	Унасан хүлгээ давирахад нь хангинавч

	Онгож гандсан эрс магнайтай

	Орос ч биш, Польш ч биш түүний

	Омогт харц нь тулааны үед

	Очтон гийж, сүүдэртэн барайна

	Түүний судсаар гүйх цус

	Татар гэдэгт итгэнэ биз дээ. 

	Харахад тэр залуу биш ч

	Харьж өтөлсөн гэж хэлмээргүй

	Үгээр илэрхийлж үзгээр зурамгүй

	Үзэсгэлэн төгс царайд нь

	Үзэж өнгөрүүлсэн бүхний дурсгал

	Үйл зовлонгийн гуниг баралзаж

	Амьдрах насандаа жаргасангүй гэдэг нь

	Асуултгүй ил бичээстэй байв

	 

	Алс хөндийн булшин дээр

	Аварга царс өлмий тавин

	Адайр цамаанаар түүний дээр

	Агчийх мөчрөө ихэмсэг дэлгэнэ. 

	Алалцах тулаан буцалсан шигээ

	Анир чимээгүй нам болов. 

	Сэлмэнд хяргуулж дүрсээ алдсан

	Сэгэн овоо тэр булшин дээр

	Сэрдхийм аягүй алаглан байна

	Цусанд будагдсан цас хайлан

	Хөрсөнд тултлаа цоохортсон үзэгдэнэ. 

	Сэт цавчуулсан холтсонд нь

	Шингэн цус ягааран бялдсан нь

	Сэрвийн зогсоо аварга царсны

	Сэдрэх шархнаас гарсан мэт. 

	Булш овоон дээр морьтон гарснаа

	Буун харайж бодлого болов

	Амьд үхсэн аль нь боловч

	Аргагүй л тэр энд байсан. 

	Царс налан тэр өвгөн

	Цавчилдан байсан улангассан мэт. 

	Тал бүрээс нь зэрэг бүсэлсэн

	Таван хүнтэй тулалдахыг харсан

	Өвгөн толгой Литва чамд

	Үгүйлшгүй үнэтэй олдов биш үү!

	Хүмүүсийн зайгаар холоос харахад

	Хөл дээрээ гурав өндийн босоод

	Сэлмээ далайн цавчих тоолон

	Сэт зам гаргаж байлаа. 

	Өргөх бүр гарыг нь даган

	Өнгөт цус урсаж харагдлаа. 

	Дөрөв дэхээ босохыг нь харах гэж тэслээ

	Дөлж тэр тулаанаас зугтсангүй. 

	Хажуухан хавьд сулхан ёолов

	Харангуут тэр байна. 

	 

	Цастай газраас цээжээ өргөн

	Цустай толгойгоо ноён өндийлгөн:

	«Харь өмсгөл он жил ч

	Харагдах зүсийг чинь хувиргасангүй. 

	Хар нүгэл хаа байна

	Хамт үзэгдэх цонхигор царай

	Хаа ч хэзээ ч огт хувирахгүй

	Хар могойн харцыг танилаа. 

	Арсений чи мөн байна. 

	Авс үхлийнхээ ирмэг дээр ч

	Хорон инээмсэглэл чинь урьдынх шиг

	Хорт могой шиг сэрчигнэн байна. 

	Харь газрын чимээн дунд

	Харагдах өнгө үзэгдэх бараагүй

	Яаж ч чи өөрөөр хувирлаа

	Ярих хоолойгоор чинь таньж байна

	Зогсоод наашаа харж байгаа

	Зориудын санааг гадарлаж байна. 

	Хариугүй ирэх үхлийн аймшиг

	Харамсал, гунигийн сүүдрийг

	Харцнаас минь олж харах гэж

	Харьд урвагч чи хүсэвч

	Эх нутагтаа үнэнч би

	Эгцэлж чамайг харахаас эмээхгүй. 

	Үзсэн амьдрал минь болсоон. 

	Үнэндээ надад харамсах юм алга!

	Өлмий дээрээ харин босож

	Өргөсөн сэлмээ даах тэнхэлгүй

	Өчүүхэн дусал ч чинийх үсрээгүй

	Өштнийхөө цусанд тохойгоо будчихаад

	Өндийж чадахгүйдээ тачааднам...»

	— «Өвгөн минь! Урьдын явдлаа март... 

	Өөдөө болж цээжийг минь хар!

	Өөрийнх шиг чинь шархтаагүй, гуниг л

	Үүрлэх могой шиг нэвчсэнийг хар!

	Хэдийнээ чамаас өшөөгөө авсан

	Хэн, яаж гэдэг нь ингэхэд

	Хэрэгтэй юм гэж үү чамд?

	Хаанаас охины чинь хайж олох вэ?

	Харин чи үүнийг хэлнэ үү?

	Харь дайсны чинь өшөөт гараас

	Хатан сэлэм, үнсэлтийн замаас

	Орь ганцаараа эдэн дунд ч би

	Охины чинь аврахаа тангарагласан юм!

	— «Одоохон байшин руу минь давхи, түргэл!

	Охин минь өдөр ч шөнө ч адилхан

	Хэлэн дээрээ юм тавих ч үгүй

	Хэсэгхэн дугхийн нойрсох ч үгүй

	Хайртаа ирэхийг харуулдан байгаа

	Хаалга, цонхоороо ширтэн байгаа

	Түргэн давхи... эцэслэх минь ойртох бүр

	Төрүүлсэн эцэг, гомдсон эцэг нь

	Үхдэл хүүр төдийхөн аймшиг

	Үнэндээ та нарт төрүүлнэ... »

	Өвгөн цааш ярих гээд

	Үг нь тасалдан хэл нь татчихав. 

	Зангах гэлээ, харин гар нь

	Зангидаж атгасан хэвээр байлаа. 

	Үхлийн бараан зурвас сүүдэр

	Үзэх царайд нь сүүтгэнэн гүйв

	Эргэж хөрвөн доош харчхав. 

	Эвхэрсэн бие нь гэнэт сулраад

	Хоолой нь хоржигнон дуу нь далдрав

	Хорвоогоос сүнс нь зайлж одов!

	 

	Арсений ноён руу дөхөн очоод

	Атгасан чигээрээ гарыг нь тэнийлгэн

	Буурал толгойг нь дээш өндийлгөхөд

	Булингартаж цайсан нүдний нь зовхиноос

	Ав адилхан хос нулимс

	Алмас эрдэнэ шиг гялалзан ойчив. 

	Алдагдсан ухаан арилсан мэдрэхүй

	Аваачсан үхэл шигээ нууцлаг

	Амгалан шинж түүнийг эзэмджээ. 

	 

	Залуу тэндээ удаан зогсож

	Заяа үйлийн төлөө гашуудав

	Өнгөрсний тухай эрхгүй дурсаж

	Өршөөгдөөгүй мөртөө бүхнийг өршөөв!

	Тэрлэг дээлийн нь энгэрийг ярав

	Тэмцэл тулааны шинэхэн шархнаас

	Олгойдсон цус далан шиг зам татуулж

	Овтойёо урсаж орчиндоо харлана. 

	Үхдэл хүүрийн агсам зүрх

	Өнөө хүртэл хорслоор буцлахыг

	Уйтгарт харцны гэрэл гэгээ

	Урьдахаасаа түргэн бөхөж унтрахыг

	Зүрхэн дээр нь гар хүргэхэд

	Зөөлөн бүдэг мэдэгдэж байв. 

	 

	Алтан нар хэвийх алдад

	Агсам хүлэгтээ Арсений мордов

	Болд давируул зоогдтол давирахад

	Ухасхийсэн агсам хүлэг

	Байлдаан тулааны уршигт талбараас

	Усны урсгал шиг холдсон байв

	Үдшийн сүүдэр хүүшлэн харанхуйлах

	Өргөн нуга сунайн хоцорч

	Өвлийн цас оройн нарнаа

	Үй түмэн гал шиг яралзана. 

	Тэнгэрийн хаяанд харлан харагдаж

	Танил ой өмнө хөндөлсөв

	Шивнэх ойн зах руу ороход

	Сэрхийх чимээгүй пинхийн

	Хүлгийн хуухирахад үргэн

	Хөх хожуулаас ниссэн

	Эзгүй талын, хон хэрээ

	Энд тэнд нисэн бууж

	Цуурч цав гарсан хатуу мөчирт

	Цустай хошуугаа цэвэрлэн байна

	Алалдах тулаан болсон талбар руу

	Алслан холдох улилдан одох

	Араатан чонын хөлхөх сүрэг

	Аниргүй талыг сочоон байна

	Зулай дээр гэрэлтэх сиймхийгээр

	Зуун жилийн нарс хус

	Цацаг залаагаа дээр сагсайлган

	Замын хүний малгай, гарт

	Цацар гишүү шүргэх бүр

	Загал мөнгөн тоос пургин

	Царай зүсийг даран байна

	Тэсгэлгүй давчин морио шавдуулж

	Арсени бодолдоо дарагдан явна

	Тэмдэг замгүй хунгарт шигдэж

	Ахиж дөхөхгүй хүлэг зовно. 

	Зуух мэт цээж нь шатаж

	Зуур замд их яарснаас

	Холч хүлэг амьсгаадаж зовно. 

	Хоёр бөөр нь цус хөөс!

	Өмнө хөндөлсөх уулсын ард

	Өндөр Днеприйн эрэг дээр

	Хашаа, байшин, орд өргөө

	Хариугүй дөхөн ойртон ойртов... 

	Хараач... ноёны байшин тэдэн дунд

	Хачин чимээгүй баргар харагдана!

	 

	Өргөн хашаа руу морьтойгоо ороход

	Үнэхээр эзгүй хов хоосон... 

	Үйлийн үргүй наргиж байгаад

	Үнсэн товрог болсон мэт чимээгүй

	Арсений морио хөтлөн явахад

	Анх замд таарсан хүүхдүүд

	Аяны хүний харь хувцас

	Асан улалзах цог шиг харц

	Хувхай цайсан царайнаас айж

	Хурдан түргэн үүднээс зайлав. 

	Ноёны байшинд шөнийн нам гүм!

	Нарсан шал хүрэхэд чахран

	Хоосон хогшил чичрэн доргиж

	Холдох хөлийн чимээ болгонд

	Өргөн цонхнууд өвч хаалттай

	Өлөн тоос тавиур дээр суун

	Өвлийн том пийшин дээр

	Өвч загалтан судал татуулж

	Өдрийн нарны хүйтэн туяа

	Өрөөний тавцангийн ангалд хоргодно

	Аниргүй бүрэнхийгээр харанхуй нэвт

	Арсени шат олж үзэв

	Нарийн шатаар дээш тэр

	Нисэн алдан өгсөж явав. 

	Хөлдөж цантсан цонхонд

	Хөрлөж хунгарлан тогтсон

	Хөвсгөр цас хайлаагүй байв

	 

	Халаг минь! Энэ байна... 

	Хаалгыг татахад хав түгжээтэй

	Цус шиг улаан зэв идсэн

	Цоож хаалганд бөх зүүгээтэй

	Хутгаа тэр бүснээсээ сугалан

	Хажуу руу нь хөшив, эвдэрч ойчив

	Аяар нээгдэн хаалга ч онгойв

	Ариухан бүсгүйн саруул тасалгаа руу

	 

	Амьсгаа даран өлмий тавив. 

	Хоёр гараа алдлан чичирч

	Хонгор харцыг хайн догдолж

	Хоолой нь чичирч хайртдаа мэндлэв

	Хов хоосон, хариу чимээгүй. 

	Өлгийтэй хүүхдийнх шиг амтат нойрт

	Өдөн татагдаж толгой тавиад

	Үнэндээ саяхан боссон мэт

	Өргөн ор үрчийж харагдана

	Анхаарч дөхөн ойртож харвал

	Аалзны шүлс хялгас шиг хэрээд

	Эргэн тойрон хөвөө хөшигний

	Эрээн хоргойг торлосон байв

	Өдрийн нарны сүүлчийн туяа

	Өнгийн цэцгэн хивсэн дээр тоглон

	Өрөөний цонхоор тусч байв

	Өвдөг сөхрөн Арсени бөхийснөө

	Могойн сүүлэн дээр гишгэсэн мэт

	Муухай, хашхиран цовхрон чичрэв

	Үзэх харц, бодлоос түргэн

	Үхлийн хор биед нь нэвчин

	Үтэр түргэн хөнөөсөн бол

	Үйлийн үргүй баярлах сан даа!

	 

	Хувхай цайсан бөөн яс

	Хоосон ухархайтай шар гавал

	Үг дуугүй, инээмсэглэн

	Өмнөө байгааг олж үзэв. 

	Өнгөт цагаан гантиг мөрийг

	Өвч бүрхдэг өтгөн үс

	Хувхай ясыг хучин арзайж

	Хаа нэгтээ наалдаж салмарна

	Цэвэр үнэнч дурлалын галаар

	Цээжинд цохилох зүрхний нь оронд

	Цугийг цөлмөгч булшнаа орогногч

	Цуст өт өлбөлзөн тэнэнэ. 

	 

	«... Хайрлаж дурласан бүхэн ингээд өнгөрчээ. 

	Харахад хөшсөн хүйтэн хүүр болж

	Халуу шатан төөнөж байсан цогцос

	Янаглах сэтгэл, хөдлөх сэрэлгүй

	Ясаа газар тавих үлджээ

	Ариухан сэтгэл нь төрөл арилжин

	Амьдралын богино мөр нь

	Алдаа зэм шиг өмнө минь дурайж

	Арилсан орон руугаа халин оджээ. 

	Цээж зүрхний нууц шаналалд

	Цэл залуугаараа тэр өнгөрлөө

	Цээр хориогүй түгших явдалгүй

	Чин зориг бүр гаргасан уу

	Хэзээ яаж хэрхэн өнгөрснийг

	Хэлж өгөх бурхан л үлдлээ. 

	Эцэг ноён нь миний дайсан!

	Энхжин амрах бунхан ч үгүй

	Энд ингээд хэвтэж байгаа

	Энэ хүүр гэрч нь байна. 

	«Тиймээ! би гэмтэн хорлогчин

	Тэнцэх цааз нүгэлд минь байна уу?

	Тив дэлхийд ч, өөр ертөнцөд ч

	Тэр бид хоёрын зам ондоо!

	Анхны хагацалтын аймшигт мөч

	Авс хүртэл үүрд хөндийрүүлсэн. 

	Энхжиний хаалга миний өмнө

	Ид шидээр нээгдэх бол

	Хүсэл найдварын унтарсан диваажингаа

	Хүрээлсэн ариун бүхний дундаас

	Олох болов уу гэж сахисан хутагтаас нь

	Орохдоо асууна гэж тангараглая. 

	Хамгийг бүтээгч минь ээ! эгүүлж хайрла

	Хайртын минь ялдам инээмсэглэл

	Цэвэрхэн уруул, зөөлөн харц

	Цэнгэлт хүсэл шиг дууг нь хайрла!

	Цээж дотор онгойх тэргүй хойно

	Чивэлт хорвоо юу юм бэ?

	Чимээ дууг нь сулхан ч гэсэн

	Чихэнд ганц сонсуулж хайрла!

	Сүлд болсон уянгалаг дуу нь ч

	Сүсэг залбиралгүй гялалзах сүм!

	 

	«Одоо би яах вэ, хайчих вэ?

	Орчлонд хаачсан ч ялгаа алга!

	Тэнэх зам хаа мундах вэ?

	Тэр минь үүрд энд алга!

	Элдэв бодлого зорилго ч үгүй

	Эрхэмлэж зүтгэх үйлс ч үгүй

	Элэг зүрхэндээ уйтгар дүүрэн

	Эндээс би одох болно

	Элэх мөрий минь гүн шөнөөр

	Исгэрэх шуурга арчих болно... »

	 

	1835-1836


ЧЕРКЕСҮҮД

	Д. Алтанхуягийн орчуулга

	 

	Батын овог удмын адил

	Бардам Кавказ өвгөөсөө няцна. 

	Дайн тулааны мөнхийн уухайгаа мартаж 

	Дайчин сумаа барихаа болино... 

	Хоргодон суусан асга хад руу чинь

	Холын аянчин аймшиггүй хүрч очно. 

	Ял цаазын чинь тухай ам дамжсан

	Явган яриа, домог л үлдэнэ... 

	А. С. Пушкин

	 

	1

	Ууланд хэдийнээ наран жаргаад

	Уудам хөндий бүхэлдээ нам гүм

	Тэнгэрт сүүлчийн туяа харваад

	Тэгснээ гялсхийн шингэж одно. 

	Тэртээ алсад дүнгэнэсэн чимээ хадаж

	Тал нуга манан дунд умбана. 

	Хөндий хоолойд сүргийн бараа тасраад

	Хөтөл даваагаар зээр гөрөөс л чавхадна. 

	Зэрлэг догшин харцаа гялалзуулан

	Зэгэл чоно уул даван харайлгаж

	Саглагар царсны нөмөрт орших

	Саатах оромждоо шурган орно. 

	Анчин эр буугаа зэхэн барьж

	Араас нь зам огтлон мөшгөнө. 

	Тайга ноход уяагаа алдуулах шахан

	Тэсэж ядан урагш дүүлнэ. 

	Эргэн тойрон нам гүм оргиод

	Их ойн гүнд цөлийн гургалдайн

	Эмгэнэлт дуу ч үл сонстоно. 

	Зөвхөн хаврын салхин наадаж

	Зүүрмэглэгч ойн гүнд хөхөө шувуу

	Зовлон тоочин үглэж эхэлнэ. 

	Хожуул дээр сүүдэр мэт суугаад

	Хар хэрээ гуаглан бархирна. 

	Эндээс алс, уулсын цаагуур Терек

	Эзгүй зэлүүд асга хадны дундуур

	Эгц өндөр эргийг балбан хөөсөрч

	Эрчлэн- мушгирч цахилан гялбалзана. 

	 

	2

	Огторгуй тэнгэр харанхуйлан барайж

	Огших мананд саран бүүдийнэ. 

	Хуурай хаацгайн хатсан өвсийг

	Харанхуйн дунд салхи хөдөлгөх төдий

	Толгодын дээр гэрэлт цамхаг туяаран

	Тэнд оросууд манаанд зогсоод

	Тэдний хурц жад гялалзана. 

	«Баргар шөнийн энэ харанхуйд

	Битгий унтаарай хасаг эр минь. 

	Боргиот голын цаана чеченьчүүд явна» гэж

	Бие биесийг чангаар дуудан хэлнэ. 

	Гэтэл тэд нь сумаа тавихад

	Цусанд бялдсан довцгийн дээрээс

	Хасаг эр үхэтхийн унана. 

	Цахилах харцыг нь үхлийн манан

	Хоромхон зуур нөмрөн авна. 

	Төрөлх Донынхоо мандлыг ч тэр

	Төрсөн гэр орныхноо ч тэр

	Түгших зүрхнийхээ амрагаа ч тэр

	Түүний үзэх нь үүрд өнгөрөөд

	Энэ насных нь амь амьдрал

	Энд ийнхүү эцэс болно. 

	Өтгөн ойд саран гийгүүлэх төдий

	Өргөн цоорхой харцанд тусна. 

	Сүрлэг том цайзын дээрх бамбарууд

	Сүүмэлзэн үзэгдэх нь манан дунд мэт. 

	Бутны цаана гэнэт чимээ гараад

	Баахан улс довтлон хүрч ирэв. 

	Эргэн тойрныг нэвт шувт халиагаад

	Эрмэг хүлгээсээ тэд бууцгаав. 

	Хүн бүр цэнэгтэй буу үүрч

	Хурц сэлэм гартаа барьжээ. 

	Аль аль нь хос гар буу

	Агсам хүлэг эзэмшдэг ажээ. 

	Эмээл дээрээ хэвнэг бөгтөрсөн

	Энэ черкесүүд түүдэг асаацгаан

	Эгнэн зэрэглэж тойрон сууцгаав. 

	Модноос аргамжсан хүлэг морьд нь

	Манант ойд өвс зулгаана. 

	Утаа манарч гал өрвөлзөн

	Уудам талбарт бүгдийг гийгүүлнэ. 

	Өвч хуягтай нэг черкесийн

	Эдлэл хэрэглэл нь цул мөнгө

	Үүнийг тойрон зарим нь сууж

	Эрх тааваараа зарим нь хэвтэнэ

	Ирт сэлмээ зарим нь зүлгэж

	Исгэрэх сумаа бусад нь хурцална

	Эргэн тойрон бүгд нам гүм

	Тэгтэл гэнэт ван босоод

	Дагалдан явагсдадаа ингэж хэлэв:

	«Дайчин омогт черкесүүд минь

	Дайрах тулаанд ямагт бэлэн бай!

	Үхэл, үгүйлшгүй алдарт үхлийн

	Өөдөөс зориглон алхах хүн

	Үнэндээ гэхэд ховорхон

	Харцгаа та нар, тэр

	Хадан хавцал шиг хэрэмд

	Хайрт ах минь гав гинжтэй

	Харуусан гашуудаж ганцаардан суугаа

	Гунигт заяанаас нь аваръя, эсвэл

	Гэрэлт орчлонгоос хагацан одъё би. 

	Хүйтэн манан дунд өчигдөр намайг

	Сайхан нойрт автан байтал

	Гэв гэнэт ах минь хүрч ирээд

	«Ганц л эгшин өнгөрөх юм бол

	Газар дэлхийд өнгөрөх нь ээ би. 

	Авар намайг авар» гэж

	Арга тасран хэлэх шиг болов. 

	Хий үзэгдэл төдхөн арилж

	Чийгт газраас би босов. 

	Түүнийг аврах хүсэл тэмүүлэл

	Түрхэн ч намайг орхисон нь үгүй. 

	Ахын минь цонхигор бараа

	Авар гэж дуудсанаас хойш

	Ахиж ер үзэгдсэн нь үгүй. 

	Гаслангийн дөнгөнөөс түүнийг

	Гаргаж авахын тулд би

	Гамшигт үхлээс ч айх минь үгүй!

	Орчлон дэлхий, Магометаар тангараглая

	Огооршгүй цаг гарцаагүй болжээ. 

	Оросуудад үхэл гаслан, эсвэл

	Орчлонгийн нарыг эцсийн удаа

	Огшин хөөрөхийг нь харах минь». 

	Ингэж хэлээд ванг дуугай болоход

	Итгэлт нөхөд нь гурав дахин

	«Оросуудад гарцаагүй үхэл, эсвэл

	Омголон тэргүүн маань мөрнөөсөө унаг!» гэж

	Омогтой үгийг нь давтан хэлэв. 

	Улайран байж дорноос туяаран

	Ундрах үйлст өдөр гийв. 

	Хөдөө сууринд тахиа донгодож

	Хөвөлзөх үүлст саран шингэв. 

	Үүрийн туяа ягуухан тархаж

	Өтгөн шугуй, толгодыг алтална. 

	Харанхуйтай тулалдан анхны туяа

	Ханагар уулсын цаанаас гийв. 

	Тариан түрүү хадуурын ирэн доор

	Талд, шаргалтан эгнэн ярайна. 

	Хамаг бүхэнд өглөөний амьсгал шингэж

	Хөнгөн салхи Терекийн мандалд наадна. 

	Торгон элсийг ханаруулан хийсгэж

	Төвших давлагааны аясаар хуйлруулна. 

	Цэнхэртэх тэнгэрийн мандал намуун бөгөөд тунгалаг. 

	Цовхчих горхины зүгээс үлээх салхин сэрүүн, 

	Залуу навчсын үнэр сэтгэл татам ариун. 

	Яруу хаврын жавхлан яах ч аргагүй содон. 

	Эргэн тойрон ой өтгөрөн нэвсийж

	Энд тэндгүй нам гүм ноёрхоно. 

	Урсан цутгах өдрийн гэгээ

	Өтгөн харанхуй шугуйг нэвтрэн

	Үндэс, үзүүрийг нь алтлан байна. 

	Зөөлөн салхины үлээлтэд тасарсан

	Хөнгөн навч л гялалзан эргэлдсээр

	Хөвд дээр унахдаа л амгаланг сочооно. 

	Шинэ өдөр болсныг мэдмэгц

	Шилдэг хөлгүүддээ черкесүүд мордож

	Сум шиг хурднаар ойгоор довтолгон

	Үймэн бужигнах үүр зөгий шигээр

	Өтгөн ойн гүн рүү орцгоов. 

	Шөнийн харанхуй, зүүдний мананг

	Сүрлэг туяагаараа хөөдөг шигээ

	Гаслан зовлон, аймшиг, самууныг

	Гайхамшигт өдөр чи хөөдөг ч болоосой!

	Бэхлэлтийн хотноо өглөөний мөргөлийн хонх

	Бүгдийг дуудан дүнгэнэн дуугарахад

	Бүүр алс ойд хүртэл

	Бүдэгхэн цуурай нь дуурьсана. 

	Өндөр сүрлэг уулын оргил дээр

	Үзэсгэлэнт тэр бэхлэлт сүндэрлэнэ. 

	Бөмбөрийн дуу тэнд нижигнэн

	Бүх дайчид нь буугаа мөрлөн

	Бэхлэлтийн талбайд эгнэн жагсжээ. 

	Баярын өмсгөлтэй хүн ард нь

	Мөргөлийн сүмээс хөврөн байна. 

	Тэрэг хөсгийн дугуйн чимээ хадаж

	Тэртээ дээр сүрэг турлиах дэвнэ. 

	Гэрийн зүг хүн бүхэн ундандаа яарч

	Гэгээвчний хавтас чимээгүйхэн нээгдэж

	Гадаа гудамжнаа хүмүүс зугаалцгааж

	Дайчдын жагсаалыг үзэхээр эсвэл

	Даамай лут бэхлэлт рүү явцгаана. 

	Харсаар байтал уулын цаанаас

	Хар үүлс нэвсийн гараад

	Огторгуйн мандлаас наран авхай л

	Онцгой хурц туяагаар гийн

	Салхин бут моддын дундуур

	Сайварланхан довтолгож гарав. 

	Цэргүүд хэдийн тарах гэж байтал

	Чимээгүйн дунд төвөргөөн дуулдав. 

	Алсад тоос манаран босоод

	Айсан янзтай эргэн харсаар

	Айсуй яваа морьтон үзэгдэв. 

	Хоромхон зуурт давхин ирээд

	Хурдхан гэгч үсрэн буугаад

	Дарга руу гүйн хүрээд

	Даруй тэр ингэж хэлэв:

	«Баларлаа, бид сүйд болох нь ээ!

	Байлдаанд бэлтгэхийг дайчдад тушаа, 

	Хоёулхнаа явж байтал минь

	Хойноос маань черкесүүд хөөлөө. 

	Анх сэтгэл өөрийг минь эзэмдэхэд

	Амь дүйн зугтааж ирлээ. 

	Аргамаг сайн хүлгийн хүчинд

	Аюулаас арайхийн мултарч чадлаа. 

	Одоо тэд тун ойрхон

	Омголон хүлгээр довтолгон яваа»

	Тулалдаанд бэлтгэ! гэж бүх хороонд

	Тушаал буулгав бэхлэлтийн дарга. 

	Түгшүүрийн хонх дүнгэнэн дангинаж

	Тэнд эндгүй хүмүүс овоорч

	Тийшээ ийшээ зарим нь довтолгож

	Бас зарим нь жагсан жигдэрч

	Бэхлэлтийн хаалгыг дангинатал түгжив. 

	Черкесүүдийн хүчийг тогтоох, эсвэл

	Чийгт булшинд алдаршин орохоор

	Уулын зүгээс зарим нь

	Уулгалан довтолгож салхи шиг одов. 

	Уудам талыг черкесүүд бүрхэж

	Улангассан арслан шиг дайран ирнэ. 

	Илд илдтэйгээ жингэнэн харшиж

	Ирмэх зуур зоригт эр нөгчинө. 

	Бүрэнхийн дунд сум сүнгэнэн

	Бүхэл эгнээ дайчин эрс унана. 

	Харанхуй утаан дунд бүгд хутгалдаад

	Хавиргандаа жад шаалгасан догшин хүлэг

	Хамаг чадлаараа цоройн янцгааж

	Оросын эгнээн дундуур шудран ороод

	Омогт эзнээ халхлан явснаа

	Ойчоод газарт тэлчлэн байна. 

	Зүг зүгээс ёолоон гаслаан

	Зүрх шимширтэл хадаж байна. 

	Энд тэндгүй их буу нижигнэж

	Эрэмдэг болтлоо цавчуулсан баатар

	Итгэлт нөхдөө уухайлахыг хүсэвч

	Уруул дээр нь дуу нь царцаж

	Улангасан зүрх нь цээжинд нь хөрөв. 

	Өөр нэг нь тулалдааны талбарт

	Үймсэн тоос, чандруу залгилан гүйж

	Болд илдээ гурвантаа эргүүлэв. 

	Илд нь тэгтэл агаарт тогтосхийж

	Эрэмгий мөрнөөс нь хуяг нь унав. 

	Аюулт жад мөрөнд нь зоогдож

	Ангайх шархнаас нь цус олгойдов. 

	Хөөрхий тэр эр үхлийн шархаа

	Хүйтэн, чичгэнэсэн гараараа дарав. 

	Тэгэвч тэр буугаа тэмтэрсээр. 

	Тэнд эндгүй төвөргөөн сонстож

	Тэнэсэн сум шунгинан байна. 

	Газар сайгүй их буу нижигнэж

	Газар сайгүй үхэл, аймшиг ундарна

	Уулд ч талд ч ойд ч ялгаагүй

	Улангассан үхэл бүгдийг отож

	Байлдааны чимээ тэнгэрт хадаж

	Бэхлэлтийн хотноо хүмүүс дагжина. 

	Өөр нэг нь черкесийг довтлов ч

	Өргөсөн илд нь үргүй гялалзана. 

	Дахин цавчтал далайсан гар нь

	Далайлт дундаа хөшиж орхив. 

	Зугтах гэж бодовч хөл нь

	Зууран хошиж дагжин чичрэв. 

	Унаснаа босоод дахин унав. 

	Уудам орчлонг ингээд орхив. 

	Эрмэг нэгэн черкес эр

	Аргамаг хөлгөөр довтолгон ирэв. 

	Эгнэн жагссан жаднуудын дундуур

	Илдээ толгой дээрээ эргүүлэн

	Эрслэх тулаанд нэг хасагтай үзэлцэв. 

	Илдийн нь ир гялалзан цавчилдав. 

	Нумын хөвч жингэнэж сум дүүлнэ. 

	Үйлийн үрт цавчилт үргэлжилнэ. 

	Сум гялалзан исгэрэн одоод

	Ирмэх зуурт хасгийг хөнөөв. 

	Санаандгүй байтал атаатандаа бүслэгдэж

	Энд тэндгүй жаданд сийчүүлж

	Сайх ван үхэтхийн унав. 

	Тэгмэгц бүгд дутаан одоод

	Тулалдааны талбарыг орхин зайлав. 

	Тэдний толгой дээгүүр оросуудын

	Тэсрэх сум салхи татуулан

	Тэсэшгүй аймшигтай нүргэлэн өнгөрнө. 

	Тэг тэгсээр нүсэр тулалдаан намжив. 

	Уулын бэлээр тоос олгойдон босож

	Уулгалах тулаанд ялагдсан черкесүүд зугтана. 

	Рейн, Лоар, Ронагийнхан

	Эрэг дээрээ хэдийн үзсэн

	Донын аймшиггүй хөвүүдийн баг

	Даруй тэднийг хөөн довтолгож

	Үхэл, аймшгаар мөрдөн мөшгөж

	Үлдэн хөөсөөр бараа тасрав. 

	Хамаг бүхэн нам гүм болоод

	Хааяа нэг буун дуу

	Ханарах уулсын цаана гарна. 

	Халз тулаанд шуудхан орох

	Хасаг эр цөөхөн үзэгдэнэ. 

	Тэг тэгсээр оросын хүрээнд

	Тайван байдал хэдийн тогтов. 

	Бэхлэлтийн хот ч аюулаас аврагдаж

	Бургилах гол дээр дэнлүү гэрэлтэж

	Буу мөрлөсөн харуул холхин

	Хавь ойроо соргогоор халиана. 

	«Хэн бэ?» гэх нь хааяа сонстож

	Хариуд нь хэлэх үг л дуулдана. 

	Эрэмгий хасаг эр оросын хүрээнээ

	Довтолгон өнгөрөх нь хааяа болоод

	Эрэлхэг дайчдын шарилыг цуслах

	Өлсгөлөн хэрээний гаагалах нь цөөрөв. 

	Цэргийн майхнаа гал улсхийх нь

	Улам улам ховор болж

	Цуст тулаанд улаан болсон

	Цавчих илд хааяа гялсхийж

	Оросын хүрээний дэргэд харуул л

	Огтоос ганцаардсандаа хашхирах л дуулдана. 

	Энд тэндгүй амгалан байдал

	Ингэж дахин ноёрхох болов. 

	 

	 


ДАЛАЙН ДЭЭРЭМЧИН

	(Найраглал)

	 

	Longtemps il eut le sort prospйre

	Dans ce mйtier si dangereux. 

	Las! il devient trop temeraire

	Pour avoir ete trop heureux. 

	La Harpe5

	 

	НЭГДҮГЭЭР ХЭСЭГ

	 

	Харцгаа нөхөд минь, намайг!

	Хариугүй туранхай цонхигор миний

	Нүдэнд минь баяр баясал бөхөж

	Нурмын цог шиг л болсон

	Залуугийн жавхаа минь хэдийн гундаж

	Зантай сайхан үе минь өнгөрсөн. 

	Цэнгэлийн зорилго хэдийн үгүй болсон!... 

	Цөм арилан одоод зөвхөн гаслан л

	Цээжинд минь ундран байна. 

	 

	* * *

	 

	Эх эцгээ үзсэн минь ер үгүй. 

	Энгийн хүмүүсээр тэжээлгэж өссөн би

	Цорын ганц дүү надад байсан нь

	Цохлох бүх баяр баясгалан минь байлаа. 

	Ганцхан насаар би түүнээс ах бөгөөтөл

	Гал шиг халуунаар тэр намайг хайрладаг сан. 

	Аниргүй шөнөөр бүгдийг унтсаны хойно

	Ав адилхан бид нулимсаа урсгаж

	Алаг зүрхний гаслан зовлонгоо

	Ав адилхан халуун сэтгэлээр хуваалцдаг сан. 

	Ховорхон боловч тохиох аз жаргалыг

	Хааяа бид эдэлдэг байлаа. 

	Халаг минь! Тэр үес бидний хэн нь ч

	Харанхуйлан ирэх гасланг тухайлсангүй. 

	 

	* * *

	 

	Үхлээ дүү минь! Аймшигт тэр цаг

	Үзэх нүдэнд минь одоо ч тодхон

	Хөлийн нь дэргэд нулимс мэлмэрүүлэн суусан

	Хагацлын тэр мөч ердөө ч мартагдашгүй. 

	Хамгаас дотно хүнийхээ үхлийг

	Харахын гаслан зовлон ямрыг

	Хэзээ ч би төсөөлж байсангүй. 

	Хоёр гараа загалмайлан зөрүүлдээд

	Харсаар байтал хөөрхий минь бөхсөн юм. 

	Цонхийж цайсан зовлонт нигуураа

	Цоргисон гаслант үхлийн харцаа

	Дэрэндээ тэр минь нуун байсан юм. 

	Дэргэдээс нь би холдолгүй суусан юм. 

	Үхчихлээ! гэх аймшигт дуунаар

	Өвч бие минь давхийн цочсон юм. 

	Хайр биш харуусал миний

	Хамаг амьдрал цусыг минь төөнөсөн юм. 

	 

	* * *

	 

	Хууртсан сэтгэлт би тэр цагаас хойш

	Хамаг бүхэнд итгэхийг больсон. 

	Өөрийн гэх оронгүй миний бие

	Өдрөөс өдөрт гундан байлаа. 

	Хүлцлийн инээмсэглэлээр бүхнийг

	Хэдийнээ би тэвчихээ болиод

	Жигшлийн бахархал доог тохууг

	Зүрхний угаас эрхэмлэдэг боллоо. 

	Амгалан, чөлөөтэй байхыг хүсэхдээ

	Аглаг ойгоор тэнэдэг боллоо. 

	Зөвхөн тэнд л бие минь тавирч

	Зүрх сэтгэл минь чөлөөтэй амьсгална. 

	Сүглэгэр модны дээр үл үзэгдэх дуучин

	Сэтгэлийн баясгалан, эрх чөлөөг дуулахад

	Гүн бодолд автан хараа сунгаж

	Гэв гэнэт ялдам сайхан тайвшралд

	Хамаг бие минь автдаг байлаа. 

	Жиргэн дуулан цэнхэр огторгуйд

	Жигүүр дэлгэн түүнийг хөөрөхөд

	Хэлж үл мэдэх догдлолд

	Хэнхдэг цээж минь оволздог байлаа. 

	Хуурамч амьдралын үнийг мэдэж

	Хүний хорвоогийн шуугианыг жигшин

	Хууран мэхлэхийн хорыг амтлаад

	Амьдралын өөдрөг бүхнийг алдаад

	Аглаг зэлүүдийг эрхэмлэх болов. 

	Сэтгэл санаа минь хариглан хатуурч

	Сэхээгүй бодолд дүнсийн автав. 

	Зовлон гасланг тэсэхээ болиод

	Зайлан одохоор эрслэн шийдэв. 

	 

	* * *

	 

	Шөнө болжээ... Гунигт автсан би

	Суга үсрэн орноосоо бослоо. 

	Бүгд гүн нойрт автаад таг чиг

	Бүрэг чимээгүйн дунд байж

	Бахдалт амьдралын бараан сүүдэрт

	Хахаж цацталаа дайруулж явсан

	Тэр л газраа эцсийн удаа харах

	Тэсгэлгүй хүслэн намайг эзэмдэв. 

	Холын замд хань болох юм минь гэвэл

	Хоёр гар буу чинжаал хутга. 

	Аниргүй шөнө сарны туяанаас ч

	Айж явлаа би тэгэхэд... 

	 

	* * *

	 

	Залуу зүрхний эрч намайг

	Холын буурал хясаа руу хөтлөв. 

	Дундуур нь оволзон шуугин

	Дунай мөрөн хөөсрөн цахрах

	Эгц цавчим эргийн дээр

	Энэлэн шаналж толгой гудайн

	Элгэн чулуун дээр сарны туяанд

	Элдвийг бодон гунин суулаа. 

	Эргийн шугуй руу уйтгарт цонхигор саран

	Эрхт тэнгэрээс алтрах туяагаа юүлнэ. 

	Бага балчир насыг минь санагдуулах

	Бүхэн нь танил энэ газар

	Баяр баясгалан минь үүрд энд

	Булшлагдсан гэдгийг тодхон хүүрнэнэ. 

	Элэг зүрхэнд бүхнээс дотно

	Энхрий дүүгийнхээ булшийг

	Эцсийн удаа салах ёс гүйцэтгэн

	Эргэн очих хүсэл төрөв. 

	Суваг шуудууг харайн гараад

	Сэмхээн гэгч булшин дундуур алхав. 

	Үг хэлгүй бунхны амгалан

	Өөрийн минь бодлыг улам ч ундраав. 

	Булшны хавтанг гөлрөн ширтэж

	Чив чимээгүй удтал зогсов. 

	Булгилах зүрхний гаслан шаналанг

	Чийгт амьсгалаар илбэх шиг болов. 

	 

	* * *

	 

	Тэгээд... итгэлгүйхэн алхаагаар

	Тэндээс би алслан одов. 

	Нэгэн сүүдэр хойноос минь

	Нэхэн дагах шиг санагдав. 

	Ойн гүнд шөнийг би өнгөрөөлөө. 

	Огторгуйн хаяа улайран гийж

	Уулсын оргилыг алтлан гийгүүлэхэд

	Уйтгарт харанхуй шингэрэн арилав. 

	Хожуул дээр толгой гудайн сууснаа

	Холоос хүрхрэх Дунайн зүг явав

	Гаслант тавиланг минь туркийн

	Гамшигт илд тасалтугай гэж

	Грек орон руу одмоор санагдав. 

	(Элдэв мөрөөдөл сэтгэлийн гүнд

	Эргэн хөрвөн байсан тэгэхэд)

	Өдрийн гэгээнээс ч тодхоноор

	Өмнө минь Дунай халгиж

	Өгүүлж хэлэхийн аргагүй

	Үзэсгэлэнтэй сайхнаар мэлтэлзэнэ. 

	Эргийнхээ асган дундуур

	Ихэмсгээр наадах нь гайхалтай

	Энэ мөрний өнгөрсөн алдар

	Эрхгүй бахархал төрүүлдэг билээ. 

	Дуулиант явдлуудыг нь одоо ч тэнд

	Дурсан ярьсаар байдаг билээ. 

	Эрэг дээр нь суугаад би

	Эрчлэх Дунайн урсгалыг ажив. 

	Тэгээд би үсрэн орж

	Догшин урсгалтай үзэлцэн тэмцэв. 

	Түдэлгүй би эрэгт гарав. 

	Түрхрэх урсгал шиг дотор минь уймрав. 

	Төрөлх нутгаа эргэн хараад

	Түүндээ хандан ингэж хэлэв;

	«Алтрах сайхан нутаг минь уучил!

	Ахин учрахгүйгээр салж байгаа

	Агшин мөч энэ биз ээ. 

	Гэвч энэ үе өнө удтал

	Гэгээн зүрхэнд минь үлдэх болно... »

	 

	* * *

	 

	Өөртөө учирсан төөрөг зовлонг би

	Өгүүлэх хэрэг юу вэ, нөхөд минь

	Халамжлах хүнгүй өнчний маягаар

	Хамаг бүхэнд хууртсан сэтгэлээр

	Хаа сайгүй ганцаар тэнүүчлэн

	Ямагт тэрслэх итгэл найдварт

	Яавч зүрхлэн авталгүй явснаа л

	Яах вэ та нарт хэлье би. 

	Амьдрал надад хов хоосон

	Алаг дэлхий харь санагдах тул

	Үзэсгэлэн төгөлдөр Грек орны

	Үзэмж гоо өнгө нь хүртэл

	Үйлт сэтгэлд минь хор шиг санагдав. 

	Өдөр хоног өнгөрөн өнгөрсөөр

	Өндөр сүрлэг Балканы оргилоос

	Грек орны тал хөндий

	Гэрэлт наранд цэнхэртэх далай

	Дорнын галт нарны туяанд

	Долгилон гялалзан харагдаад

	Уулын голын шуугиан адил гэнэт

	Уулгалах сэтгэлийг минь хөгжөөв. 

	Тэгэвч бид үйлийн үрээс яахин

	Тэмцэн зайлж чаднам билээ!

	Тэнд л би хайрлаж явсан бүхнээ бараг

	Тэр чигт нь хөнөөж орхисон юм. 

	 

	ХОЁРДУГААР ХЭСЭГ

	 

	Буурал өргөн Геллесеронгийн

	Булгилах давлагаа хүрхрэх газар

	Ойгоор бүрхмэл Афос уул

	Орь ганцаар дүнсийн байдаг юм. 

	Хархад сүрдэм асга хадаар

	Ханан хэрэм шиг хүрээлүүлсэн тэр

	Цовхчих долгио, исгэрэх салхинаас

	Цочирдон айх нь ер үгүй. 

	Үйлт нэгний нь завь л түүнийг

	Үе үе мөргөх нь харамсалтай

	Өндөр сүрлэг оргил нь бол

	Өтгөн өвс хөвдөд хучаастай. 

	Харгиа даргиа, бутнуудын дундуур

	Хавсан зөрөг сүлжин хэрээд

	Сархиаг уулс дорно зүгээс

	Сайхан Афосын бэл рүү сунайн

	Бардам Ламосын цамхгууд

	Бахдан сүрдэх сэтгэл төрүүлнэ. 

	Цахилах жигүүрт хун адил

	Цагаан дарвуулаа хийсгэн байж

	Усны мандлаар арлуудыг сүлжин

	Уулгалан довтолно хөлөг онгоц. 

	Үгүйлэн дурсах сэтгэлээ энд

	Өнгөрсөн үнэнээр зогсооно гагц. 

	Хаан балгадыг зорьсон зам тэнд

	Ханагар талд харлан зурайна. 

	(Грек ороон чамайг халиамагц

	Гэнэтэд ундарсан догдлолдоо автан

	Гишгэх газраа олохгүй явсаан би!)

	Алсын алсад зэрлэг бутас

	Асга хадны хоорондуур үргэлжилнэ. 

	Энэ л хад байцуудын дунд

	Эрэмгий фрак эр жаргалдаа автан

	Эрхэм найрт умбан суусаан. 

	Одоо бол бүгд хов хоосон

	Орчих цаг дурсамжийг ч бараг

	Оргүй болтол эдгээж орхиод

	Түрэмгий зэрлэгүүдийн талхинд

	Төрөлх нутаг нь тарчлан байна. 

	Эр зориг, эрх чөлөөг нь

	Эрт урьд грекчүүд дуундаа

	Эгшиглүүлэн магтаж байсан

	Тэр л нутагт гаслан зовлон

	Тэр чигтээ ноёрхох болжээ. 

	Гэвч бусад нь ерөөс энэ

	Гаслант тавиланг мэдсэн нь үгүй. 

	Энд бүгд урьдын янз нь хэвээрээ

	Эртний алдар, тулаанаар амьсгална. 

	 

	* * *

	 

	Догшин ширүүн ард олон гэнэт

	Дайны илдээ шүүрэн авахад

	Туркчүүд рүү дайран ороод

	Тасар цавчиж, олзлон аваад

	Тэнгис далайд хөвөн одохоор

	Харанхуй шөнөөр грекчүүд

	Хавцгайн дэргэдэх аглаг агуйд

	Хан уулын бүргэд шиг

	Халшрахыг мэдэлгүй эрэмгий

	Хатамжит бүлгээ цуглуулдаг билээ. 

	Атаатны хороодоос дутаахад бэлхэн

	Аяны хөлгүүд нь эргийн дэргэд

	Агсчих давалгаанд зэхээстэй байна. 

	Тэр л агуйд шөнийн цагаар ямагт

	Түмэн зүйлийг дурсаж, мөрөөдөж

	Түвэгт хувь тавилангаа зүхэн

	Түрхэн амсхийж суудаг байлаа би. 

	Ингэхийн цагт ямархан нэг шинэ юм. 

	Эмнэг сэтгэлд минь бадран гийж

	Өнгөрсөн үеийн хөнгөн үймээнийг

	Өр зүрх минь дахин үгүйлнэ. 

	Хатуу ширүүн тулаанд орох сон

	Хаяа захгүй далайд хөвөх сөн гэж

	Хамаг хүсэл минь бадардаг байлаа. 

	(Хайрлах хүнээ олоогүй байлаа би)

	Халуун залуу явлаа би, нөхөд минь!

	Сайхан залуу насаа хөнөөх хэрэг юун

	Санаа сэтгэлээр өвгөрөх хэрэг бидэнд юун

	Баяр хөөр залуу насанд минь

	Бараа сураггүй арилсан байхад

	Өршөө, өршөө хамаг гэм зэмийг минь

	Үүрд өршөөн хэлтрүүлж хайрла. 

	 

	* * *

	 

	Далайн дээрэмчдийг олж нөхөрлөмөгц

	Даруй тэдэнтэй одохоор шийдэв би

	Дайн тулаан үхэл болохоос биш

	Дарамт болсон гаслан биш дээ

	Зовлонгоос ангижруулах үхэлтэй

	Золгож болох юм би тэнд гэж

	Зориг шулуудан бодов би

	Уйтгарт эргийг баяртай гээд

	Усанд гарамгай маврын хамт

	Ариун буурал тэнгис далайн

	Чийгт ёроолын дээгүүр

	Алаглан цэцэглэгч арлуудын дундуур

	Чиг замаа гарган одов. 

	Үзэж би бүгдийг нь харсан ч

	Үйл тавилан маань биднийг

	Омголон эрстэй учруулав. 

	Өөрийг минь тэд тэгээд

	Оройлон манлайлагчаа болгов, 

	Үхэл амьдрал нэгэн зангилаанд. 

	Өөрийн минь тавилан ингэж шийдэгдэв. 

	 

	* * *

	 

	Даамай уудам мандалд нь автан

	Далайд довтолгох сайхан нөхөд минь

	Гэхдээ би хэдийн хөнөөж гүйцсэн

	Гэмшин халаглавч эргэж ирэхээс өнгөрсөн

	Балчир багынхаа он жилүүдийн төлөө

	Байгаа бүхнээ өгөхөд бэлхээн

	Өргөн тал, ой, нуга толгод

	Өнгөт байгалийн үзэсгэлэн бүхэн

	Өөрт минь даанч сайхан байх сан... 

	Үнэндээ гэхэд бид чухамдаа

	Өөрөө өөрсдийгөө хууран мэхэлцгээдэг!!!

	Амьдарч шаналж; хүсэн мөрөөдөж

	Авсан бүхнээ оргүй мартацгаадаг. 

	Ахиад л бас өөр зүйл бид бүхний

	Авлигач санааг эзэмдэн тарчилгадаг. 

	Ингэж л бид чинь амь амьдралаа

	Эцэс төгсгөлгүй шаналан бардаг!

	 

	* * *

	 

	Эрэгт бид байн байн гарч

	Энгүй талаар үе үе тэнэцгээнэ. 

	Хилэн хар араб хүлгээр

	Хээрийн талд салхи шиг довтолгоход

	Эрэг хэдийн хойно минь хоцорч

	Эвхрэх далайд явдаг шигээ л бас

	Эрэмгий нөхөдтэйгөө талд цэнгэнэ. 

	 

	* * *

	 

	Хамаг амьтан дугжран байхад эсвэл

	Харанхуй шөнөөр ойн гүнд бид чинь

	Харлах үүлст тэргэлтэх саран доор

	Аягатай сархад тойруулан шимж

	Аглаг агуйд дуулан наргицгаана. 

	Тийн суутал цаг хугацаа талийж

	Тэнгэрийн хаяа цэнхэртэн гийж

	Тэлмүүлэх үүр гялалзан цайна... 

	Тэгээд л дараа нь хөлөгтөө сууцгааж

	Тэнгис далайн мандлаар довтолгоно. 

	Хэлэх аргагүй бахархал бидний

	Хэнхдэг цээжинд оргин бадарч

	Эрэмгий зориг, ид хав

	Эгэл биесийг минь эзэмдэн авна. 

	Эрхт хаадын ордон шилтгээн

	Эвхрэх далайн ирэлжид хүрэхгүйгээс

	Энэ маань ч чухамдаа бидний зөв л дөө. 

	 

	* * *

	 

	Энэрлийг мэддэггүй зоримог би ямагт

	Эрэмгий тулааны магнайд явдаг байлаа. 

	Гэвч миний залуу халуун зүрхэнд

	Гэтлэн гаршгүй сэтгэлийн өөр гал

	Гэтэн хүлээж отон байжээ. 

	Ямархан нэгэн аймшгийг зөгнөн би

	Ямагт гунин шаналж хүсэн хүлээнэ. 

	Далайн мандалд хөгжөөнт нөхдийнхөө

	Дайчин идэр, хэг дууг сонсоод

	Бага залуугийнхаа алтанхан үеийг дурсан

	Байн байн нулимс урсгадаг байлаа. 

	Тэнгэр бурхныг мэдэхгүй миний хувьд

	Тэрслүү холын аяны амьдрал

	Тийм ч бат найдвартай биш байлаа. 

	Үнэндээ гэхэд, нөхөд минь, би чинь

	Өнгөрч одсоны чандар юм шүү. 

	Хувь заяатай арсалдах адил

	Хэнхдэг цээж тэрслүү хилэнгээр дүүрэн

	Сэтгэл минь гаслан шаналанд автаад

	Сэлүүн хорвоод би хохирлоор амьсгалж явнам. 

	Өөрөө би энэ хохирлын сэжгийг авмагц

	Үзсэн амссан бүхнээсээ илүү тэрслүү

	Үйлт аюулын эхэн гэлтэй

	Өгүүлэх аргагүй гаслант нэгнийг хүлээн байтал

	Алтрах гэрэл харанхуйд дарагдах адил

	Алив бүхэн хумхын тоос шиг арилаад

	Аюулхай зүрх минь энэлэн шаналах нь тэр. 

	Ахархан зуурын амгалан минь алдагдаж

	Аальхан догдлол ч оргүй болоод

	Эрэмгий ялдам, өндөр дээд

	Идэр залуугийн минь бодол сэтгэл

	Эрхэм сайхан хүсэл тэмүүлэл

	Энэ бүгд минь үгүй болов. 

	 

	ГУРАВДУГААР ХЭСЭГ

	 

	Харлах үүлс нэгэн шөнө хуралдаж

	Хаа холоос аянга нүргэлэн дуурьсаж

	Хуйлрах салхин гиншин ёолон дэгдэж

	Уйхрах эрчдээ үүлсийг хөөн байлаа. 

	Давлагаа хуйлран ханаран босож

	Далай хуйхран оволзон үймж

	Харанхуйг зүсэн аянгын гялбаа

	Хайргүй шавхуурдан байлаа. 

	Эрэмгий зоримог эрс минь гэвч

	Ингэлээ гэж ердөө ч зовсонгүй л

	Хөлгийн огцом мөрний аяар

	Хөхрөх далай шуугин байлаа л. 

	Хөөсрөх давлагаа тэр бүрд

	Хөлгийг минь дайран хучин нөмөрнө. 

	Давлагаа гэнэт тэнгэрт хөөрөн

	Дайвалзан мушгирч харанхуйлан байснаа

	Давалгаандаа нийлэхээр хүрхрэн бууна. 

	Асарлах тэнгэрт хилэгнээд далай

	Ач тач үзэлцэн байх шиг л

	Аймшигт тэр үед санагдсан сан. 

	Газар хүртэл энэ мөчид

	Гаслан гангинаж байх шиг л

	Хуй хуйтайгаа мөргөлдөн

	Хуйлрах үүлс үүлстэйгээ уралцан

	Аянга аянгынхаа зүг тэмүүлэн

	Аймшигт далай ёроолтойгоо нүдэлдэн

	Нижигнэх аянгын эцэсгүй гялбаанд

	Нүх шиг ёроолгүй дүрэлзэн бадарч

	Хөлөг маань нэвсийх үүлс рүү шидэгдээд

	Хяхтнан нижигнэн бууж ирээд л... 

	Тэгэвч би зүрх ер үхсэнгүй. 

	Тавцан дээр бусдынхаа хамт байж

	Их бууны дуугаар л хааяа

	Эргэлтгүй сүйрлээ зарлан явлаа. 

	Удалгүй бид айх юмгүй боллоо. 

	Усан бороо л зогсолтгүй шаагин

	Уудам тэнгэрт аянга нижигнэнэ

	Гэтэл гэнэт алсад буудах сонстож

	Гялсхийн гэгээ гарахыг үзвэл

	Гэтэлшгүй харанхуйд шургийн дээр

	Гэнэт дэнлүү асаах шиг болов... 

	Тэгээд л харанхуйд уусан одтол

	Тэнгэр аймшигтайяа нүргэлэн

	Тасхийн дуугарч аянга цахилахад

	Бидний зүг нэгэн грек хөлөг

	Байдгаараа айсуйг олж үзэв. 

	Алив бүхнийг ялган харах

	Арга надад даанч байсангүй. 

	Дүлий дүнбэ давалгаанд автсан тэд

	Түргэхэн туслаач гэж хашхиран байвч

	Түрхрэх салхинд дуу нь дарагдана. 

	«Тэднийг авар, завь буулга!» гэж

	Тэрхэн агшинд дуу минь хадав. 

	Хөлөг нь хад мөргөн нирхийж

	Хөлгүй далайд сүртэйеэ живэв. 

	 

	* * *

	 

	Гэвч бид тэднийг аварч чадлаа

	Ганцыг нь ч үлдээлгүй хөлөгтөө авчирлаа. 

	Ухаангүй болсон тэд бүгдээрээ

	Усанд голгүй нэвтэрч гүйцээд

	Үхсэн мэт хөдөлгөөнгүй хэвтэнэ. 

	Галзуу салхи намжин намжиж

	Галт аянга ч цөөрөөд ирэв

	Давлагаа л хааяа уул шиг ханараад

	Даруй тэгээд нам болно. 

	............................ 

	............................ 

	Бүгд нам гүм боллоо! Гэвч

	Бидний хөлөг эрэгт хайрдлаа. 

	Аварсан хүмүүсээ харъя гэж бодоод

	Алтрах үүлс өөд наран дэгдэх үес

	Алхсаар би тавцан дээр гарлаа. 

	Элээ минь, тэгтэл залуу грек хүүхнийг

	Энэ бие минь олж хардаг юм байна. 

	Ухаангүй шахам тэр цонхийн цайж

	Уруу харж гараа дэрлэн сууна

	Түүнээс хойш өдий болтол үүрд

	Түүний дүр сэтгэлд шингэсэн юм. 

	Алс холын газар орноос

	Авчирсан юм санжээ түүнийг энд

	Дуртам сайхан амьдралын хавар

	Дуу шиг сайхан алтанхан зунаа

	Дурсан дурсан ярьдаг байлаа тэр

	Оч шиг гэрэлтэх тас хар нүдний нь

	Омтгойрсон уйтгар гунигт харц

	Олон жилийн тэртээгээс эхлэн

	Огторгуйн уудмыг ширтсээр ирсэн шиг л

	Одоо ч надад санагдсаар байдаг юм. 

	Тэнд од гялалзан гялтганаж

	Түүнд нэгнийг өгүүлдэг байсан биз. 

	(Зүрх сэтгэлийн явдал гэдгийг

	Залуу нөхөд минь, юунд андах вэ). 

	Хорт үүл одыг хааж

	Хорвоод ирэх гэрлийг нь бөхөөхөд

	Бүсгүй тэр уйтгарлан гунигласан юм. 

	Би ч тэр үеэс гасланд автсан юм. 

	Бүх л заяа минь тэгж шийдэгдсэн юм. 

	Түүнээс хойш амгаланг би үзсэнгүй. 

	Түүнээс хойш амьдаараа би үхчихсэн юм. 

	Ялдам урин сэтгэлийн хувьд

	Яг л чулуу шиг болчихсон юм. 

	 


 

	КАВКАЗАД ОЛЗЛОГДОГЧ

	 

	GenieЯe und leide!

	Dulde und entbehre!

	Liebe, hoff' und glaube!

	 Conz6

	 

	НЭГДҮГЭЭР ХЭСЭГ

	 

	1

	Уулын бэл дэх хот айлд

	Утаат, энгүүн оромжуудын хавьд

	Орой болтол черкесүүд сууцгааж

	Омголон морьд, оночит сум, 

	Тонон дээрэмдсэн суурин гацаа, 

	Тулалдан учирсан хасаг эр. 

	Оросуудыг хэрхэн дайран довтолж

	Олзлон авч, ялан дийлснээ

	Тайвуухан гэгч хүүрнэн өгүүлж

	Тамхиа ягуухан татацгаах бүрд нь

	Тархах утаа нь дээгүүр нь хөвөлзөнө

	Эсвэл илдээрээ газар шаан

	Эрэмгий уулынхны дууг хадаана. 

	Зарим нь аргамгаа хөлөглөөд

	Замд гарч салан одохын өмнө

	Заавал бие биетэйгээ гар барина. 

	 

	2

	Энэ зуур черкес охид

	Эгц уул өөд гүйн гарцгааж

	Харанхуйлах алсад хараа сунгахад

	Харагдах бараа ердөө ч үгүй. 

	Хөврөх замаар өлөн тоос

	Хөвөлзөн босоогүй аг чиг. 

	Шивээ хялгана ч намилзах нь үгүй

	Сэтгэл түгшээх чимээ ч үгүй. 

	Тэртээ холоос Терек гол

	Тэнхээ мэдэн оволзож

	Асга хадны дундуур

	Агсран шуугин цовхчиж

	Цавчим өндөр эргийг

	Цахарсан хөөсөөр хучна. 

	Харлах ой ч нам гүм. 

	Хааяа нэг үргэмтгий буга

	Хараа сунгам алсад довтолгож

	Адуун сүрэг эрхлэн янцгааж эсвэл

	Амгалан талыг үе үе сочооно. 

	 

	3

	Хээрийн цэцэгс уул, толгодоор нь

	Хивс адил хээтэн алаглаж

	Уулын горхи доогуур нь мөнгөрч

	Урсгал юу нь хөндийгөөр цовхчино. 

	Черкес охид түүн рүү гүйж

	Цэнгэг усанд нь нүүрээ булхана. 

	Өсөх залуугийн энгүүн наргианаар

	Үнэт бөгжөө гүн рүү нь шиднэ. 

	Өтгөн үсэндээ хаврын цэцэгсийг

	Өнгө алаглуулан сүлжиж наадна. 

	Усны толионд зүсээ тольдоход нь

	Урьхан царай нь мандалд нь наадна. 

	Дорнын дуу дуулан бүжицгээж

	Дотносон цэнгэж бэлд сууцгаана. 

	Чөлөөт дууны эгшиг аялгууг

	Цавчим хавцлууд даган давтана. 

	 

	4

	Нарны сүүлчийн алтлаг туяа

	Мөнгөлөг мөсөнд гялалзсаар шингэхэд

	Настан буурал Эльбрус тэргүүнээрээ

	Мөлхөх үүл шиг хучаад авна. 

	Удалгүй тэгээд үхэр сүрэг мөөрөлдөж

	Урамтай хөлгүүд янцгаах дуулдана. 

	Хөндий талын бэлчээрээсээ тэд

	Хотондоо ирж байгаа нь энэ... 

	Хүнд гинжний дуу юунд гарав?

	Хөөрхий малчид нь юунд гуниглав?

	Ай! Энэ залуу олзлогдогсод

	Алтанхан насаа уулын зэлүүд

	Аглаг ойн гүнд барж

	Ахиад хэзээ ч үзэхгүй болсон

	Амьдрал жаргалаа дурсан гуньж

	Черкесчүүдийн атар тарган сүргийг

	Царай даран Терекийн хавьд адуулнам!

	Аз жаргал тэднийг хөөрхий

	Алган дээрээ дэмий бөмбөрүүлж

	Адаг сүүлд нь зоргод нь хаяад

	Аюулхайг нь энэлгэх мөрөөдөл л болжээ!

	Эднийг гэж энэрэх сэтгэл

	Энэ хорвоод үгүй болжээ!

	Гинж дөнгөтэй эд зайлуул

	Гэтэлшгүй тавилант боол болжээ!

	Тайтгарах юм үгүй болоод

	Тарчлан шаналан, нулимсаар л эд

	Тамлалт сэтгэлээ илбэх л үлджээ. 

	 

	5

	Эргэж харихын найдвар тасарсан ч тэд

	Эрхгүй, нутгаа хүсэн тэмүүлнэ. 

	Санаа сэтгэл нь үйлт бодолд

	Салахын эцэсгүй гүн автана. 

	Хангал морьд. үхэр сүргийн хөлөөр

	Ханарах тоос уул толгодыг бүрхэнэ. 

	Цуцсан алхаагаар тэд бүгдээр

	Цуван уван гэрээ зүглэнэ. 

	Үймээн шуугиант байгаль нойрсоод

	Үнэнч нохдын боргоох ч үл сонстоно. 

	Охидын гунигт дуу л гагцаар

	Оройн агаарт алсаас дуулдан

	Орчны уулс түүнийг давтана. 

	Шуугин ирэх горхины чимээ. 

	Шувуудын чуулах ганганаа адил

	Сэтгэлд тэр нь үнэхээр яруу

	 

	ДУУ

	I

	Хүчит аянга гэнэт

	Нарс модыг ниргэх шиг

	Хүчирхэг суманд оногдон

	Арслан архиран хүрхрэх шиг

	Орос эр тулаан дунд

	Ойчно манайхны өмнө

	Чечен эр зоримог гараараа

	Цул алтан хуяг, ган илдийг

	Цугийг нь хаман авч

	Цахилан одно ууландаа. 

	 

	II

	Тулалдааны урамд хөөрсөн

	Туурт морь ч гэлээ

	Гэнэтийн ширүүн довтолгоонд

	Гэнэдэн сандарсан зэрлэг ч

	Үйлт чинжаал хутга гэнэт

	Өмнө нь гялсхийхээс илүү

	Үгүйлшгүй аймшгийг мэдэхгүй. 

	Өөрсдөд нь зориулсан энэ гунигт дууг

	Өнөөх олзныхон эмгэнэн сонсоно... 

	Өр зүрх нь уйтгарлан шанална... 

	Тэднийг черкесүүд овоохой руу авчирч

	Тэгээд хашаанаас хүлж орхино. 

	Тэрхэн хавьд нь гал дүрэлзэнэ. 

	Тэгэвч тэд өдрийнхөө гасланг санан

	Тэнгэр ширтэн нойргүй хононо. 

	 

	6

	Уйтгарт туяагаа саран юүлнэ. 

	Уулгалах черкесүүд үл нойрсоно. 

	Олуул цуглаад шуугилдан байх нь

	Оросууд руу довтлохоор тэд шийджээ. 

	Эргэн тойрон эмээлтэй морьд

	Эрэмгий тэдний хуяг нь мөнгө. 

	Хүн бүр нум, саадаг чинжаал

	Хос гар буу, бугуйл сэлэм

	Холын тусгалт урт буу агсаж

	Хар малгай өмсөж нөмрөг нөмрөөд

	Халдах тулаанд хөгшин залуугүй зэхжээ. 

	Уулсын дээгүүр гэнэт тоос эрчлэн

	Уудмын алсаас төвөргөөн сонстов. 

	Черкесүүд тэр зүг хартал бутан дундуур

	Чигээрээ Грей довтолгон айсуй!

	 

	7

	Хүчирхэг гар, хөлөөрөө тэр

	Хүлэг морио шавдуулан явна. 

	Ард нь чивчирсэн бугуйлд

	Алдрай бага олзны хүн чирэгдэнэ. 

	Амьдын төдий орос эрийг

	Аргамж дээсээр хүлж багласан

	Грей давхин хүрч ирээд

	Газарт үсрэн бууж шаламгайлан

	Гарын нь хүлгийг тас огтлов. 

	Гэвч тэр чулуун дээр, хэвтсээр

	Гэтэн ирэх үхлийн зэрэглээ

	Гэмгүй залуугийн толгой дээр

	Гэнэ гэнэхэн эргэлдсээр л,.. 

	............................ 

	Черкесүүд довтлон одоод даруй

	Цавчим хярын цаагуур оров. 

	Цаг хугацаа шөнө хэвийжээ. 

	 

	8

	Залуу оросыг зөвхөн өрөвдсөндөө

	Зайлшгүй үхлээс гэтэлгээд тэд

	Заяа нэгт нөхдөд нь тушаажээ. 

	Зайлж тэд нь ер холдолгүйгээр

	Зовлонт шөнийг дэргэд нь өнгөрөөв. 

	Цусанд угаагдсан хацар нүүр нь

	Цонхийн цайж халуу шатна

	Амьсгаатай төдий түүний бие

	Аймшигт үхлийн хүйтэн саварт

	Автан автан сунан хэвтэнэ. 

	 

	9

	Хот айлын чанх дээр

	Үдийн нар хэдийн голлоод

	Өндөрт цэнхэртэх огторгуйн зулайд

	Үзэмж төгс ердийнхөөрөө цацарна. 

	Толгодын дээгүүр довтолгох сүргийн

	Төгсгөлгүй сунжруу нүргэлэх чимээтэй

	Уралдах салхины сэвэлзэх амьсгаа

	Уулын горхины шуугих дуу

	Уянгат шувуухайн яруухан жиргээ

	Уусан нэгдэж эгшиг нэмнэ. 

	Кавказын уулсын хяр оргил. 

	Хөхрөх тэнгэрийг яран одоод

	Зүүрмэглэх ой түүний арсайлдсан

	Зүрхшим ганга халилыг тулна. 

	Үелэн үелэн уулс намсаж

	Үзэсгэлэнт, хивс шиг цэцэгс алаглана. 

	Зуун наст нарсны доор

	Зуны халуунаас нөмөрлөх сүүдэрт

	Хүнд гинжтэй манай хүн

	Хөхрөх ногоон дээр гулдайн хэвтэнэ. 

	Зовлон нэгт нөхөд нь түүний

	Залуу тэргүүн дээр уйлан бөхийж

	Амилуулах гэж усаар шавшин

	Арга тасран оролдоцгоож байна. 

	(Элээ минь, гэвч алдагдсан жаргалыг

	Эргүүлж хэн ч дийлэхгүй билээ)

	............................ 

	Харав уу тэр, санаа алдлаа

	Харцаа нээн яльгүй өндийлөө!

	Харлаа орчноо! Дагжин чичирлээ. 

	Хэдийнээ алдагдсан ч мартагдаагүй нөхөдтэйгөө

	Хамтдаа тэр байж байлаа!

	Эхэр татан гинжээ хангинуулав

	Эвгүй тэр дуу бүхнийг хэллээ!

	Золгүй эр нулимс асгаруулан

	Зовлонт нөхдийнхөө өвөр дээр унан

	Зогсоо зайгүй мэгшин уйлав. 

	 

	10

	Гасланг нь хуваалцах нөхөд байгаа нь

	Гайгүй бас ч золтой хэрэг. 

	Хамтдаа уйлж, хамтдаа зовох

	Хань нөхөд байгаа нь яамай... 

	Энэлэл нулимст энэ амьдралд

	Ийм тайтгарлыг алдсан хүн, 

	Эрэмгий залуугийн ид үедээ

	Элэг зүрхийг дуртуулан татаж

	Ирээдүй өөд дуудан даллах

	Эрх жаргалын хүслэнг барагсад

	Эвий хөөрхий, даанч өрөвдөм. 

	Урьдын адил жавхлант үеийг

	Уужруулах тайвшралд эгшний баяслыг

	Эрж хайх хүсэл тэмүүллийг нь

	Элэн улирах он жилүүд

	Эргэж буцалтгүй авч одсон бол

	Энэ орчлонд амьдрах ч хэрэггүй. 

	Ийнхүү олзлогдсон баатар минь бараг

	Эх нутгаа үүрд «баяртай» гэв!

	Алтанхан үеэ эдлэн өнгөрөөж

	Амьдралын амтыг үзэн мэдэрч

	Аальхан ялдам олныг хайрлаж

	Хөгжөөн цэнгэл шаналлыг ухаарч

	Золгүй хөөрхий түүний бие

	Зүрхний ариун найдлагаа гутаасан

	Тэр л газруудаа эргэн санаж

	Тэлгүүлж одсон мөрөөдлөөр тарчилна. 

	Үүрд!» гэдэг үгийг тэр сонсов. 

	Үйлт заяаны эрхийг дагав. 

	Олзны бэрх амьдралд бараг

	Омголон сэтгэлээ захируулав. 

	Нөхдийн хамт хааяа бас

	Черкесийн сүргийг адуулж хариулан

	Цасан уруй уулын хяраас

	Цайран гялалзан нижигнэн бууж

	Цэлгэр хөндийг хучихыг харна. 

	Гав гинж дөнгөтэй ч гэсэн

	Голын зүг ямагт очно. 

	Терекийн давлагаа шуугин шаагин

	Дүнсгэр хясааны бэлийг ухан

	Түнэр ширэнгэ, ойгоор урсахыг

	Уулсын оргил дээр харуулын гал

	Улалзан гэрэлтэж, түүнийг тойрон

	Тулалдааны жадаа тулсан хасгууд. 

	Түрхрэх голын урсгал ширтэхийг

	Ажин ажин суудаг байлаа. 

	Аюулхай цээж нь энэлдэг байлаа. 

	Тэнд очихыг туйлаас хүсэвч

	Хүнд гинжтэй хэрхэх билээ. 

	Үдийн наран толгой дээр нь

	Өгөөмөр илчээр дүрэлзэн байхад

	Халуунаас зугтан олзны нөхөр минь

	Харанхуй агуйн амсарт сууна. 

	Уулын бэлээр адуун сүрэг бэлчиж

	Усны зах. өвс, бутан дунд

	Цангаагаа тайлсан бусад малчид

	Цонох халуунаас зугтан хэвтэнэ. 

	Уудам огторгуйд хааяа бүргэд хөөрч

	Угтах салхинд жигүүрээ дэлгэн

	Олз хармагц шунган дайраад

	Орилуулан чарлуулан базан хөөрөхийг

	Олзны нөхөр минь харахын төдийд

	«Яг даа! би түүний шүүрсэн

	Яг л тэр олз мөн» гэх

	Яахын аргагүй бодолд автана. 

	Хурдан хөлт зээр гөрөөс

	Хөхрөх тал, уул толгодоор

	Хавцал гангыг ер ажралгүй

	Харван чавхдаж өнгөрөхийг ч юм уу

	Бутан дундах шувуудын жиргээг

	Буга согоо хясаан дээрээс

	Бодлогошрох мэт чагнан зогссоноо

	Тоос манаруулан гэв гэнэт

	Торойх бараагүй арилахыг харна. 

	Дайн тулаанд уулынхны одохыг

	Даргилах голоор довтолгон явахыг

	Эгшнээ зогсоод хүлэг морио

	Эрмэг хөлөөрөө давиран ухасхийж

	Дэлэнд нь наалдаад гэв гэнэт

	Дэнж хавиар бараагүй болохыг

	Торолзон харагдсанаа хадан хясаанаас

	Торох юмгүй шунган буухыг

	Тэгээд ус шуугиулан ороод

	Тэртээ эрэг рүү нь хөвсөөр хүрэхийг

	Харанхуй ойн гүнд шурган

	Хасгуудын нүднээс далд орохыг

	Харжээ, тэр бас олхон удаа. 

	Хасгууд минь, та нар

	Хаашаа харна вэ, ингэхэд?

	Хөвөлзөх голын долгис

	Хөөсрөн цайрсныг хараач!

	Царс модноос хэрээнүүд

	Цочин нисээд гаагалалдан

	Хажуугийн уулс руу одохыг

	Хараач, та минь, сонсооч!

	Аян замын хүнийг

	Бугуйлдаж аваад черкесүүд

	Араасаа чирэн давхисаар

	Буцаж хавцалдаа ирцгээнэ

	Шөнийн мананд нуугдмал дөнгө

	Сүнс сүлдийг тань үгүй болгоно. 

	Амрах нойроо умартан хөөж

	Аг чиг шөнө дунд тэр

	Үнэнч тулмаа унасан черкес

	Өргөн Терекээр хөвөхийг харна. 

	Голын давлагаа оволзон цахарч

	Холын эрэг мананд бүрэлзэнэ. 

	Өмнө нь нум сум, саадаг гээд

	Өвч ган зэвсэг нь бүгд

	Өлгөөтэй байна, хожуулд. 

	Бүсэнд нь зүүлттэй хурц илд

	Бүдэгхэн жингэнэнэ хааяа. 

	Давлагаан дунд торолзон үе үе

	Далд орж, ил гарсаар

	Алсын эрэгт хөвж очлоо

	Амирлангүй хасаг эр хөөрхий!

	Төрөлх Доноо тэр

	Үзэхээс нэгэнт өнгөрлөө. 

	Дүнгэнэх хонхны дууг

	Сонсохоос нэгэнт өнгөрлөө!

	Хөө хуягаа гялалзуулсаар

	Хүглийн харагдах уулын бэлд

	Хүрч очлоо чечень эр. 

	Нум жингэнэж сум исгэрэн

	Нүгэлт үхэл нисэн одлоо. 

	Золгүй хасаг минь чамайг юунд

	Золигийн амьтан хөнөөж орхив?

	Аюулт тугалга чинь юунд түүнийг

	Амжин, хороож чадсангүй вэ?... 

	Өөрөө хэдий дөнгөнд шаналавч

	Өрөвдөлт нөхөр минь гунин гасалж

	Үхлийг харна хасаг эрсийн. 

	Шөнө дунд саран ургахад

	Шөргөн хашааны ёроолд хэвтэнэ. 

	Хот айл нойрт автан байхад

	Холын төрөлх нутгаа дурсан

	Нөхдийн хамт хүүрнэн ярьж

	Нүд цавчралгүй алсыг ширтэн. 

	Элэг зүрхний угаас хайрласан

	Эрх чөлөө, аз жаргал, 

	Энгүй сайхан сэтгэлийн амрагаа

	Эрхгүй тэр тэнд орхиод

	Этгээд харийн хязгаарт ирж

	Энд бүгдээс нь хагацсан болохоор

	Бүхнээс илүү гунин гутарч

	Бүүдийн барайна сэтгэл зүрх нь

	 

	ХОЁРДУГААР ХЭСЭГ

	Орой болсон хойно нэгэнтээ

	Орь ганцаар сууж байлаа. 

	Элдвийн бодол тархинд эргэлдэж

	Энэлэлт хүслэн цээжинд нь ундарна. 

	Цацрах гэрэлгүй харанхуй огторгуйд

	Шинэдийн саран бүдэгхэн гийнэ. 

	Цайвалзан тархаж чичгэнэх туяа нь

	Шил, толгодын ногоог бүрхэнэ. 

	Черкесчүүдийн ядмагхан оромжийн

	Дээвэр дээгүүр сүрлэгэр моддын

	Чичгэнэх сүүдэр хий үзэгдэл шиг

	Дэлхэн нөмөрч баарагнан байна. 

	Удалгүй тэнд зэс цөгцөнд

	Улайрах дэнлүү яаран барьцгаав. 

	Уудам хашааг түүний гэгээ

	Униарын дунд дөнгөж гийгүүлнэ. 

	Уул толгод. гол, ой шугуй

	Унтах нойрт бүгд автжээ. 

	Шөнийн харанхуйд хэн сүүтгэнэв?

	Сүүдэр нь чичгэнэн бутны дундуур

	Суваг шуудууг гэтлэн даваад

	Хэн ингэж наашлан наашлан

	Хий үзэгдэл шиг дөтлөөд ирэв?

	Гэтэл өмнө нь черкес охин

	Гэмшсэн мэт инээмсэглэн зогсоог

	Гэнэт тэр олж үзэв!

	Сэнгэнэсэн айраг, талхаа

	Сэтгэлийн угаас өөрт нь зориулж

	Өвдөг сөхрөн өргөн барихыг

	Үзлээ тэр энэхэн мөчид

	Барьсан бүхнийг нь орос эр аваад

	Баярласан сэтгэлээ дохиогоор илтгэв. 

	Залуу бүсгүй хэлгүй мэт

	Зогссоор л байлаа удтал. 

	«Энхрий, хоригдол минь тайвшир. 

	Эрхбиш арга нь олдоно, гайгүй» гэж

	Энэрэлт харц нь хүүрнэн байх шиг л

	Хүнд биш ч гунигтайгаар

	Хүүхэн хонгор санаа алдлаа. 

	Эгц далангийн хөвдөрхөг замаар

	Эргээд тэр гэрийн зүг одлоо. 

	Сүг сүнс шиг гэв гэнэт тэр

	Сүүдэрт алсад бараа тасраад

	Зөвхөн алчуур нь л түүний

	Зүдсэн харцанд цайвалзана. 

	Удтал араас нь гөлрөн суутал

	Удалгүй тэгээд үзэгдэхгүй болж

	«Хувьгүй миний золгүй тавиланд

	Хөндлөнгөөс тэр юунд харамсав»

	Ингэж тэр бодол болов

	Эргэн хөрвөн бүхэл шөнөжин

	Энэлэн шаналан нойргүй байсаар

	Эгээрэх үүрээр сая дугхийв. 

	Дөрөв дэх шөнөө бүсгүй бас л ирлээ. 

	Дүүрэн савтай хоол авчирлаа. 

	Гаслангийн үг ер дуугаралгүй

	Гавтай эр дуугай байсаар л

	Сэтгэлийн давалгаанд автсан зүрх

	Шинэ учралаас бишүүрхэн байна. 

	Эл бүсгүйг хайрлахыг тэр хүссэнгүй. 

	Эрх чөлөөгүй ийм тавилан дунд

	Этгээд харьд юун баясал байх билээ?

	Өмнөхөө тэр мартаж үл чадна. 

	Өгөөмөр сэтгэлд нь талархахыг л хүснэ. 

	Харин гэвч халуун зүрх нь

	Хэлгүй шаналанд бүрэн автаад

	Хөвөлзөх мананд умбах мэт түүнд

	Хөл алдан живж орхив. 

	Үймээн шуугианд ч, нам гүмд ч ялгаагүй

	Үргэлжид түүний сэтгэлийг сочооно. 

	Очтох нүдэнд нь мөнхийн дотно дүрийг

	Олж үзээд бодолд автана тэр. 

	Элэгсэг дотно ярианд нь бас

	Эрхгүй дотно дууг сонсоно. 

	Хий үзэгдэл өөд гар сунган байж

	Хаа эртийн бүхнийг дурсан санаж

	Хамгаас дотно түүнээ тэр дуудна. 

	Гэнэт сэхээ орон үзэхэд, ээ халаг!

	Гэтлэн гаршгүй эцэсгүй аймшигт

	Гасланд учраад байж байна хөөрхий. 

	Өөдлөх зам нь нэгэнт мухардаад

	Өөрөө тэр шүтээний өмнөх

	Өөдөө бадамласан зул адил

	Үзсээр байтал сүүмийн сүүмийн

	Үүрийн гэгээнээрх сайхан цэцэг шиг

	Өнгө жавхаа нь гундан байна !!!

	Охины тэмүүлэл, гуниг, догдлолыг

	Ойлгож тэр ердөө ч мэдсэнгүй. 

	Үйлээ эдлэн байгааг нь үзээд

	Өрөвдсөндөө л түүнийг ирээсэй гэж

	Үнэндээ тэр хүссэнгүй билээ. 

	Бүсгүйг бас хайрын сэтгэлд

	Булгилах зүрхээ шаналгаасай гэж

	Бодсонгүй тэр өчүүхэн төдий ч

	Тэгэхдээ эргэлзэн гайхширах нь

	Тэсэхийн аргагүй аймшигтай байлаа. 

	................................ 

	Лавтай ирнэ гэж хүлээн байтал

	Лайт шөнө хэдийн боллоо. 

	Унтах нойроо умартан, хөөж

	Уулын агуйд хоригдол минь хэвтэнэ. 

	Түдэлгүй салхи дэгдэн босоод

	Түнэр харанхуйд модод ганхав. 

	Шуугин исгэчих чимээ нь яг л

	Шөнө дунд ууль хашхирах шиг л

	Навчсын дундуур бороо цутгаж

	Нүүгэлтэх үүлс дунд аянга нүргэлэн

	Зуралзан гялсхийж цахилгаан цахиад

	Залуу нөхрийн минь хэвтэж байгаа

	Харанхуй агуйг өдөр шиг гийгүүлэв

	Хөөрхий тэр шалба норчхоод

	Хөвчин биеэрээ дагжин байна

	............................ 

	Аянга намд намдсаар татарч

	Асгарах бороо түдэлгүй зогсоод

	Ус моддын мөчрөөс л дуслан

	Уулын жалгаар үерийн ус

	Улайран хүрэнтэн шуугьж

	Тэмүүлэм довтолгож үсчин цовхчсоор

	Терек голд хөөсрөн цутгана. 

	Харанхуйлах үүлс сарниан нүүж

	Хаа нэгтээ одод сүүмэлзэж

	Харсаар байтал саран цухуйв

	Харлах талд черкесүүд алгаа. 

	Сэмрэн хөвөлзөх үүлсийн дээгүүр

	Мөнгөн саран тэргэлтэн гийж

	Шил шиг тунгалаг огторгуйн

	Цэнхэртэх мандалд бөмбөрөн наадахад

	Уул толгод ой шугуй

	Урсгал нь шуугих гол, нуга

	Саан нөмрөгөөр өвч бүрхэгдээд

	Саяхны борооны дуслууд гялбалзав. 

	Уулын замаар, хэн нь гэтэл

	Уйтгартайхан ганцаар алхана вэ?

	Бүсгүй... чинжаал, хөрөө хоёр

	Барьсаар айсуй явнам бишүү?

	Өнгөлөг болд чинжаалаар тэр

	Үнэндээ чухам яах гээ юм бол?

	Гоц гавьяа байгуулах гээ юу?

	Нууц тулаанд орох гээ юу?

	Үгүй, үгүй, ердөө ч үгүй!

	Өр зүрхээ догдлолд булгилуулж

	Өнгийн бодол сэггэлдээ эргэлдүүлсээр

	Өнөөх агуйд хүрээд ирлээ. 

	Танил дуу гарахын хамт

	Давхийн цочив олзны эр

	Давчуу агуйн гүнд тэд

	Дув дуугүй суусаар л байв. 

	Хэн хэн нь яриа эхэлж

	Хэрхэвч зүрхлэхгүй зөндөө удав. 

	Гэнэт бүсгүй санаа алдан

	Гэтэх мэт аяархан түүн рүү дөхлөө. 

	Уяхан ялдмаар гарыг нь атгаад

	Уймарч догдолсон сэтгэлийн угаас

	Уй гаслант яриагаа эхэллээ. 

	«Ай орос минь! Орос минь!

	Адын юу чамд шүглэв!

	Арга тасарсан миний үгэнд

	Ам нээж юунд үл дуугаран

	Гунигт автан хүйтэн царайлна вэ?

	Хамаг бүхнээсээ чи бас ч

	Хагацчихаагүй байна одоохондоо. 

	Гай зовлонг чинь хуваалцах нөхөр

	Газар дээр чамд байнам биш үү!

	Зав зайгаа хамт өнгөрөөхөө

	Заяа минь гэж боддог шүү би. 

	Орос эр минь ээ, чи тэгтэл

	Ондоо нэгэнд хайртай гэсээн. 

	Түүний чинь сүүдэр намайг

	Түрхэн ч салахгүй мөрднөм. 

	Өдөр ч шөнө ч үүнийг бодон

	Өрөө өмөртөл гунигланам би

	Үзэх нүднийхээ нулимсыг барнам!

	Март түүнийг, чамтай хамт би

	Манант орчлонгийн хязгаар хүрье. 

	Хувиршгүй үнэнч нөхрөө гэж

	Хайрла намайг, түүнийг март... »

	Гүн гунигт автсан олзлогдогч

	Гэвч сэтгэлээ нээсэн нь үгүй

	Хархан нүдэт бүсгүйн нулимс ч

	Харуусалт зүрхийг нь хөндсөн нь үгүй. 

	«Аврагдах нь энэ, орос чи! Гэхдээ

	Амьдрал, үхлийн алиныг сонгох вэ?

	Итгэл найдвараа үүрд мартах уу?

	Эсвэл миний нулимсыг арчих уу?

	Энэнд чи урьдаар хариул!»

	Сайх эр ухасхийн бослоо

	-Сайхан нүд нь гялалзан байлаа. 

	Тунгалаг шүүдэр шиг дусал нулимс

	Тэрхэн зуур хураад ирлээ. 

	«Өө, үгүй! та ерөөс

	Өрөвдөн хайрлах сэтгэлээ тат. 

	Өөрийг минь аврах найдвараа орхи. 

	Өргөн энэ тал авс минь болно. 

	Эрэлхэг дайчны үлдэгдэлд биш

	Энэлж зовсон ясанд минь

	Энэ гинж зэврэх болно!»

	Ингэж хэлээд дуугай болоход нь

	Эхэр татан бүсгүй уйллаа. 

	Гэвч зориглон аяархан босож

	Гартаа авлаа ирт хөрөөгөө

	Гардуулж өглөө хурц чинжаалаа. 

	Төмөр хяхтнасаар гинж нь тасарч

	Дуулдах төдий жингэнэн уналаа. 

	Бүсгүй түүнийг өргөн босгоод

	Багтартлаа мэгшин ингэж хэллээ:

	«Тийм ээ... чи намайг мартана... 

	Тэгэвч … намайг өршөө... үүрд өршөө... 

	Өршөө... намайг,.. үүрд өршөө. 

	Өөрөө... чи... жаргалд умбахын

	Өөрийг минь... харин... дурсаарай.. , 

	Хүслэнт булшиндаа... тэр үед чинь би... 

	Хэдийнээ... орчихсон... байх болно. 

	«Тэр бүсгүй... намайг хайрлаж байсан юм!» гэж

	Тэр үес чи гунигтайхан... хэлж мэдэх юм. 

	Бүсгүйн цонхигор нигуур

	Бараг бөхсөн мэлмий

	Уйтгарт дарагдаж гутарсан зүсийг

	Уйлах нулимс яахин тордоно. 

	Зөвхөн гаслангийн дуу л

	Цээжнээс нь оргин байна. 

	Гараас нь хөтлөөд бүсгүй түүний, 

	Бараагнан харагдах тал руу яарав. 

	Хавцлын дээгүүр зурайх замаар

	Харанхуйн дунд давахаар шамдав. 

	Явж явж түр зогсоцгоолоо, 

	Явсан замаа эргэж харцгаалаа. 

	Яг тэгтэл буу тасхийж олзлогдогч минь

	Яахын ч зуургүй үхэтхийн уналаа. 

	Гаслан биш үхлийг л

	Гайхсан харц нь илтгэн байлаа. 

	Гараараа зүрхээ аяархан дарлаа. 

	Ургах наранд оч бутруулан

	Уулын ташлан руу цасан хунгар

	Унадаг сан даа яг л ингэж. 

	Гайт сум нэгэн зэрэг

	Ганцхан эгшинд хоёулынх нь

	Голт зүрхэнд туссан юм шиг

	Газарт уналаа бүсгүй ч бас Үхлийн хүйтэн мутар

	Өнөөх оросын нүдийг хамхилаа. 

	Эцсийн удаа амьсгаа гаргахад нь

	Эрчлэх цус судсанд нь царцлаа. 

	Хөрсөн гарт нь чинжаал хутга

	Хүйтэн өнгөөр гялалзан хэвтэнэ. 

	Таг чиг болсон бүх л мэдрэхүйд нь

	Таатай амьдрал хэзээ ч дүрэлзэхгүй. 

	Талархал баяр хэзээ ч ундрахгүй. 

	Хорсолтой инээсээр черкес эр

	Холгүй төгөлийн гүнээс шагайв. 

	Хавь ойрыг араатан чоно шиг

	Харцаараа гүйлгээд гайхан зогсов. 

	Алагдсан эрийг хөлөөрөө өшигчөөд

	Алдагдсан сумандаа харамсаад явчхав. 

	Уул хяраад ахиад л мацаж

	Уйгагүй олзны эрэлд мордов. 

	Гэнэт бүсгүй нүдээ нээгээд

	Гэмгүй олзлогдогчийг харцаараа хайв

	Черкес бүсгүй ээ, хаана байна найз чинь... 

	Чиний тэр үгүй болжээ. 

	Нулимсаар аймшгийг

	Нэг л мөсөн илэрхийлэх аргагүй. 

	Нулимсаар цусыг

	Нэвт шувт угаах аргагүй. 

	Харц нь ухаангүй мэтээр

	Хайрын бахардлыг илтгэнэм. 

	Элэг зүрх нь энэлэн шанална. 

	Эрчлэх салхин нөмрөгийг нь хийсгэнэ

	Толгой гудайн бослоо тэр. 

	Түргэн түргэн алхсаар

	Тал дундуур туучин

	Толгодын цаагуур шөнийн харанхуйд

	Торойх бараа нь тасарлаа. 

	Эвхрэх Терекд тулж очлоо. 

	Ингэхэд бүсгүй юуны учир

	Энгүй гуниг дүүрэн нүдээр

	Эргэн тойрноо зүрхшин харна вэ?

	Уралдан одох долгисыг тэр

	Удаан гэгч харан зогсов. 

	Үг хэлгүй харц нь харин

	Өвч харанхуйд од шиг гялалзана. 

	Өндөр хясаан дээр ийн зогссоноо

	«Өө, орос! Орос!!!» гэж

	Өр эмтрэн дуу алдав

	Сарны туяанд давлагаа цалгиад

	Шахан хавчсан эргээдээ цацрав!

	Шуугиант урсгалд бүсгүй арилаад

	Цагаан нөмрөг нь л хөвөлзөн байж. 

	Цочрохыг мэдэхгүй долгист туугдана. 

	Охиноос үлдсэн гунигт энэ эд

	Оршуулгын өмсгөл шиг хөвөн хөвсөөр

	Хад асгын дундуур ороод

	Харагдахгүй болж арилан одлоо. 

	 

	34

	Эднийг хөнөөсөн алуурчин хэн бэ?

	Ихийг үзсэн буурал эр

	Хар нүдтэй охиныг анзааралгүй

	Харлах ойн гүнд шургажээ. 

	Халаг минь! Тэр чинь түүний

	Хувьгүй эцэг мөнөөс мөн!

	Арай тэр охиноо хөнөөчхөөгүй би?

	Аюулт тугалга нь олзлогдогчийн хамт

	Алаг үрийг нь алчхаагүй биз?

	Тэр үүнийг яахин мэднэ. 

	Тэгэвч охин нь сураггүй болоод

	Тэр шөнөөс хойш ахин үзэгдсэнгүй. 

	Черкес эрээ, охин чинь хаачив?

	Чи түүнийг амилуулах нь үгүй!

	Хөөсөнд будагдсан эргийн дээрээс

	Хөрсөн хүүрийг өглөөгүүр олцгоожээ. 

	Хөшиж хөрсөн түүний уруул дээр

	Эдэлсэн гаслангийн нь дуу царцаад

	Харамсан хашхирсан цээжний нь цуурай

	Хараахан тасраагүй байх шиг санагднам. 

	Хэн гэдгийг нь бүгд таньсан ч

	Хэдийнээ оройтжээ аврахаас нэгэнт. 

	— Эцэг чи, охиноо хөнөөжээ!

	Эрхэм найдлага чинь аль вэ?

	Үүрд шаналан тарчил!

	Үргэлжид гунин гутар!

	Өргөн хорвоод тэр чинь алгаа. 

	Хий үзэгдэл ямагт чамайг

	Хаа ч явсан салахгүй дагана. 

	Булшийг нь чамд хэн зааж өгнө?

	Буцалтгүй эр, гүй!

	«Хаана байна, охин минь?»

	Хариуд нь цуурай

	«Хаана байна?» гэнэ. 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

